
རྩའི་དབང་སོགས་དབང་ལུང་ཁྲིད་སོགས་གང་མང་ཞུས། དགུང་ལོ་ཉེར་གཉིས་པར་བཀྲ་ཤིས་

ལྷུན་པོའི་ཁྲི་པ་བཅུ་བཞི་པ་དམ་ཆོས་ཡར་འཕེལ་གྱིས་མཁན་པོ་གནང་ཞིང་། སློབ་དཔོན་དཔལ་

འབྱོར་རྒྱ་མཚོས་ལས་སློབ། པཎ་ཆེན་ལྷ་དབང་བློ་གྲོས་ཀྱིས་གསང་སྟོན་གནང་སྟེ་དད་པའི་དགེ་

འདུན་གྲངས་ཚང་བའི་དབུས་སུ་བསྙེན་རྫོགས་ཀྱི་སྡོམ་པ་བཞེས།

དགའ་ལྡན་དུ་ཁྲི་གདན་ཟུར་རྒྱུད་པ་སོགས་འཚོགས་པའི་དབུས་སུ་དབུ་ཚད་གཙོ་བྱས་

བཀའ་ཆེན་གཞན་རྣམས་ལ་དམ་བཅའ་ཡང་བཞག །དེར་སློབ་དཔོན་མཁྱེན་རབ་དབང་ཕྱུག་དང་

རྗེ་བཙུན་ནམ་མཁའི་མཚན་ཅན་ལས་དུས་འཁོར་གྱི་དབང་ཡོངས་རྫོགས་དང་བསྡུས་རྒྱུད། 

འགྲེལ་ཆེན། དབང་མདོར་བསྟན་སོགས་ཀྱི་ལུང་། བདེ་མཆོག་དྲིལ་བུ་ཕྱི་ནང་གི་དབང་། ཀྱཻ་རྡོར་

ཐོད་པ་ཅན་དང་མཚོན་ཆ་ཅན་གཉིས་ཀྱི་དབང་སོགས་དང་། དམར་པོ་སྐོར་གསུམ་སོགས་ཀྱི་

རྗེས་གནང་། བཀའ་གདམས་གཞུང་དྲུག་སོགས་ཀྱི་ལུང་། སློབ་དཔོན་དགེ་འདུན་རྒྱལ་མཚན་

ལས། འདུས་པའི་འགྲེལ་པ་བཞི་སྦྲགས་ཀྱི་ལུང་བཤད། རྗེ་དགེ་འདུན་རྒྱ་མཚོའི་གསུང་འབུམ་གྱི་

ལུང་དང་། རྣམ་སྲས་སེར་ཆེན་སོགས་ཀྱི་རྗེས་གནང་སོགས་དམ་པ་མང་པོའི་མདུན་ནས་དབང་

ལུང་ཁྲིད་རྗེས་གནང་སོགས་ཟབ་ཆོས་མང་པོ་ཞུས། དབེན་དགོན་དུ་བླ་མ་སློབ་དཔོན་དང་བཀའ་

ཞུ་སྒྲིག་པའི་གསལ་བ

བཅུ་རབ་འབྱམས་སོགས་དགེ་བའི་བཤེས་གཉེན་ཆོས་ཉན་པ་མང་པོ་ལ་ལམ་རིམ་འབྲིང་ཁྲིད་

དང་སྦྱར་ཏེ་གཟབ་བཤད་གནང་བ་སོགས་དབང་ཁྲིད་ལུང་རྗེས་སོགས་ཀྱི་ཆོས་སྦྱིན་ཡང་མང་དུ་

སྩལ། མངོན་རྟོགས་རྒྱན། རྩ་ཤེ །རིན་ཕྲེང་སོགས་རིགས་ཚོགས་རྣམས་དང་། བསླབ་བཏུས། 

འདུས་པའི་རྩ་རྒྱུད། དུས་འཁོར་བསྡུས་རྒྱུད་བསྡུས་པ་སོགས་གཞུང་ཆེན་མང་པོ་རེ་མོས་སུ་ཞལ་

འདོན་གནང་།དགུང་ལོ་ཉེར་དགུ་པར་ལྷ་མཆོད་ཆེན་མོའི་ཉིན་གངས་ཅན་ཆོས་འཕེལ་གྱི་ཁྲིར་

ཕེབས། ༡༦༠༡ ལོ་སྟེ་དགུང་ལོ་སོ་གཅིག་པར་བཀྲ་ཤིས་ལྷུན་པོའི་ཁྲིར་ཕེབས། དགུང་ལོ་ཞེ་བཞི་

པ་ ༡༦༡༣ ལོ་ནས་ལོ་དྲུག་ལྷག་གི་རིང་ལྷ་ལྡན་སྨོན་ལམ་ཆེན་མོའི་ཚོགས་དབུར་ཕེབས་ཤིང་། 

སེ་འབྲས་དགེ་གསུམ་གྱི་སློབ་གཉེར་ཐོན་པའི་དགེ་བཤེས་དྲག་གྲས་རྣམས་ཀྱིས་སྨོན་ལམ་ཆེན་

མོར་དམ་བཅའ་འཇོག་རྒྱུ་དང་། ཨང་རིམ་བྱ་དགའ་གནང་རྒྱུ་སོགས་དགེ་བཤེས་ལྷ་རམས་པའི་

ལུགས་སྲོལ་ཐོག་མར་གསར་གཏོད་གནང་། སྐབས་དེར་རྒྱལ་བ་ཡོན་ཏན་རྒྱ་མཚོའི་ཡོངས་

འཛིན་ཀྱང་མཛད།

དགུང་ལོ་ཞེ་བདུན་གྱི་སྐབས་སེ་འབྲས་གཉིས་ཀྱི་མཁན་པོ་ལོ་ལྔ་རེ་མཛད། དགུང་ལོ་ལྔ་

བཅུ་པར་ལྷ་སའི་ལྕགས་པོ་རིའི་མཚམས་སུ་བོད་སོག་དམག་འཁྲུག་ལངས་སྐབས་ཆིངས་ཞུ་ནན་

ཆེན་མཛད་པས་དམག་མཚམས་བཞག །༡༦༢༢ དགུང་ལོ་ལྔ་བཅུ་ང་གཉིས་པར་༧གོང་ས་

༧རྒྱལ་བའི་དབང་པོ་སྐུ་ཕྲེང་ལྔ་པ་ངོས་འཛིན་དང་མཚན་གསོལ་མཛད་དེ་འཕྱོང་རྒྱས་ནས་འབྲས་

སྤུངས་སུ་གདན་དྲངས་ཤིང་སྐུ་གོང་མའི་བཞུགས་ཁྲིར་མངའ་གསོལ་སོགས་ཀྱི་མཛད་འགན་

བཞེས། དགུང་ལོ་ང་ལྔ་པར་རྒྱལ་དབང་ལྔ་པའི་རབ་བྱུང་གི་མཁན་པོ་མཛད། དགུང་ལོ་རེ་བརྒྱད་

པར་རྒྱལ་དབང་ལྔ་པར་བསྙེན་རྫོགས་ཀྱི་སྡོམ་པ་ཕུལ། དགུང་ལོ་དོན་གཉིས་ནས་བཟུང་ཞྭ་ལུ་

དགོན་གྱི་མཁན་པོ་ལོ་ཉི་ཤུར་མཛད། དགུང་ལོ་དོན་བཞིའི་སྐབས་རྒྱ་ནག་དབང་དུ་བསྒྱུར་བའི་

སོག་པོའི་གོང་མས་པཎ་ཆེན་ཞེས་པའི་མཚན་ཕུལ་ཏེ་གཙུག་ཏུ་བཀུར། 

སློབ་མ་གྲགས་ཆེ་པ། རྒྱལ་བ་ཡོན་ཏན་རྒྱ་མཚོ་དང། རྒྱལ་དབང་ལྔ་པ། རིན་པོ་ཆེ་སངས་

རྒྱས་ཡེ་ཤེས་དང་སེ་ཆེན་ཆོས་རྗེ། སྟོང་འཁོར་སྤྲུལ་སྐུ། སྐྱིད་ཤོད་ཞབས་དྲུང་ཆོས་རྗེ་སོགས་



  vi  

སེར་བྱེས་རིག་མཛོད་ཆེན་མོའི་རྩོམ་སྒྲིག་ཁང་།

མང་དུ་བྱུང་།

དགུང་ལོ་གོ་གསུམ་པ་སྤྱི་ལོ་ ༡༦༦༢ ལོར་སྐུ་གཤེགས། གསུང་རྩོམ་ལ་གསང་འདུས་

རིམ་ལྔའི་འགྲེལ་པ་སོགས་པོད་ལྔ་བཞུགས།

༢༠༡༩.༡༠.༡༧.ལ་སེར་བྱེས་རིག་མཛོད་ཆེན་མོའི་རྩོམ་སྒྲིག་པས་ཕྱོགས་བཏུས་བྱས།

ཞུ་སྒྲིག་པའི་གསལ་བཤད། 

བོད་གངས་ཅན་གྱི་ལྗོངས་སུ་སྔོན་བྱོན་མཁས་པའི་དབང་པོ་དག་གི་བཀའ་དྲིན་ལས། བོད་མི་

རིགས་ཀྱི་ཤེས་རིག་གི་ཉིང་བཅུད་དང་འགྲོ་བ་མིའི་རིགས་ཀྱི་སྤྱི་ནོར་དུ་གྱུར་པའི་གསུང་རབ་ཀྱི་

གླེགས་བམ་ཁྲི་ཕྲག་མང་པོ་ཞིག་བྱུང་མྱོང་ནའང་། དུས་རབས་ཀྱི་འཕེལ་འགྱུར་དང་འགྲོགས་པའི་

མིའི་ཉེས་སྤྱོད་ཀྱི་དབང་གིས་རྩ་ཆེའི་གསུང་རབ་མང་པོ་ཞིག་རྩ་བརླག་ཏུ་ཕྱིན་ཟིན་པ་དང་། ལྷག་

འཕྲོས་གང་མང་ཞིག་རྩ་བརླག་ཏུ་འགྲོ་ཉེར་ཡོད་པར་བརྟེན་དུས་རབས་འདིའི་བོད་མི་ཞིག་ལ་

མཚོན་ན་རྩ་ཆེ་བའི་གསུང་རབ་དེ་དག་གཅེས་ཉར་བྱེད་རྒྱུར་བརྩོན་དགོས་པ་ནི་དུས་ལ་བབ་པའི་

ལས་འགན་བཟློག་ཏུ་མེད་པ་ཞིག་ཡིན་ངེས། དེ་བས་འདི་ག་སེར་བྱེས་རིག་མཛོད་ཆེན་མོའི་རྩོམ་

སྒྲིག་ཁང་ནས་ཀྱང་རྩ་ཆེའི་གསུང་རབ་དེ་དག་ཉར་ཚགས་དང་སྲུང་སྐྱོབ་ཀྱི་ཆེད་དུ་རྩོམ་སྒྲིག་གི་

ལས་ཀ་འདི་གཉེར་བཞིན་ཡོད།

དེང་རབས་ཀྱི་འཕྲུལ་ལས་སྟབས་བདེ་རུ་ཕྱིན་པ་དང་བསྟུན་ནས་གསར་དུ་རྩོམ་སྒྲིག་བྱས་

པའི་དེབ་དང་འཕྲུལ་དེབ་གང་མང་ཞིག་ཁྱབ་བརྡལ་དུ་འགྲོ་བཞིན་ཡོད་པ་ནི་དགའ་འོས་པ་ལྟ་བུར་

སྣང་མོད། སྤྱིར་གསུང་རབ་དཔར་བསྐྲུན་དང་ཞུ་སྒྲིག་བྱེད་སྐབས་ཡིག་འབྲུ་གཅིག་བཅོས་ནོར་

ཤོར་ནའང་ཚབས་ཆེ་བའི་སྐྱོན་ཆ་འབྱུང་སྲིད་པས་བསྲེས་ལྷད་དང་བཟོ་བཅོས་མེད་པར་སོར་

འཇོག་གིས་བདག་ཉར་བྱ་རྒྱུ་ཅི་ནས་ཀྱང་གལ་ཆེ་ཞིང་། གལ་ཏེ་ནོར་བར་ངེས་པའི་ཡིག་འབྲུ་

གཅིག་བཅོས་དགོས་བྱུང་ནའང་ཁ་གསལ་གྱི་མཆན་ཡིག་འགོད་རྒྱུ་ཧ་ཅང་གལ་ཆེ་བ་ཡིན། 

འདི་ག་རྩོམ་སྒྲིག་ཁང་ལ་མཚོན་ན། པར་གཞི་ཚད་ལྡན་ཞིག་མ་ཕྱིར་བཟུང་ནས་དེའི་ཡིག་

འགྲོས་སོར་བཞག་གིས་རྩོམ་སྒྲིག་བྱེད་རྒྱུ་རྩ་དོན་དུ་འཛིན་བཞིན་ཡོད་ལ། དེའི་པར་གཞི་མི་འདྲ་

བ་གཞན་ཡང་ལག་སོན་བྱུང་ན་པར་གཞི་གཞན་དག་ལའང་གང་ནུས་ཤིག་སྡུར་བཞིན་ཡོད།



  viii  

སེར་བྱེས་རིག་མཛོད་ཆེན་མོའི་རྩོམ་སྒྲིག་ཁང་།

མ་ཕྱིར་ཡིག་ནོར་མངོན་གསལ་ཅན་བྱུང་ན་བཅོས་ཏེ་མཆན་གྱིས་གསལ་བཤད་བྱས་ཡོད་

ལ། མ་ཕྱི་དང་པར་གཞི་སོ་སོར་ལྷག་ཆད་བྱུང་བ་དང་། ཡི་གེ་མི་འདྲ་བ་བྱུང་བ་སོགས་ལ་མཐའ་

མཆན་བཀོད་དེ་གསལ་བཤད་བྱས་ཡོད། 

རྩོམ་སྒྲིག་ཁང་འདི་ནས་རྩོམ་སྒྲིག་བྱས་པའི་དེབ་ཀློག་སྐབས་ངེས་དགོས་པ་འགའ་ཞིག་ངོ་

སྤྲོད་ཅུང་ཙམ་ཞུ་ན། གཞུང་གི་དཀྱུས་སུ་རྟགས་[  ]འདིའི་ནང་དུ་བཅུག་པ་ནི་མ་ཕྱིའི་ནང་གི་འོག་

མཆན་དང་དཀྱུས་མཆན་ཡིན། ཡང་གཞུང་དཀྱུས་སུ་རྟགས་ ” འདི་བཀོད་ཡོད་ན་དེ་ནི་དོ་སྣང་བྱ་

དགོས་སའི་ཡི་གེའམ་ཚིག་ཅིག་གི་མདུན་དུ་བཀོད་ཡོད་ལ། དེའི་རྗེས་སུ་མཆན་གྲངས་ཀྱི་ཨང་

ཡིག་བཀོད་ཡོད་པས་མཆན་གྲངས་དེ་དང་མཐུན་པའི་མཐའི་མཆན་ཡིག་ཏུ་གསལ་བཤད་ཅིག་

བྱས་ཡོད་པ་ཡིན། ཡང་བརྡ་སྤྲོད་ཀྱི་བཞེད་ལུགས་མི་འདྲ་བ་སོགས་ཀྱི་དབང་གིས་ཐ་སྙད་དང་

ཕྲད་སྦྱོར་སྟངས་སོགས་མི་འདྲ་བ་ཡང་ཡང་བྱུང་ན་མཆན་གྱིས་གསལ་བཤད་ཐེངས་གཅིག་བྱས་

པས་ཆོག་པར་བྱས་ཏེ་རྗེས་མ་རྣམས་ལ་མདུན་དུ་རྟགས་ “ འདི་བཀོད་པ་ཙམ་ལས་རེ་རེ་བཞིན་

མཆན་བྲིས་མེད།

མཐའ་མཆན་ཀློག་སྐབས་དེབ་དེ་དཔེ་བསྡུར་བྱས་ཡོད་ཚེ་དེའི་མ་ཕྱིར་བཟུང་བའི་པར་གཞི་

ལ་མ་ཕྱི་ཞེས་དང་། པར་གཞི་གཞན་དག་ལ་སྡེ་དགེ་པར་མ་དང་། བཀྲ་ཤིས་ལྷུན་པོ། ཞོལ། སྐུ་

འབུམ། བླ་བྲང་པར་མ་རྣམས། སྡེ། བཀྲ། ཞོལ། སྐུ། བླ། སོགས་ཀྱིས་མཚོན་པར་བྱས་ཡོད། མཐའ་

མཆན་གྱི་ཁྲོད་དུ་རྟགས་ཅན་ *བསྒྲུབས   ལྟ་བུ་བྱུང་ན་མ་ཕྱིའི་ཡིག་ནོར་ཞིག་ཞུ་སྒྲིག་པས་

བསྒྲུབས་སུ་བསྒྱུར་བའི་དོན་དུ་གོ་དགོས་ལ། ཡང་རྟགས་ * འདིས་ཞུ་སྒྲིག་པའི་གསལ་བཤད་ཀྱི་

ཚིག་མཚོན་པའི་སྐབས་ཀྱང་ཡོད། ཡང་རྟགས་ཅན་ -བསྒྲུབས   ལྟ་བུ་བྱུང་ཚེ་བསྒྲུབས་ཆད་པ་

དང་། +བསྒྲུབས  ལྟ་བུ་བྱུང་ན་བསྒྲུབས་ལྷག་མ་བྱུང་བའི་དོན་དུ་གོ་དགོས། 

དཔེར་ན། མཐའ་མཆན་དུ།  མ་ཕྱི། ༩༨ན༥ན།  བསྒབ    *བསྒྲུབས    སྐུ། ༡༠༣ན༦ན།   

བླ།  ༡༡༠བ༣ན།  བསྒྲུབས    ཞེས་པ་ལྟ་བུ་བྱུང་ཚེ་དེ་དག་གི་དོན་ནི། མ་ཕྱིའི་ཤོག་གྲངས་

༩༨མདུན་ངོས། ཡིག་ཕྲེང་༥པ་ན། བསྒབ་ཅེས་བྲིས་ཡོད་པ་མཚོན་ཞིང་།  *བསྒྲུབས  ནི་མ་ཕྱིའི་



  ix  

ཞུ་སྒྲིག་པའི་གསལ་བ

ཡིག་ནོར་བསྒབ་དེ་ཉིད་ཞུ་སྒྲིག་པས་བསྒྲུབས་སུ་བཅོས་ཡོད་པ་མཚོན་བྱེད་དུ་གོ་དགོས། ཡང་

གཞུང་དེའི་ཐད་ཀྱི་སྐུ་འབུམ་པར་མའི་ལྡེབ་གྲངས་༡༠༣མདུན་ངོས། ཡིག་ཕྲེང་༦པ་ན། བླ་བྲང་

པར་མའི་ལྡེབ་གྲངས་༡༡༠རྒྱབ་ངོས། ཡིག་ཕྲེང་༣པ་ན། བསྒྲུབས་ཞེས་བཀོད་འདུག་ཅེས་གོ་

དགོས་པ་ལྟ་བུ་ཡིན། 

ཞུ་སྒྲིག་པའི་ཤེས་ཚད་དང་དོ་སྣང་གིས་མ་འདང་བར་འཕྲུལ་དེབ་ཏུ་ནོར་འཁྲུལ་ཤོར་བ་

སོགས་གཟིགས་ཚེ་ཀུན་ཕན་གྱི་ལས་གཞི་འདིར་རྒྱབ་སྐྱོར་དང་ལམ་སྟོན་གྱི་ཆེད་དུ་མཁྱེན་ལྡན་

རྣམས་ནས་འདི་གའི་རྩོམ་སྒྲིག་ཁང་དུ་ཁ་གསལ་གྱི་ངོ་སྤྲོད་དང་ལམ་སྟོན་གནང་བའི་རེ་བསྐུལ་ཞུ་

རྒྱུ་དང་། འདི་ནས་ཀྱང་གང་མགྱོགས་ངང་པར་གཞིར་བསྐྱར་ཞིབ་དང་ལེགས་སྒྲིག་ཞུས་ཏེ་སྤུས་

ཀ་ཇེ་ལེགས་སུ་གཏོང་ངེས་ཡིན། 

སེར་བྱེས་རིག་མཛོད་ཆེན་མོའི་རྩོམ་སྒྲིག་ཁང་ནས།

ཕྱི་ལོ་༢༠༢༠ཟླ་༠༧ཚེས་༡༥ལ།

༄༅། །བཅོམ་ལྡན་འདས་དཔལ་འཁོར་ལོ་བདེ་མཆོག་ལཱུ་ཨི་

པའི་ལུགས་ཀྱི་བསྐྱེད་རིམ་བཞུགས་སོ། །

ན་མཿ ཤྲཱི་ཙཀྲ་སཾ་པ་རཱ་ཡ། འཇམ་དབྱངས་མཁྱེན་བརྩེའི་རང་གཟུགས་ངུར་སྨྲིག་

གི །ཟོལ་ལ་ཉེར་བརྟེན་བློ་བཟང་གྲགས་པའི་དཔལ། །གང་ཐུགས་སྒྲིབ་བྲལ་ལྷན་སྐྱེས་

བདེ་བ་ཆེ། །དྲུག་ཅུ་རྩ་གཉིས་ལྷ་ཡི་འཁོར་ལོར་ཤར། །བདེ་སྟོང་མཁའ་དབྱིངས་

མཛེས་པའི་ལང་ཚོ་ལ། །གསལ་བར་འཁྱུད་པའི་འཇའ་ཚོན་སྒྱུ་མའི་གར། །འགྲོ་འོང་

བྲལ་ཡང་ཆུ་ནང་ཟླ་གཟུགས་བཞིན། །བདག་ཅག་དང་བའི་སྙིང་མཚོར་གསལ་བར་

སྤྱོན། །སྐུ་གསུམ་རིན་ཆེན་གཞལ་མེད་མངོན་དགའ་བར། །མཐོང་བའི་ཆོས་ལ་བདེ་

བླག་བགྲོད་པའི་ཐབས། །མཐའ་ཡས་རྒྱུད་སྡེའི་དགོངས་དོན་བླ་ན་མེད། །ཐོས་ལྡན་

སྒྲུབ་ལ་བརྩོན་པའི་སྐལ་བཟང་གི །ཡིད་ལ་ངོ་མཚར་ཅི་ཡང་སྐྲུན་བྱེད་པ། །གྲུབ་པ་

མཆོག་བརྙེས་ལཱུ་ཨི་པ་ཡི་ལུགས། །རྗེ་བཙུན་བླ་མའི་གསུང་བཞིན་བཤད་པར་

བྱ། །བློ་ལྡན་དམ་པའི་རྗེས་སུ་འབྲང་འདོད་རྣམས། །རྣམ་གཡེང་སྣོད་ཀྱི་སྐྱོན་གསུམ་

སྤོངས་ལ་ཉོན། །

༼བདེ་མཆོག་སྤྱིའི་རྣམ་གཞག་བཤད་པ།༽

འདིར་རྣལ་འབྱོར་གྱི་དབང་ཕྱུག་ལཱུ་ཨི་པའི་ལུགས་ཀྱི་དཔལ་འཁོར་ལོ་བདེ་

མཆོག་གི་བསྐྱེད་རིམ་བཤད་པ་ལ་གཉིས། བདེ་མཆོག་སྤྱིའི་རྣམ་གཞག་དང་། སྒྲུབ་

པཎ་ཆེན་བློ་བཟང་ཆོས་རྒྱན།

ཐབས་ཀྱི་གཞུང་དངོས་བཤད་པའོ། །

དང་པོ་ལ་གསུམ། རྩ་བཤད་ཀྱི་རྒྱུད་ངོས་བཟུང་བ། དེ་གང་དུ་གསུངས་པ་

སོགས་བཤད་པའི་གླེང་བསླང་བ། གྲུབ་ཆེན་གསུམ་གྱི་དགོངས་འགྲེལ་གྱི་གཞུང་ཇི་

ལྟར་བྱུང་ཚུལ་ལོ། །

དང་པོ་ནི། སྤྱིར་སྟོན་པ་ཐུགས་རྗེ་ཅན་དེས་འགྲོ་བ་རྣམས་ལ་ཕན་བདེ་བསྒྲུབ་

པའི་སླད་དུ། ཆོས་ཀྱི་རྣམ་གྲངས་ཇི་སྙེད་ཅིག་གསུངས་པ་ཐམས་ཅད་ཐེག་པ་ཆེ་ཆུང་

གི་སྡེ་སྣོད་གཉིས་སུ་འདུ་ཞིང་། ཐེག་ཆེན་གྱི་སྡེ་སྣོད་དེ་ཡང་རྒྱུ་ཕར་ཕྱིན་གྱི་ཐེག་པ་

དང་། འབྲས་བུ་རྡོ་རྗེའི་ཐེག་པ་གཉིས་སུ་འདུ་ལ། དེ་གཉིས་ཀྱི་ཁྱད་པར་ནི། འབྲས་བུ་

སངས་རྒྱས་ཀྱི་སྐུ་དང་། གནས་དང་། ལོངས་སྤྱོད་དང་། མཛད་པ་ཡོངས་སུ་དག་པ་

སྟེ་ཡོངས་སུ་དག་པ་བཞི་པོ་དེ་དང་རྣམ་པ་མཐུན་པའི་ལམ་བསྒོམ་པ་ཡོད་མེད་ཀྱི་སྒོ་

ནས་འབྱེད་ལ། དེ་ལྟ་བུ་ནི་གསང་སྔགས་པ་ལ་ཡོད་ཀྱི། ཕར་ཕྱིན་གྱི་ཐེག་པ་པ་ལ་

མེད་པས་རྒྱུའི་ཐེག་པ་དང་། འབྲས་བུའི་ཐེག་པ་ཞེས་སོ་སོར་འཇོག་པ་ཡིན་ནོ། །

མདོར་ན་ཕར་ཕྱིན་གྱི་ཐེག་པའི་ལུགས་ལ་ཐེག་ཆེན་གྱི་ཚོགས་སྦྱོར་སོགས་

ཡེ་ཤེས་ཀྱི་ཚོགས་དང་། སྙིང་རྗེ་ཆེན་པོ་དང་སེམས་བསྐྱེད་སོགས་བསོད་ནམས་ཀྱི་

ཚོགས་གཉིས་ཟུང་འབྲེལ་དུ་བྱས་ཏེ། བསྐལ་པ་གྲངས་མེད་གསུམ་དུ་ཉམས་སུ་

བླངས་པ་ལ་བརྟེན་ནས་སངས་རྒྱས་ཐོབ་པར་འདོད་ཀྱང་། དེའི་ལམ་ལ་འབྲས་དུས་

ཀྱི་ཡོངས་སུ་དག་པ་བཞིའམ། གཟུགས་སྐུ་དང་རྣམ་མཐུན་གྱི་ལམ་བསྒོམ་པ་མེད་

པས་ས་བཅུ་ཙམ་ལས་བགྲོད་མི་ནུས་སོ། །

འབྲས་བུ་གསང་སྔགས་ཀྱི་ཐེག་པ་དེ་ལ་ཡང་། ཁ་སྦྱོར་ལས། རྒོད་དང་བལྟ་

བདེ་མཆོག་ལཱུ་ཨི་པའི་བསྐྱེད་རིམ།

དང་ལག་བཅངས་དང་། །གཉིས་གཉིས་འཁྱུད་དང་རྣམ་པ་བཞི། །སྲིན་བུའི་ཚུལ་གྱིས་

རྒྱུད་བཞིར་གནས་ཅེས་གསུངས་པ་ལྟར་བྱ་རྒྱུད། སྤྱོད་རྒྱུད། རྣལ་འབྱོར་རྒྱུད། རྣལ་

འབྱོར་བླ་མེད་ཀྱི་རྒྱུད་དང་བཞི་ཡོད་པ་ལས། དེ་རྣམས་ཀྱི་འབྱེད་ཚུལ་ཡང་ཕྱིའི་བྱ་

བ་དང་ནང་ལྷའི་རྣལ་འབྱོར་གཉིས་ཀྱི་ནང་ནས་ཕྱིའི་བྱ་བ་གཙོ་བོར་སྤྱོད་ཅིང་། 

བསྒོམས་པའི་ལྷ་མོ་དང་ཕན་ཚུན་བལྟས་པ་ལས་བྱུང་བའི་བདེ་བ་ལམ་དུ་བྱེད་པ་ལ་

མོས་པའི་གདུལ་བྱ་ལ་གཙོ་བོར་གསུངས་པའི་རྒྱུད་དེ་བྱ་རྒྱུད་དང་། ཕྱིའི་བྱ་བ་དང་

ནང་ལྷའི་རྣལ་འབྱོར་གཉིས་ཆ་མཉམ་དུ་སྤྱོད་ཅིང་། བསྒོམས་པའི་ལྷ་མོ་དང་ཕན་ཚུན་

བགོད་པ་ལས་བྱུང་བའི་བདེ་བ་ལམ་དུ་བྱེད་པ་ལ་མོས་པའི་གདུལ་བྱ་ལ་གཙོ་བོར་

གསུངས་པའི་རྒྱུད་དེ་སྤྱོད་རྒྱུད་དང་། ཕྱིའི་བྱ་བ་དང་ནང་ལྷའི་རྣལ་འབྱོར་གཉིས་ཀྱི་

ནང་ནས་ལྷའི་རྣལ་འབྱོར་གཙོ་བོར་སྤྱོད་ཅིང་། བསྒོམས་པའི་ལྷ་མོ་དང་ཕན་ཚུན་

ལག་བཅངས་ལས་བྱུང་བའི་བདེ་བ་ལམ་དུ་བྱེད་པ་ལ་མོས་པའི་གདུལ་བྱ་ལ་གཙོ་

བོར་གསུངས་པའི་རྒྱུད་དེ་རྣལ་འབྱོར་རྒྱུད་དང་། ཕྱིའི་བྱ་བ་དང་ནང་ལྷའི་རྣལ་འབྱོར་

གཉིས་ཀྱི་ནང་ནས་ནང་ལྷའི་རྣལ་འབྱོར་གཙོ་བོར་སྤྱོད་ཅིང་། དབང་པོ་གཉིས་སྦྱོར་

གྱི་བདེ་བ་ལམ་དུ་བྱེད་པ་ལ་མོས་པའི་གདུལ་བྱ་ལ་གཙོ་བོར་གསུངས་ཤིང་། རྣལ་

འབྱོར་དེ་ལས་གོང་མའམ་བླ་མར་གྱུར་པའི་རྒྱུད་གཞན་མེད་པའི་རྒྱུད་དེ་བླ་མེད་ཀྱི་

རྒྱུད་དུ་འཇོག་པ་ཡིན་ནོ། །

དེ་ཡང་རྒྱུད་སྡེ་འོག་མ་གསུམ་གྱི་ལམ་ལ་ཡེ་ཤེས་ཀྱི་ཕྱག་རྒྱ་ལ་བལྟས་ཤིང་

བགོད་པ་དང་། ལག་བཅངས་ལས་བྱུང་བའི་བདེ་བས་སྟོང་ཉིད་བསྒོམ་པ་ཡེ་ཤེས་ཀྱི་

ཚོགས་དང་། ཐེག་ཆེན་སེམས་བསྐྱེད་དང་ལྷའི་འཁོར་ལོ་བསྒོམ་པ་སོགས་བསོད་



  4  

པཎ་ཆེན་བློ་བཟང་ཆོས་རྒྱན།

ནམས་ཀྱི་ཚོགས་ཟུང་འབྲེལ་དུ་ཉམས་སུ་བླངས་པས་སངས་རྒྱས་ཐོབ་པར་འདོད་

ཀྱང་། ཀུན་ནས་ཉོན་མོངས་ཕྱོགས་ཀྱི་སྐྱེ་ཤི་བར་དོ་གསུམ་དང་རྣམ་པ་མཐུན་པའི་

ལྷའི་འཁོར་ལོ་བསྒོམ་པ་མེད་པས། དེ་ཙམ་ལ་བརྟེན་ནས་སངས་རྒྱས་ཐོབ་པར་མི་

ནུས་སོ། །

བླ་མེད་ཀྱི་ལམ་ལ་འབྲས་བུའི་ཡོངས་སུ་དག་པ་བཞི་དང་མཐུན་པའི་ལམ་

ཡོད་པར་མ་ཟད། ཀུན་ནས་ཉོན་མོངས་ཕྱོགས་ཀྱི་སྐྱེ་ཤི་བར་དོ་གསུམ་དང་རྣམ་

མཐུན་གྱི་ལམ་བསྒོམ་པ་ཡོད་པས། སངས་རྒྱས་ཀྱི་གོ་འཕང་བདེ་བླག་ཏུ་ཐོབ་ནུས་

ཤིང་། སངས་རྒྱས་ཐམས་ཅད་ཀྱང་མཐར་བླ་མེད་ལ་བརྟེན་ནས་སངས་རྒྱས་པ་ཡིན་

ཏེ། གསང་བ་སྤྱི་རྒྱུད་ལས། སྐུ་གསུང་ཐུགས་ཀྱི་རྡོ་རྗེ་ཅན། །དུས་གསུམ་འབྱུང་བའི་

སངས་རྒྱས་རྣམས། །རྡོ་རྗེ་སྔགས་ཀྱི་མཐུ་ཡིས་ནི། །ཡེ་ཤེས་མཉམ་མེད་ཡང་དག་

བརྙེས། ཅེས་དང་། རིམ་ལྔ་ལས་ཀྱང་། ཤཱཀྱ་ཐུབ་པ་དེ་བཞིན་གཤེགས། །མངོན་པར་

བྱང་ཆུབ་འདི་བཞེད་ནས། །སྟོང་པ་ཆེན་པོས་སངས་རྒྱས་ཉིད། །ཐོབ་པར་བྱ་ཞེས་

མངོན་པར་དགོངས། །ནཻ་རཉྫ་ནའི་ཆུ་འགྲམ་དུ། །མི་གཡོ་ཏིང་འཛིན་ལ་བཞུགས་

ལ། །དེ་ཚེ་རྒྱལ་བ་མཁའ་རྡོ་རྗེ། །ཏིལ་གྱི་གང་བུ་གང་བཞིན་བཞུགས། །རྒྱལ་བའི་

སྲས་ལ་སེ་གོལ་དང་། །དེ་ལ་དབྱངས་གཅིག་གིས་གསུངས་པ། །བསམ་གཏན་འདི་

ནི་རྣམ་དག་མིན། །འདིས་ནི་མཐར་ཐུག་མི་འཐོབ་སྟེ། །ནམ་མཁའི་ངོས་ལྟར་མཆོག་

གྱུར་པའི། །འོད་གསལ་བ་ཡི་དེ་དམིགས་ཤིག །འོད་གསལ་བ་ཡི་གནས་ཐོབ་

ནས། །རབ་དགའི་གཟུགས་སུ་སྐྱེ་བར་འགྱུར། །དེ་ཚེ་རབ་དགའ་རྡོ་རྗེའི་སྐུ། །ཀུན་

གྱི་དབང་ཕྱུག་ཐོབ་པར་འགྱུར། །འདི་ལྟར་སྒྲ་དེ་གསན་པ་དང་། །དེ་ནས་ཏིང་འཛིན་

བདེ་མཆོག་ལཱུ་ཨི་པའི་བསྐྱེད་རིམ།

མི་གཡོ་བཏང་། །འདི་ལྟར་ནམ་ཕྱེད་དུས་སུ་ནི། །རྒྱལ་བའི་སྲས་ཀྱིས་དེ་ཉིད་

དམིགས། །ཅེས་གསུངས་པ་ལྟར་རོ། །དེ་ལྟ་བུའི་བླ་མེད་ཀྱི་རྒྱུད་དེ་ལ་ཕྱེ་བ་ལ། སྡོམ་

འབྱུང་ལས། རྣལ་འབྱོར་རྒྱུད་རྣམས་ཀྱི་ནི་ཚད། །བྱེ་བ་ཕྲག་ནི་དྲུག་ཏུ་ངེས། །དེ་

བཞིན་རྣལ་འབྱོར་མ་རྒྱུད་གྲངས། །བྱེ་བ་ཕྲག་ནི་བཅུ་དྲུག་གྲགས། ཅེས་རྣལ་འབྱོར་

རྒྱུད་དང་རྣལ་འབྱོར་མའི་རྒྱུད་དམ། ཡང་ན་རྡོ་རྗེ་སྙིང་པོ་རྒྱན་གྱི་རྒྱུད་ལས། རྡོ་རྗེ་

སྙིང་པོ་རྒྱན་གྱི་རྒྱུད། །མཁའ་འགྲོ་མ་དང་མཁའ་འགྲོ་ཕ། ཞེས་འབྱུང་བ་ལྟར་ཕ་རྒྱུད་

དང་མ་རྒྱུད་གཉིས་སུ་ཡོད་ལ།

དེ་གཉིས་ཀྱི་ཁྱད་པར་ཡང་ཐབས་སྒྱུ་མའི་སྐུ་རྩལ་དུ་བཏོན་ནས་འཆད་པའི་

རྒྱུད་དངོས་སམ། དེའི་སྡེར་གཏོགས་པ་ནི་ཕ་རྒྱུད་ཅེས་བྱ་སྟེ། སྒྱུ་མའི་སྐུ་དེ་སྣང་

ཕྱོགས་ཐབས་ཀྱི་ཆ་དང་། གཟུགས་སྐུའི་ཐུན་མོང་མ་ཡིན་པའི་རྒྱུ་ཕའི་ས་བོན་དང་

འདྲ་བས་དེ་སྐད་ཅེས་བྱ་སྟེ། མཁའ་འགྲོ་རྒྱ་མཚོ་ལས། རྣལ་འབྱོར་རྣམས་ལས་རྒྱུད་

རྒྱལ་དུ། །དེ་དང་དེ་ཡི་ཕྱོགས་དབྱེ་ཤེས། །འོད་གསལ་སྒྱུ་མ་བདག་གིས་ནི། །སྒྱུ་མ་

འཇིག་རྟེན་ལ་བཤད་དོ། །ཞེས་པ་རྒྱུད་ཀྱི་འཇོག་བྱེད་བསྟན་པ་ལྟར་རོ། །

སྒྱུ་ལུས་བསྒྲུབ་ཚུལ་གཙོ་བོར་མི་འཆད་ཅིང་། དོན་དམ་བདེན་པ་དང་རོ་

གཅིག་ཏུ་ཞུགས་པའི་འོད་གསལ་གྱི་ཡེ་ཤེས་རྩལ་དུ་བཏོན་ནས་འཆད་པའི་རྒྱུད་

དངོས་སམ། དེའི་སྡེར་གཏོགས་པ་ནི་མ་རྒྱུད་ཅེས་བྱ་སྟེ། དེ་འདྲ་བའི་འོད་གསལ་དེ་

སྟོང་ཕྱོགས་ཤེས་རབ་ཀྱི་ཆ་དང་། གཟུགས་སྐུའི་ཐུན་མོང་བའི་སྒྱུ་མའི་ས་བོན་དང་

འདྲ་བས་དེ་སྐད་ཅེས་བྱ་སྟེ། གུར་ལས། བཅོམ་ལྡན་འདས་ཇི་ལྟར་ན་རྣལ་འབྱོར་མའི་

རྒྱུད་ཀྱི་མཚན་རབ་ཏུ་འཇུག་པ་ལགས། རྡོ་རྗེ་འཛིན་གྱིས་གསུངས་པ། ཤེས་རབ་ཕ་

པཎ་ཆེན་བློ་བཟང་ཆོས་རྒྱན།

རོལ་ཕྱིན་པའི་ཐབས། །འདི་ནི་རྣལ་འབྱོར་མར་བརྗོད་དོ། །ཕྱག་རྒྱ་ཆེན་པོར་རབ་

སྦྱོར་བས། །གང་ཕྱིར་དེ་ཉིད་ལ་འཇུག་པ། །རྣལ་འབྱོར་མའི་རྒྱུད་ཅེས་བྱ། ཞེས་མ་

རྒྱུད་སྤྱིའི་དབང་དུ་བྱས་པའི་འཇོག་བྱེད་གསལ་བར་གསུངས་པ་ལྟར་རོ། །

བླ་མེད་ཀྱི་རྒྱུད་ཐམས་ཅད་བདེ་སྟོང་དབྱེར་མེད་ཀྱི་ཡེ་ཤེས་རྩལ་དུ་བཏོན་

ནས་འཆད་པས་གཉིས་མེད་ཀྱི་རྒྱུད་དུ་འཇོག་པ་རྗེ་བླ་མའི་དགོངས་པ་ཡིན་ཅིང་། 

དུས་འཁོར་འགྲེལ་ཆེན་ལས་ཀྱང་། གསང་འདུས་ཀྱི། ཐབས་དང་ཤེས་རབ་སྙོམས་

འཇུག་པ། །རྣལ་འབྱོར་ཞེས་ནི་མངོན་པར་བརྗོད། །འདུས་པ་སྦྱོར་བར་གསུངས་པ་

སྟེ། །ཐབས་དང་ཤེས་རབ་མངོན་རྗོད་བྱེད། ཅེས་དང་། དགྱེས་རྡོར་ལས། ཧེ་ཡིག་

གིས་ནི་སྙིང་རྗེ་ཆེ། །བཛྲ་ཤེས་རབ་ཅེས་བརྗོད་དེ། །ཤེས་རབ་ཐབས་ཀྱི་བདག་ཉིད་

རྒྱུད། །དེ་ནི་ང་ཡིས་བཤད་ཀྱིས་ཉོན། །ཞེས་དང་། དང་པོའི་སངས་རྒྱས་ལས། 

ཐབས་ཀྱི་ལུས་ཀྱིས་རྣལ་འབྱོར་མིན། །ཤེས་རབ་གཅིག་པུས་འགྱུར་མ་ཡིན། །ཐབས་

དང་ཤེས་རབ་སྙོམས་འཇུག་པ། །དེ་བཞིན་གཤེགས་པས་རྣལ་འབྱོར་གསུངས། 

ཅེས་པ་གསུམ་ཁུངས་སུ་མཛད་ནས་འདི་ལྟར་བཤད་དོ། །

དེས་ན་ཐབས་རྒྱུད་ཅེས་པའི་ཐབས་ནི་སྒྱུ་ལུས་དང་། ཐབས་ཤེས་གཉིས་

མེད་ཀྱི་རྒྱུད་ཅེས་པའི་ཐབས་ནི་ལྷན་སྐྱེས་ཀྱི་བདེ་ཆེན་ལ་བྱེད་པས་མིང་འདྲ་ཡང་

དོན་མི་འདྲ་ཞིང་། དེ་བཞིན་དུ་ཤེས་རབ་ཀྱི་རྒྱུད་ཅེས་པའི་ཤེས་རབ་ནི་དོན་གྱི་འོད་

གསལ་དང་། ཐབས་ཤེས་གཉིས་མེད་ཀྱི་རྒྱུད་ཅེས་པའི་ཤེས་རབ་ནི་སྟོང་ཉིད་རྟོགས་

པའི་ཤེས་རབ་ལ་བྱེད་པས་མིང་འདྲ་ཡང་དོན་ཐ་དད་དོ། །དེ་ལྟར་ན་ཐབས་རྒྱུད་དང་། 

མཁའ་འགྲོ་ཕའི་རྒྱུད་དང་། ཕ་རྒྱུད་རྣམས་དོན་གཅིག ཤེས་རབ་ཀྱི་རྒྱུད་དང་། མཁའ་

བདེ་མཆོག་ལཱུ་ཨི་པའི་བསྐྱེད་རིམ།

འགྲོ་མའི་རྒྱུད་དང་། མ་རྒྱུད་རྣམས་དོན་གཅིག་གོ །

འདིར་ནི་སློབ་དཔོན་ཀླུ་བྱང་གིས་སྡོམ་འབྱུང་ལ་ཤེས་རབ་ཀྱི་མདོ་ཞེས་

གསུངས་ཤིང་། གསང་བའི་དེ་ཉིད་གསལ་བ་ལས་ཀྱང་། དེ་ནས་རྣལ་འབྱོར་མ་རྒྱུད་

ཀྱི། །རིམ་པ་གཞན་ཡང་བཤད་པར་བྱ། །ཞེས་འཚམས་སྦྱར་ནས་བདེ་མཆོག་གི་

དོན་བཤད་པས། བདེ་མཆོག་གི་རྒྱུད་ནི་རྣལ་འབྱོར་མའི་རྒྱུད་ཡིན་ནོ། །

དེ་ཡང་རྩ་རྒྱུད་རྒྱས་པ་ཤླཽ་ཀ་འབུམ་ཕྲག་གསུམ་པ། འབྲིང་ཤླཽ་ཀ་འབུམ་ཕྲག་

གཅིག་པ། བསྡུས་པ་ལེའུ་ལྔ་བཅུ་རྩ་གཅིག་པ་གསུམ་དུ་ཡོད་དེ། ཧེ་རུ་ཀ་མངོན་

འབྱུང་ལས། འབུམ་ཕྲག་འབུམ་ཕྲག་གསུམ་ལས་ཕྱུང་། །རྒྱུད་ཀྱི་སྙིང་པོ་བསྡུས་པ་

ཡིན། ཞེས་དང་། མཁའ་འགྲོ་རྒྱ་མཚོ་ལས་ཀྱང་། དེ་ལྟར་ངེས་བརྗོད་འབུམ་གསུམ་

ལས། །ཕྱུང་བ་བདེ་མཆོག་ཉུང་ངུ་སྟེ། །ཨ་ཡིག་ལ་སོགས་ཀྵ་ཡིག་མཐར། །ལེའུ་

རྣམས་ཇི་ལྟའི་རིམ་པ་ཡིས། །དེ་ཁོ་ན་ཉིད་ལྡན་པར་སྦྱར། ཞེས་བཤད་པ་ལྟར་རོ། །

བཤད་རྒྱུད་ནི་རྡོ་རྗེ་མཁའ་འགྲོ་དང་། ཀུན་སྤྱོད་དང་། སྡོམ་འབྱུང་དང་ཕག་

མོ་མངོན་འབྱུང་གཉིས་གཅིག་ཏུ་བྱས་པ་དང་། མངོན་བརྗོད་དང་། ཐུན་མོང་གི་

བཤད་རྒྱུད་ཁ་སྦྱོར་དང་ལྔའོ། །དེ་ལྟར་ཡང་མི་ཐུབ་ཟླ་བས། མཁའ་འགྲོ་འབྱུང་བ་

ཀུན་སྤྱོད་དང་། །དེ་བཞིན་མཚན་མཆོག་བླ་མའི་རྒྱུད། །ཁ་སྦྱོར་རྒྱུད་དང་བཞི་པོ་

འདི། །བཤད་པའི་རྒྱུད་དུ་ཤེས་པར་བྱ། །ཞེས་བཤད་པ་ལྟར་རོ། །ཧེ་རུ་ཀ་མངོན་

འབྱུང་དང་། རྣལ་འབྱོར་མ་བཞི་ཞལ་སྦྱོར་བའི་རྒྱུད་དང་། མཁའ་འགྲོ་རྒྱ་མཚོ་རྣམས་

ནི་ཕྱོགས་མཐུན་གྱི་རྒྱུད་ཡིན་ནོ། །

གཉིས་པ་ནི། རྩ་བཤད་ཀྱི་རྒྱུད་དེ་རྣམས་གང་དུ་གསུངས་པའི་གནས་ནི་ཐོག་



  8  

པཎ་ཆེན་བློ་བཟང་ཆོས་རྒྱན།

མར་རི་རབ་ཀྱི་རྩེ་དང་། ཕྱིས་དཔལ་ལྡན་འབྲས་སྤུངས་ཀྱི་མཆོད་རྟེན་ཡིན་ལ། 

གསུང་བ་པོ་ནི་སྟོན་པ་ཤཱཀྱའི་རྒྱལ་པོ་འཁོར་ལོ་སྡོམ་པའི་རྣམ་པར་བསྟན་པ་ཉིད་

ཡིན་ཏེ། མཁའ་འགྲོ་རྒྱ་མཚོ་ལས། རྩོད་པའི་དུས་ཀྱི་སའི་ནང་དུ། །བཅོམ་ལྡན་མཐའ་

ཡས་པས་འདི་གསུངས། །ཤཱཀྱ་སེང་གེས་གསུངས་པའི་རྒྱུད། ཅེས་དང་། རྩ་རྒྱུད་

ལས། དཔའ་བོས་མདོར་བསྡུས་གསུངས་པ་ཡིན། ཞེས་གསུངས་པས་སོ། །

ཞུ་བ་པོ་ནི་ཕག་མོ་ཡིན་པར་དེ་ཉིད་ལས་བཤད་ལ། ཕྱག་རྡོར་གྱིས་ཞུས་པའི་

ཚུལ་ཡང་ཡོད་དོ། །

སྡུད་པ་པོ་ནི་མཁའ་འགྲོ་རྒྱ་མཚོར། བསྡུ་བ་མཛད་པ་སོགས་རྣམས་

ཀྱིས། །བདག་ལས་བགྲོད་པ་དེ་ཐོབ་བོ། །མ་མོ་ཐམས་ཅད་འདུས་རྣམས་ཀྱིས། །རྡོ་

རྗེའི་གནས་རྣམས་སུ་བསྡུས་སོ། །གཅིག་ལ་གཅིག་གི་བཞེད་པ་ནི། །གསོལ་བ་

འདེབས་ཤིང་གསོལ་འདེབས་མཛད། །བཅོམ་ལྡན་འདས་ཀྱིས་གསུངས་པ་

ཡི། །ཚིག་འདི་ལ་ནི་མངོན་པར་དགའ། །ཞེས་རྣལ་འབྱོར་མ་རྣམས་ཀྱིས་རྡོ་རྗེའི་

གནས་ཨཽརྱན་ལ་སོགས་པར་བསྡུས་པར་གསུངས་སོ། །

གསུམ་པ་ནི། རྡོ་རྗེ་གདན་པས། ཡིག་མཁན་རིགས་ལ་སྐལ་བར་ལྡན། །ཉ་ལྟོ་

ཟ་ཞིང་དངོས་གྲུབ་བརྙེས། །ལཱུ་ཨི་པ་ཞེས་བྱ་བ་ཡི། །བླ་མ་དེ་ལ་ཕྱག་འཚལ་ལོ། 

ཞེས་བསྟོད་པའི་ཨཽརྱན་གྱི་སློབ་དཔོན་ཆེན་པོ་ཀུན་ཏུ་དགེ་བ་མཚན་གཞན་ལཱུ་ཨི་པ་

ཞེས་གྲགས་པ་གྲུབ་པའི་དབང་ཕྱུག་ཆེན་པོ་དེ་ཉིད་ཀྱིས་བདེ་མཆོག་གི་མངོན་པར་

རྟོགས་པའི་གཞུང་མཛད་ཅིང་། འདི་ལ་ཡང་ལ་བ་པ་ལ་སོགས་པས་མཛད་པའི་རྒྱ་

འགྲེལ་བདུན་ཡོད་པར་གྲགས་སོ། །

བདེ་མཆོག་ལཱུ་ཨི་པའི་བསྐྱེད་རིམ།

དེའི་དངོས་སློབ་རྒྱལ་པོ་དྷ་རི་ཀ་པས་སྒྲུབ་ཐབས་དེ་ཉིད་ཀྱི་དཀྱིལ་ཆོག་མཛད་

ལ། དེའི་སློབ་མ་རྡོ་རྗེ་དྲིལ་བུ་པས་རིམ་པ་གཉིས་ཅི་རིགས་པར་སྟོན་པའི་གཞུང་ལྔ་

དང་། གྲུབ་ཆེན་ནག་པོ་སྤྱོད་པས་མཛད་པའི་གཞུང་དྲུག་རྣམས་སུ་ཡོད་དོ། །

༼སྒྲུབ་ཐབས་ཀྱི་གཞུང་དངོས་བཤད་པ།༽

གཉིས་པ་ལ་གཉིས། སྒྲུབ་ཐབས་སྤྱིའི་ཆིངས་བཤད་པ་དང་། སྒྲུབ་ཐབས་

དངོས་བཤད་པའོ། །

དང་པོ་ནི། རྩ་རྒྱུད་ལས། གོས་དང་ཕྱག་རྒྱ་ལྔ་ལ་སོགས། །ཤེས་རབ་ཡན་

ལག་ཕུར་བུ་གུར། །ཨཱ་ལི་ཀཱ་ལི་ཞེས་བརྗོད་ནས། །རྒྱུ་སོགས་སྟོང་པ་སྔོན་འགྲོ་

བ། །འཇུག་པ་སྒྲ་ལ་སོགས་པ་ནས། །ཇི་སྲིད་བསྡུས་པའི་སྦྱོར་ལྡན་པ། །བདུད་རྩི་

ཚིམ་བྱེད་མྱ་ངན་འདས། །ལག་པའི་མཆོད་པ་དབང་བསྐུར་བ། །གོ་ཆ་ཆེན་པོས་ཡང་

དག་བསྲུང་། །སྔགས་རྣམས་ཀུན་གྱིས་མཆོད་པར་བྱ། །དེ་ལྟར་དེ་ཉིད་བཅུ་བཞི་

ནི། །མདོར་བསྡུས་ནས་ནི་བཤད་པ་ཡིན། །ཞེས་རྩ་རྒྱུད་ཀྱི་དོན་དེ་ཉིད་བཅུ་བཞིར་

བསྡུས་པ་འདི་ལ་རྒྱུད་དོན་ཐམས་ཅད་བསྡུས་པ་དང་། ནང་རྫོགས་རིམ་ལ་སྦྱར་བ་

དང་། ཕྱི་བསྐྱེད་རིམ་ལ་སྦྱར་ཏེ་བཤད་པ་གསུམ་ལས། ཕྱི་མ་ཡི་དབང་དུ་བྱས་ན་

གོས་ཀྱི་སྐད་དོད་བཱ་ས་ན་ཞེས་པ་གནས་ལའང་འཇུག་པས། སྒྲུབ་པ་པོས་གང་དུ་

བསྒོམ་པའི་གནས་ཀྱི་དེ་ཉིད་བསྟན། ཕྱག་རྒྱ་ལྔའི་དེ་ཉིད་ཀྱིས་སྒྲུབ་པ་པོ་ཆས་སུ་

འཇུག་ཚུལ་བསྟན། ཤེས་རབ་ཡན་ལག་གི་དེ་ཉིད་ཀྱིས་སྒྲུབ་གྲོགས་ཕྱག་རྒྱ་བསྟན། 

ཕུར་བུ་དང་གུར་གྱི་དེ་ཉིད་ཀྱིས་བསྲུང་འཁོར་བསྟན། ཨཱ་ལི་ཀཱ་ལིའི་དེ་ཉིད་ཀྱིས་ཨཱ་

ལིའི་དེ་ཉིད་དང་ཀཱ་ལིའི་དེ་ཉིད་གཉིས་བསྟན། རྒྱུ་སོགས་སྟོང་པ་སྔོན་དུ་འགྲོ་བའི་དེ་



  10  

པཎ་ཆེན་བློ་བཟང་ཆོས་རྒྱན།

ཉིད་ཀྱིས་ཡེ་ཤེས་ཀྱི་ཚོགས་གསོག་པ་སོགས་སྔོན་དུ་སྟོང་ཉིད་བསྒོམ་ཚུལ་བསྟན། 

འཇུག་པ་སྒྲ་ལ་སོགས་པའི་དེ་ཉིད་ཀྱིས་ནཱ་ད་ནམ་མཁར་འཇོག་པ་ནས་རྒྱུ་རྡོ་རྗེ་

འཛིན་པ་ཧཱུཾ་ཡིག་ཏུ་བསྐྱེད་པའི་བར་བསྟན། བསྡུས་པའི་སྦྱོར་བ་དང་ལྡན་པའི་དེ་ཉིད་

ཀྱིས་འབྲས་བུ་རྡོ་རྗེ་འཛིན་པ་བསྐྱེད་པ་ནས་ཡེ་ཤེས་ཀྱི་འཁོར་ལོ་དང་དབྱེར་མེད་དུ་

བྱེད་པའི་བར་བསྟན། བདུད་རྩི་ཚིམ་བྱེད་ཀྱི་དེ་ཉིད་ཀྱིས་ཕྱི་ནང་གསང་བའི་མཆོད་

པ་རྣམས་བྱེད་ཚུལ་བསྟན། མྱང་འདས་ཀྱི་དེ་ཉིད་ཀྱིས་ཉེར་བསྡུ་དང་རྣལ་འབྱོར་ཆེན་

པོ་བསྒོམ་ཚུལ་བསྟན། གོ་ཆའི་དེ་ཉིད་ཀྱིས་ཡབ་ཡུམ་གཉིས་ལ་གོ་ཆའི་ལྷ་དང་ཡི་

གེའི་གོ་ཆ་འགོད་ཚུལ་བསྟན། ལག་མཆོད་ཀྱི་དེ་ཉིད་ཀྱིས་རྒྱུད་འདིའི་ཐུན་མོང་མ་

ཡིན་པའི་ཁྱད་ཆོས་གཡོན་པའི་ཀུན་སྤྱོད་སོགས་དམ་ཚིག་རྣམས་ལ་སློབ་ཚུལ་

བསྟན། དབང་བསྐུར་བའི་དེ་ཉིད་ཀྱིས་སློབ་མ་དང་ལྷ་ལ་དབང་བསྐུར་བའི་དེ་ཉིད་

བསྟན། སྔགས་མཆོད་ཀྱི་དེ་ཉིད་ཀྱིས་རྒྱུད་འདིའི་ཐུན་མོང་མ་ཡིན་པའི་ཁྱད་ཆོས་

སྔགས་མཆོད་བྱེད་ཚུལ་རྣམས་བསྟན་ནོ། །

༼གང་གིས་བསྒོམ་པའི་རྟེན་བཤད་པ།༽

གཉིས་པ་ལ་གསུམ། གང་གིས་བསྒོམ་པའི་རྟེན། གང་དུ་བསྒོམ་པའི་གནས། 

ཇི་ལྟར་བསྒོམ་པའི་ཚུལ་ལོ། །

དང་པོ་ནི། བཤེས་གཉེན་བསྟེན་ཚུལ་ནས་བཟུང་སྟེ། སྐྱེས་བུ་གསུམ་གྱི་ལམ་

རིམ་ལ་བློ་ལེགས་པར་སྦྱངས་པ་ཅིག་དགོས་ཏེ། སྡོམ་འབྱུང་ལས། བརྟན་ཞིང་དུལ་

ལ་བློ་གྲོས་ལྡན། །བཟོད་ལྡན་དྲང་ཞིང་གཡོ་སྒྱུ་མེད། །མི་དགེ་བཅུ་ནི་ཡོངས་སུ་

སྤངས། །སེམས་ཅན་རྣམས་ལ་བྱམས་པར་བལྟ། །འབར་བའི་མེ་དང་དུག་བཞིན་

བདེ་མཆོག་ལཱུ་ཨི་པའི་བསྐྱེད་རིམ།

དུ། །གཞན་གྱི་ནོར་ལ་མི་རེག་ཅིང་། །རྟག་པར་རྒྱུན་དུ་བླ་མ་མཆོད། །དམ་ཆོས་བལྟ་

བར་སྤྲོ་བ་དང་། །རྟག་ཏུ་སྦྱིན་པ་ལ་སོགས་དགའ། །འཇིག་རྟེན་ཕ་རོལ་མངོན་པར་

འདོད། །དེ་དག་སློབ་མར་རབ་བསྔགས་ཏེ། །དཀྱིལ་འཁོར་དགེ་བ་བསྟན་པར་

བྱ། །ཞེས་གསུངས་པའི་ཕྱིར་རོ། །

དེའི་མཇུག་ཏུ་མཚན་ཉིད་དང་ལྡན་པའི་རྡོ་རྗེ་སློབ་དཔོན་ལེགས་པར་བསྟེན་

ནས་དབང་བསྐུར་བ་ཐོབ་ཅིང་ཁས་བླངས་པའི་དམ་ཚིག་དང་སྡོམ་པ་ཚུལ་བཞིན་

བསྲུང་བ་ཅིག་དགོས་ཏེ། དེ་ཉིད་ལས། ཇི་ལྟར་ཉེ་བར་བསྟན་པ་བཞིན། །ཕྱི་ནས་དམ་

ཚིག་སྤྱོད་པར་བརྩོན། །སྣོད་དུ་བྱས་པའི་རྒྱུ་ལས་ནི། །འཁོར་ལོ་ལ་སོགས་སྒོམ་རིམ་

གྱིས། །ཡང་དག་མན་ངག་ཕུན་ཚོགས་རྣམས། །འགྲུབ་པར་འགྱུར་རོ་གཞན་དུ་

མིན། །ཞེས་པ་ལྟར་རོ། །

༼གང་དུ་བསྒོམ་པའི་གནས་བཤད་པ།༽

གཉིས་པ་ནི། མངོན་བརྗོད་ལས། རི་སུལ་དང་ནི་རི་རྩེ་དང་། །ཆུ་བོ་ཆེན་པོའི་

ངོགས་དག་དང་། །རྒྱ་མཚོ་ཆེན་པོའི་འགྲམ་དག་དང་། །ཤིང་གཅིག་དང་ནི་དགེ་བའི་

གནས། །མ་མོའི་ཁྱིམ་མམ་དུར་ཁྲོད་དང་། །སྣ་ཚོགས་དབེན་པའི་ས་ཕྱོགས་

སམ། །ལྷ་ཁང་དང་ནི་མཆོད་རྟེན་ནམ། །ཁྱིམ་མམ་བཞི་མདོ་དག་ཏུ་ནི། །སྒྲུབ་པ་པོ་

ཡིས་སྦྱོར་བསྒྲུབས་ན། །འདོད་པ་ཀུན་གྱི་འབྲས་བུ་སྟེར། །ཞེས་པའི་གནས་རྣམས་

སམ། གཙོ་བོར་ཡིད་དང་མཐུན་པའི་གནས་སོ། །



  12  

པཎ་ཆེན་བློ་བཟང་ཆོས་རྒྱན།

༼བསྐྱེད་རིམ་གྱི་སྐུ་གསུམ་གྱི་རྣམ་གཞག་རགས་ཙམ་བཤད་པ།༽

གསུམ་པ་ལ་གཉིས། །རིམ་པ་དང་པོའི་སྐུ་གསུམ་གྱི་རྣམ་གཞག་རགས་པ་

ཙམ་བརྗོད་པ་དང་། སྐབས་སུ་བབས་པའི་དོན་ཉིད་བཤད་པའོ། །

དང་པོ་ནི། འཛམ་བུ་གླིང་པའི་མི་མངལ་སྐྱེས་ཁམས་དྲུག་ལྡན་པ་ཞིག་འཆི་

བ་ན། གཉིས་སྣང་རགས་པ་སྣང་མཆེད་ཐོབ་གསུམ་དང་བཅས་པ་འོད་གསལ་དུ་

བསྡུས་པ་ནི་འཆི་བ་ཆོས་སྐུ་དང་། དེ་ལས་བར་དོ་གྲུབ་པ་ནི་བར་དོ་ལོངས་སྐུ་དང་། 

བར་དོ་དེ་ཁུ་ཁྲག་གི་དབུས་སུ་སྐྱེ་བ་བླངས་པ་སྐྱེ་བ་སྤྲུལ་སྐུ་སྟེ་གཞིའི་སྐྱེ་ཤི་བར་དོ་

གསུམ་ལ་སྐུ་གསུམ་གྱི་ཐ་སྙད་དང་། ཁམས་དཀར་དམར་གཉིས་ལ་ཨཱ་ལི་ཀཱ་ལིའི་ཐ་

སྙད་སྡོམ་འབྱུང་ལས་མཛད་དོ། །

མངལ་དུ་རྩ་ཁམས་ཆགས་ཚུལ་ནི། རྩ་སྟོང་ཕྲག་དོན་གཉིས་ཀྱི་ནང་ནས་ཐོག་

མར་སྙིང་གའི་རོ་རྐྱང་དབུ་མ་གསུམ་དང་། དེ་ནས་གནས་ཉེར་བཞིའི་རྩ་དང་། དེ་ནས་

ལྷག་མ་གཞན་རྣམས་ཆགས་ལ། དེ་བཞིན་དུ་ཐོག་མར་སྙིང་གའི་དྷཱུ་ཏཱིའི་ནང་གི་

ཁམས་དཀར་དམར་ཆགས། དེའི་འོག་ཏུ་སྤྱི་བོ་དང་ལྟེ་བའི་རྩ་འཁོར་གྱི་དབུས་སུ་

ཁམས་དཀར་དམར་གཉིས་རིམ་བཞིན་ཆགས། དེ་ནས་གནས་ཉེར་བཞིའི་རྩ་ནང་གི་

ཁམས་རྣམས་ཆགས་པ་ཡིན་ནོ། །

སྙིང་གའི་ཐིག་ལེ་ལ་དཔའ་བོ་དང་། ཧེ་རུ་ཀ་དང་། དཔྱིད་དང་། ཧཱུཾ་ཡིག་དང་། 

མི་ཤིགས་པའི་ཐ་སྙད་མཛད། ལྟེ་བའི་ཐིག་ལེ་ལ་ཨ་ཐུང་དང་། གཏུམ་མོ་དང་། བདག་

མེད་མ་དང་། ཕག་མོའི་ཐ་སྙད་མཛད། གནས་ཉེར་བཞིའི་རྩ་ནང་གི་ཁམས་ལ་དཔའ་

བོ་དང་། རྩ་རྣམས་ལ་རྣལ་འབྱོར་མའི་ཐ་སྙད་མཛད་དོ། །

བདེ་མཆོག་ལཱུ་ཨི་པའི་བསྐྱེད་རིམ།

མཐར་འཆི་བ་ན་རྩ་སྟོང་ཕྲག་དོན་གཉིས་ཀྱི་ནང་ནས་རྒྱུ་བའི་ཐིག་ལེ་རྣམས་

སྙིང་གའི་དྷཱུ་ཏཱིའི་ནང་དུ་བསྡུས་ནས་འཆི་བ་འོད་གསལ་ཉམས་སུ་མྱོང་བ་ཡིན་ནོ། །

དེ་ན་སྐབས་འདིར་སྦྱངས་གཞིའི་རྣམ་གཞག་དེ་ལྟར་ཤེས་དགོས་ཏེ། སྒྲུབ་

ཐབས་འདིར་དེ་དགེ་སྦྱོང་བ་ལ་འཇུག་པའི་ཕྱིར་རོ། །

སྦྱང་གཞི་དེ་དག་སྦྱོང་བའི་དབང་དུ་མཛད་ནས་རྩ་བཤད་ཀྱི་རྒྱུད་རྣམས་

ལས་སྒྲུབ་ཐབས་བཞི་བཅུ་ཙམ་བཤད་ཅིང་། དེ་དག་ཐམས་ཅད་ཀྱང་སྦྱང་གཞི་སྦྱོང་

བ་དང་། རྫོགས་རིམ་ཟབ་མོའི་སྨིན་བྱེད་དང་། འབྲས་བུ་སྐུ་གསུམ་འགྲུབ་པ་ལ་

འདུས་པ་བ་རྣམས་དང་ཁྱད་པར་མེད་ཀྱང་། འདིར་ནི་སྤྱིར་དགའ་བ་བཞི་དང་གཙོ་

བོར་ལྷན་སྐྱེས་བསྒྲུབ་པའི་ཐབས་སྟོན་ཏོ། །

གཉིས་པ་ལ་གཉིས། ཐུན་གྱི་ངོ་བོ་ལ་ཇི་ལྟར་བྱ་བ་དང་། ཐུན་སྔ་ཕྱིའི་བར་དུ་

ཇི་ལྟར་བྱ་བའོ། །

དང་པོ་ལ་གསུམ། ཐུན་གྱི་འགོར་ཇི་ལྟར་བྱ་བ་དང་། དངོས་གཞི་ལ་ཇི་ལྟར་

བྱ་བ་དང་། མཇུག་ཏུ་ཇི་ལྟར་བྱ་བའོ། །དང་པོ་ལ་གཉིས། སྤྱིའི་སྔོན་འགྲོ་དང་། སྐབས་

འདིའི་སྔོན་འགྲོའ།ོ །

༼སྤྱིའི་སྔོན་འགྲོ་མཆོད་གཏོར་བྱིན་གྱིས་བརླབ་པ།༽

དང་པོ་ལ་ནང་མཆོད་བྱིན་རླབས། སྔོན་འགྲོ་གཏོར་མ། བདག་བསྐྱེད་ཀྱི་

མཆོད་པ་བྱིན་རླབས། །རྡོ་རྗེ་སེམས་དཔའི་”བསྒོམ1]་བཟླས་བྱ་བ་དང་བཞིའོ། །

དང་པོ་ནི། སྒྲུབ་པ་པོ་རང་ཉིད་ཆས་སུ་འཇུག་པ་དང་། རོ་གདན་ལ་འདུག་

1  [མ་ཕྱི། ༨བ༡ན།  ཟ་སྒོམ   * བསྒོམ

པཎ་ཆེན་བློ་བཟང་ཆོས་རྒྱན།

པར་མོས་པ་དང་། བདུད་རྩི་རིལ་བུའམ་ནང་མཆོད་ཀྱིས་ཁ་དག་པར་བྱས་ལ། ཐོག་

མར་ཧེ་རུ་ཀ་ཡུམ་བཅས་ཀྱི་སྐུར་བསྒོམ་དགོས་ཏེ། རང་ཐ་མལ་གྱི་སྣང་ཞེན་དང་ལྡན་

པས་ནང་མཆོད་སོགས་བྱིན་གྱིས་རློབ་མི་ནུས་པའི་ཕྱིར་རོ། །

དེའི་འོག་ཏུ་ནང་མཆོད་བྱིན་གྱིས་བརླབས་པ་ལ་དགོས་པ་ཡོད་དེ། མཆོད་

གཏོར་རྣམས་ལ་ནང་མཆོད་ཀྱིས་གཏོར་ནས་བགེགས་བསང་དགོས་ལ། བཏུང་བ་

ཐ་མལ་པས་དེ་དག་བྱ་མི་ནུས་པའི་ཕྱིར་རོ། །

དེ་ཡང་རང་ལྷའི་རྣལ་འབྱོར་དང་ལྡན་པས་ལས་སྔགས་བརྗོད་ཅིང་དུ་མ་སྐྱེས་

མ་དཔག་ཏུ་མེད་པ་སྤྲོས་ཏེ་བགེགས་བསྐྲད་པར་བསམ་པ་ནི་བསང་བ་དང་། སྭ་བྷཱ་ཝའི་

སྔགས་བརྗོད་ནས་ནང་མཆོད་ཀྱི་རྫས་སྣོད་དང་བཅས་པས་མཚོན་པའི་མ་དག་པའི་

སྣང་བ་སྦྱངས་ཏེ། བདེ་སྟོང་དབྱེར་མེད་ཀྱི་རྣམ་རོལ་དུ་བལྟ་བ་ནི་སྦྱང་བ་ཡིན་ནོ། །

བསྐྱེད་པ་ནི་གཏོར་མ་བྱིན་རླབས་ལྟར་བྱ་བ་ཡིན་ལ། དྲིལ་བུ་པས། དེ་སྟེང་

ཨཱཿ ལས་པདྨའི་སྣོད། །དུམ་བུ་གཅིག་པ་ནང་དམར་པོ། ཞེས་བཤད་པ་ལྟར་ཐོད་པའི་

ནང་དུ་རྫས་རྣམས་བཞག་པ་ལ་དགོས་པ་ཡོད་དེ། ཐོད་པའི་སྐད་དོད་ཀ་པཱ་ལ་བདེ་བ་

སྐྱོང་བ་ལ་འཇུག་པ་དང་། ཐོད་པར་ཐོད་པའི་ཕྱི་དཀར་བས་སྟོང་པ་དང་། ནང་དམར་

བས་བདེ་བ་དང་། དེ་གཉིས་ཐོད་པ་གཅིག་ལ་ཚང་བས་བདེ་སྟོང་དབྱེར་མེད་ཀྱི་ཡེ་

ཤེས་མཚོན་པའི་རྒྱུ་མཚན་གྱིས་ཡིན་པའི་ཕྱིར་རོ། །

ཤ་ལྔ་བདུད་རྩིའི་རྫས་སུ་འཇོག་པའི་རྒྱུ་མཚན་ཡོད་དེ། དེ་ལ་སྦྱངས་རྟོགས་

སྦར་གསུམ་བྱས་ནས་ལོངས་སྤྱད་ཅིང་ལྷ་ལ་ཕུལ་བས། དངོས་གྲུབ་མྱུར་དུ་འགུགས་

པས་ལྕགས་ཀྱུ་ལྔ་དང་། དངོས་གྲུབ་གསལ་བར་བྱེད་པས་སྒྲོན་མ་ལྔ་ཞེས་བཤད་

བདེ་མཆོག་ལཱུ་ཨི་པའི་བསྐྱེད་རིམ།

པའི་ཕྱིར་རོ། །

དྲི་ཆེན་སོགས་བདུད་རྩིའི་རྫས་སུ་འཇོག་པའི་རྒྱུ་མཚན་ཡོད་དེ། དེ་དག་

ལུས་ཟུངས་ཆགས་པའི་དྭངས་མ་ཡིན་པས། དེ་ལ་སྦྱངས་རྟོགས་སྦར་གསུམ་བྱས་

ཏེ་ལོངས་སྤྱད་ཅིང་ལྷ་ལ་ཕུལ་བས། འཆི་མེད་འགྲུབ་པའི་ཆ་ནས་ཡིན་པའི་ཕྱིར་རོ། །

བདུད་རྩིའི་རྫས་རྣམས་ལུགས་འབྱུང་ལུགས་ལྡོག་གིས་བསྐྱེད་པ་ལ་དགོས་

པ་ཡོད་དེ། རྫོགས་རིམ་དང་། འབྲས་བུའི་སྐབས་སུ་ལྷན་སྐྱེས་ཀྱི་དགའ་བཞི་ལུགས་

འབྱུང་ལུགས་ལྡོག་ཏུ་འབྱུང་བ་དེ་མཚོན་བྱེད་ཡིན་པའི་ཕྱིར་རོ། །

བདུད་རྩི་ལྔ་གཤེགས་པ་ལྔའི་ས་བོན་དང་། ཤ་ལྔ་གཤེགས་མ་ལྔའི་ས་བོན་

ལས་བསྐྱེད་ཅིང་། ཡི་གེ་དེ་དག་གིས་མཚན་པར་བྱས་པ་ལ་དགོས་པ་ཡོད་དེ། 

བདུད་རྩི་ལྔ་གཤེགས་པ་ལྔའི་ངོ་བོ་དང་། ཤ་ལྔ་གཤེགས་མ་ལྔའི་ངོ་བོར་བྱིན་གྱིས་

རློབ་པའི་ཆེད་ཡིན་པའི་ཕྱིར་རོ། །

བྱིན་གྱིས་བརླབ་ཚུལ་དངོས་ནི་ཧཱུཾ་དཀར་པོ་ལས་བྱུང་བའི་ཁ་ཊྭཱཾ་ག་ཐོད་པར་

ལྷུང་ནས་བྱིན་གྱིས་བརླབ་པའི་རྒྱུ་མཚན་ཡོད་དེ། ཁ་ཊྭཱཾ་གས་མཚོན་པའི་ཧེ་རུ་ཀའི་

ཐུགས་བདེ་སྟོང་གི་ཡེ་ཤེས་ཀྱི་ངོ་བོར་བྱིན་གྱིས་རློབ་པའི་ཆེད་ཡིན་པའི་ཕྱིར་རོ། །

དེ་ནས་དབྱངས་གསལ་གྱི་ཡི་གེའི་གཟུགས་རྣམས་བདུད་རྩིའི་སྟེང་དུ་

བསམ་ནས་ཡི་གེ་གསུམ་གྱི་ངོ་བོར་བསྒྱུར་ཏེ་བྱིན་གྱིས་བརླབས་པ་ལ་དགོས་པ་

ཡོད་དེ། ཨཱ་ལི་ཀཱ་ལིས་མཚོན་པའི་བདེ་སྟོང་གི་ཡེ་ཤེས་སམ། རྡོ་རྗེ་གསུམ་གྱི་

བདག་ཉིད་དུ་བྱིན་གྱིས་བརླབ་པའི་ཕྱིར་རོ། །

༼སྔོན་འགྲོའི་མཆོད་གཏོར་འབུལ་བ།༽

གཉིས་པ་ནི། མཁའ་འགྲོ་རྒྱ་མཚོར་ཞིང་སྐྱོང་ལ་གཏོར་མ་སྟེར་བར་བཤད་པ་

ལྟར། དཀར་ཕྱོགས་སྐྱོང་བའི་ཕྱོགས་སྐྱོང་དང་ཞིང་སྐྱོང་སོགས་འཇིག་རྟེན་པ་རྣམས་

ལ་གཏོར་མ་ཕུལ་ནས་འཕྲིན་ལས་བཅོལ་བ་ལ་དགོས་པ་ཡོད་དེ། སྒྲུབ་ཐབས་དངོས་

གཞི་བསྒོམ་པ་ལ་བགེགས་ཀྱི་བར་ཆད་མི་འབྱུང་བར་བྱ་བའི་ཆེད་ཡིན་པའི་ཕྱིར་

རོ། །འཇིག་རྟེན་པ་རྣམས་འོད་གསལ་དུ་བཅུག་ནས་ལྷའི་སྐུར་བསྒོམས་པ་ལ་དགོས་

པ་ཡོད་དེ། དེ་དག་ལ་ཕན་གདགས་པ་དང་སྒྲུབ་པ་པོ་རང་ཉིད་ཐ་མལ་གྱི་སྣང་ཞེན་

དང་བྲལ་བར་བྱ་བའི་ཆེད་ཡིན་པའི་ཕྱིར་རོ། །གཞན་རྣམས་སླ་ལ་སྔགས་དོན་ནི་

མཚན་བུར་བཀོད་པ་ལྟར་ཡིན་ནོ། །

ༀ་ཁ་ཁ། [ཟོ་ཟོ] ཁཱ་ཧི་ཁཱ་ཧི། [ཟོ་ཤིག་ཟོ་ཤིག] སརྦ་ཡཀྵ། [གནོད་སྦྱིན་ཐམས་ཅད།] 

རཱཀྵ་ས་བྷཱུ་ཏ། [སྲིན་པོ་འབྱུང་པོ།] པྲེ་ཏ། [ཡི་དྭགས།] པི་ཤཱ་ཙ། [ཤ་ཟ།] ཨུནྨཱ་ད། [སྨྱོ་བྱེད།] ཨ་

བ་སྨཱ་ར། [བརྗེད་བྱེད།] བཛྲ་ན་ཀ་ཌ་ྰཀི་ནྱ་ད་ཡཿ [རྡོ་རྗེ་མཁའ་འགྲོ། མཁའ་འགྲོ་མ་རྣམས་ལ་སྟེར་བས།] 

ཨི་མཾ་བ་ལ່་གྲི་ཧྞནྟུ། [གཏོར་མ་འདི་གཟུང་དུ་གསོལ།] ས་མ་ཡ་རཀྵནྟུ། [དམ་ཚིག་བསྲུང་བ་གྱིས་

ཤིག] །མ་མ་སརྦ་སིདྡྷི་མྨེ་པྲ་ཡ་ཙྪནྟུ། [བདག་ལ་དངོས་གྲུབ་ཐམས་ཅད་སྩལ་དུ་གསོལ།] ཡ་ཐཻ་པཾ། 

[ཇི་ལྟར་འདོད་པ།] ཡ་ཐཻ་ཥྚཾ། [དེ་ལྟར།] བྷཾ་ཛ་ཐ། [བཟའ་བ།] བི་པ་ཐ། [བཏུང་བ།] ཛི་གྷྲ་ཐ། [མྱང་

བར་གྱིས།] མཱ་ཏི་ཀྲ་མ་ཐ། [རིམ་པ་ལས་མ་འདའ་བར།] མ་མ་སརྦཱ་ཀཱརྟ་ཡཱ། [བདག་གི་དགོས་པ་ཐམས་

ཅད།] སད་སུ་ཁཾ་བི་ཤུདྡྷ་ཡེ། [བདེ་བ་དམ་པ་རྣམ་པར་དག་པའི།] ས་ཧ་ཡི་ཀ །[གྲོགས་མཛད་དུ་

གསོལ།] བྷ་ཝནྷུ་ཧཱུཾ་ཧཱུཾ་ཕཊཿ ཕཊཿ སཱཧཱ།

གསུམ་པ་ནི། སྡོམ་འབྱུང་ལས། མཆོད་ཡོན་ཞབས་བསིལ་བསང་གཏོར་

བདེ་མཆོག་ལཱུ་ཨི་པའི་བསྐྱེད་རིམ།

དག །ཅེས་དང་། མེ་ཏོག་བདུག་པ་མར་མེ་དྲི། །དེ་བཞིན་ཞལ་ཟས་དབུལ་བར་

བྱ། །ཞེས་གསུངས་པས། ཆུ་བཞི་ཉེར་སྤྱོད་རོལ་མོ་དང་བཅས་པ་ཡིན་ལ། བིḈྺ་པས། 

དེ ་རྗེས་ཡི་གེ ་གསུམ་སྔགས་ཀྱིས། །མངོན་པར་བསྔགས་པའི་དམ་ཚིག་

ཆུས། །མཆོད་རྫས་དག་ལ་བསང་གཏོར་བྱ། ཞེས་དང་། བྷུ་བ་བློ་ལྡན་གྱིས། བི་མུ་

མར་འདི་ལེགས་བཀང་། །བགེགས་ཀུན་རྣམ་པར་སེལ་བར་བྱེད། ཅེས་བཤད་པ་

ལྟར། ནང་མཆོད་གཏོར་ལ་བསང་སྦྱང་སྔར་བཞིན་དུ་བྱའོ། །

དེ་ནས་ཀཾ་ལས་ཐོད་པའི་སྣོད་རྣམས་སུ། ཧཱུཾ་ལས་མཆོད་རྫས་རྣམས་”རང1་

བཞིན་སྟོང་ཉིད། རྣམ་པ་མཆོད་རྫས། བྱེད་ལས་དབང་པོ་དྲུག་གི་སྤྱོད་ཡུལ་དུ་ཟག་

པ་མེད་པའི་བདེ་བ་ཁྱད་པར་ཅན་བསྐྱེད་པར་བསམ་སྟེ། བརྟག་གཉིས་ལས། སྣ་

ཚོགས་ཧཱུཾ་ལས་རྫོགས་པ་དང་། །མེ་ཏོག་ལ་སོགས་དབུལ་བར་བྱ། །ཞེས་གསུངས་

པས་སོ། །

མཆོད་རྫས་རྣམས་ཧཱུཾ་ཡིག་ལས་བསྐྱེད་པ་ལ་དགོས་པ་ཡོད་དེ། ཧཱུཾ་ཡིག་

གཙོ་བོའི་ཐུགས་གཉིས་སུ་མེད་པའི་ཡེ་ཤེས་ཀྱི་ས་བོན་ཡིན་པས། ཡེ་ཤེས་དེ་ཉིད་

མཆོད་རྫས་ཀྱི་རྣམ་པར་ཤར་བར་མོས་དགོས་པའི་ཕྱིར་རོ། །

༼རྡོར་སེམས་བསྒོམ་བཟླས་བྱ་བ།༽

བཞི་པ་ནི། སྙིང་པོ་རྒྱན་ལས། སངས་རྒྱས་ཀུན་གྱི་སྐུ་གཅིག་པུ། །པད་

དཀར་ཟླ་བའི་དབུས་གནས་ཤིང་། །རྡོ་རྗེ་དྲིལ་བུ་རྒྱན་སྤྲས་པའི། །རྡོ་རྗེ་སེམས་དཔའ་

ལེགས་དམིགས་ཤིང་། །ཡི་གེ་བརྒྱ་པ་ཆོ་ག་བཞིན། །ཉི་ཤུ་རྩ་ནི་རེ་རེ་བཟླས། །ལྟུང་

1  [མ་ཕྱི། ༡༠ན༤ན།  དང   * རང]

སོགས་བྱིན་གྱིས་བརླབ་འགྱུར་བས། །འཕེལ་བ་རུ་ནི་མི་འགྱུར་ཞེས། །གྲུབ་པ་

མཆོག་རྣམས་ཀྱིས་བཤད་པས། །ཐུན་མཚམས་སུ་ནི་སྤྱད་པར་བྱ། །འབུམ་ཕྲག་ཏུ་

ནི་བཟླས་གྱུར་ན། །རྣམ་པར་དག་པའི་བདག་ཉིད་འགྱུར། ཞེས་བཤད་ཅིང་། 

བཟླས་བྱའི་སྔགས་ནི། ༀ་བཛྲ་ཧེ་རུ་ཀ་ས་མ་ཡ། [སྐུ་རྡོ་རྗེ་རྡོ་རྗེ་ཁྲག་འཐུང་། དམ་ཚིག་

གོ] །མ་ནུ་པཱ་ལ་ཡ། [རྗེས་སུ་སྐྱོངས།] ཧེ་རུ་ཀ་ཏྭེ་ནོ་པ་ཏིཥྛ། [ཁྲག་འཐུང་ཉིད་ཀྱིས་ཉེ་བར་གནས་

པར་མཛོད།] ཌི་དྷོ་མེ་བྷ་ཝ། [བསྟན་པའི་བདག་ལ་དངོས་པོར་མཛོད།] སུ་ཏོ་ཥྱོ་མེ་བྷ་ཝ། [བདག་ལ་

དགྱེས་པའི་དངོས་པོར་མཛོད།] ཨ་ནུ་རཀྟོ་མེ་བྷ་ཝ། [བདག་ལ་ཆགས་པའི་དངོས་པོར་མཛོད།] སུ་པོ་

ཥྱོ་མེ་བྷ་ཝ། [བདག་ལ་ཤིན་ཏུ་རྒྱས་པའི་དངོས་པོར་མཛོད།] སརྦ་སིདྡྷི་མྨེ་པྲ་ཡཙྪ། [ཐམས་ཅད་དངོས་

གྲུབ་བདག་ལ་སྩལ་དུ་གསོལ།] སརྦ་ཀརྨ་སུ་ཙ་མེ། [ཐམས་ཅད་ལས་ཀུན་ལ་ཡང་བདག་གི] ཙི་ཏྟཾ་ཤི་

ཡཿ [སེམས་ཀྱི་དཔལ་དུ་མཛོད།] ཀུ་རུ་ཧཱུཾ། [ཐུགས་རྡོ་རྗེ།] ཧ་ཧ་ཧ་ཧ་ཧོ། [ཡེ་ཤེས་ལྔ།] བྷ་ག་ཝན། 

[བཅོམ་ལྡན་འདས།] བཛྲ་ཧེ་རུ་ཀ་མཱ་མེ་མུཉྩ། [རྡོ་རྗེ་ཁྲག་འཐུང་བདག་ལ་གྲོལ་བར་མཛོད།] ཧེ་རུ་ཀོ་

བྷ་ཝ། [ཁྲག་འཐུང་དངོས་པོ།] མཧཱ་ས་མ་ཡ་སཏྭ་ཨཱཿ [ཆེན་པོ་དམ་ཚིག་སེམས་དཔའ་གསུང་རྡོ་རྗེ།] 

ཞེས་པའི་སྔགས་དོན་དངོས་ཟིན་ཙམ་ནི་མཆན་བུ་ལྟར་རོ། །

གཉིས་པ་སྐབས་འདིའི་སྔོན་འགྲོ་ལ་བཞི། སྒོ་གསུམ་དག་པར་བྱས་ནས་ཚད་

མེད་བཞི་བསྒོམ་པ། ཕུང་ཁམས་སྐྱེ་མཆེད་བྱིན་གྱིས་བརླབ་པ། བསྲུང་འཁོར་བསྒོམ་

པ། ཚོགས་བསག་པའོ། །

༼སྒོ་གསུམ་དག་པར་བྱས་ནས་ཚད་མེད་བཞི་བསྒོམ་པ།༽

དང་པོ་ནི་ཀུན་སྤྱོད་ལས། ཤྲཱི་ནི་གཉིས་མེད་ཡེ་ཤེས་ཏེ། །ཧེ་ནི་རྒྱུ་སོགས་

སྟོང་པ་ཡིན། །རུ་ནི་བཀོད་དང་བྲལ་བ་སྟེ། །ཀ་ནི་གང་དུའང་མི་གནས་པ། ཞེས་པའི་

བདེ་མཆོག་ལཱུ་ཨི་པའི་བསྐྱེད་རིམ།

དོན་མཁའ་འགྲོ་རྒྱ་མཚོར། ཨེ་ཝཾ་ལ་སོགས་གཉིས་མེད་པའང་། །ཤྲཱི་ཞེས་བྱ་བའི་ཡི་

གེ་ངེས་བརྗོད། །ཧེ་ཡིག་སྙིང་ག་ནས་ཀུན་ཏུ། །ཧེ་རུ་ཀ་སོགས་རང་འཁོར་

འགྲོ། །སྒོམ་པ་ཀུན་གྱི་འབྱུང་གནས་ལས། །འཛིན་པ་ལ་སོགས་རྣམ་བསྐྱེད་

འགྱུར། །དེ་ནི་རྒྱུ་སྟོང་བདག་ཉིད་དེ། །རྒྱུའི་བདག་ཉིད་དུ་མི་རྟོག་པའོ། །རང་བཞིན་

ཆོས་བདག་མེད་པ་ཉིད། །དེ་ནི་སྟོང་པའི་རྣལ་འབྱོར་གནས། །བཀོད་པ་གང་ཟག་

བདག་མེད་པ། །རྟོག་པའི་དྲ་བ་ཆེན་པོ་ནི། །རུ་ཡིག་རྐྱེན་གྱི་བདག་ཉིད་ཅན། །དེ་ནི་

བདག་གི་བཀོད་བྲལ་བའོ། །སླར་བརྗོད་ཀ་ནི་མ་ལུས་པའི། །བདག་གི་གཉིས་བྱར་

མེད་ཤེས་གང་། །གང་ཕྱིར་ཅི་ལའང་མི་གནས་པ། །དེ་ཕྱིར་ཀ་ཞེས་བྱ་བར་བརྗོད། 

ཅེས་པ་ལྟར་ཧེ་ཡིག་གིས་ཆོས་ཀྱི་བདག་མེད་དང་། རུ་ཡིག་གིས་གང་ཟག་གི་བདག་

མེད་དང་། ཀ་ཡིག་གིས་ཡུལ་ཅན་ཡེ་ཤེས་དང་། ཤྲཱི་ཡིག་གིས་ཡུལ་སྟོང་པ་ཉིད་

དང་། ཡུལ་ཅན་བདེ་བ་ཆེན་པོའི་ཡེ་ཤེས་གཉིས་ཆུ་ལ་ཆུ་བཞག་པ་བཞིན་རོ་གཅིག་

ཏུ་གྱུར་པར་མོས་པའི་ཨེ་ཝཾ་གྱི་དོན་ཐབས་ཤེས་དབྱེར་མེད་དུ་བསྒོམ་པ་ནི་ཡིད་

བདག་གཉིས་སུ་འཛིན་པའི་དྲི་མ་དག་བྱེད་ཀྱི་རྣལ་འབྱོར་རོ། །

དེ་འདྲ་བའི་བདེ་སྟོང་དབྱེར་མེད་ཀྱི་ཡེ་ཤེས་རྣམ་པ་ཧེ་རུ་ཀ་ཡུམ་བཅས་ཀྱི་

སྐུར་ལངས་ལ་དྲང་ངེས་ཀྱི་ཧེ་རུ་ཀ་ངའོ་སྙམ་དུ་བྱས་ནས་ཡི་གེ་བཞི་བརྗོད་པ་ནི་

ལུས་དག་བྱེད་ཀྱི་རྣལ་འབྱོར་ཡིན་ཏེ། སྡོམ་འབྱུང་ལས། ཕྱག་གཉིས་ཧེ་རུ་ཀར་སྦྱོར་

ལྡན། ཞེས་གསུངས་པའི་ཕྱིར་རོ། །

དེ་ནས་ཧེ་རུ་ཀའི་ང་རྒྱལ་གྱིས་དབྱངས་གསལ་གྱི་ཕྲེང་བ་ལྟེ་བར་ལན་

གསུམ་བཀོད་ཅིང་ངག་ནས་ཀྱང་བརྗོད་དེ། དེ་ལས་འཁོར་ལོ་གསུམ་གྱི་ལྷ་ཚོགས་

པཎ་ཆེན་བློ་བཟང་ཆོས་རྒྱན།

སྤྲོ་བསྡུ་བྱས་ནས་སྒྲ་ཐམས་ཅད་ཨཱ་ལི་ཀཱ་ལིའི་རྣམ་པར་ཤར་བར་བསྒོམ་པ་ནི་ངག་

དག་བྱེད་ཀྱི་རྣལ་འབྱོར་ཏེ། ཀུན་སྤྱོད་ལས། རྣལ་འབྱོར་པ་ཡིས་དང་པོར་བརྗོད།ཅེས་

བཤད་པས་སོ། །

དེ་དག་ལ་དག་པ་གསུམ་གྱི་རྣལ་འབྱོར་ཞེས་བརྗོད་པའི་རྒྱུ་མཚན་ཡོད་དེ། 

སྒོ་གསུམ་ལ་ཐ་མལ་གྱི་སྣང་ཞེན་དག་བྱེད་ཀྱི་རྣལ་འབྱོར་ཡིན་པའི་ཕྱིར་རོ། །

དང་པོར་དག་པ་གསུམ་གྱི་རྣལ་འབྱོར་བསྒོམས་པ་ལ་དགོས་པ་ཡོད་དེ། 

འཆད་པར་འགྱུར་བའི་སྒོ་གསུམ་གྱི་བྱ་བ་ཐམས་ཅད་དག་པ་གསུམ་ལྡན་གྱི་རྣལ་

འབྱོར་དུ་འཆར་བའི་ཆེད་ཡིན་པའི་ཕྱིར་རོ། །དེའི་རྗེས་སུ་སྡོམ་འབྱུང་ལས། གཞན་

ཕན་བསམ་པ་བྱམས་པ་སྟེ། །སྙིང་རྗེས་གཞན་གྱི་སྡུག་བསྔལ་འཇོམས། །གཞན་

བདེས་ཚིམ་པ་དགའ་བ་སྟེ། །སེམས་ཅན་གཞན་སྙོམས་བཏང་སྙོམས་སོ། །ཞེས་

གསུངས་པ་ལྟར། ཚངས་པ་མི་གནས་པའི་མྱང་འདས་ཐོབ་བྱེད་ཚད་མེད་བཞི་

བསྒོམས་པ་ལ་དགོས་པ་ཡོད་དེ། འཆད་པར་འགྱུར་བའི་ལམ་ཐམས་ཅད་ཐེག་ཆེན་

གྱི་ཉམས་ལེན་དུ་བྱ་བའི་ཆེད་ཡིན་པའི་ཕྱིར།

༼ཕུང་ཁམས་སྐྱེ་མཆེད་བྱིན་གྱིས་བརླབ་པ།༽

གཉིས་པ་ནི། དཔྲལ་བ་ལ་སོགས་པའི་གནས་དྲུག་ཏུ་བྷྲུཾ་ལ་སོགས་པའི་ས་

བོན་དྲུག་ལས་རིགས་དྲུག་བསྐྱེད་དེ། བདེ་སྟོང་དབྱེར་མེད་ཀྱི་ཡེ་ཤེས་ལྷ་དེ་དག་གི་

རྣམ་པར་ཤར་བ་ལ་དམིགས་ནས་རང་གི་ཕུང་སོགས་དང་ངོ་བོ་དབྱེར་མེད་དུ་བྱས་

ཏེ་ང་རྒྱལ་དང་གསལ་སྣང་བསྒོམ་པ་ཡིན་ཏེ། ཁྱད་པར་གསལ་བྱེད་ལས། རིམ་པས་

དཔྲལ་བ་ལྟེ་བ་མགྲིན། །རྐང་པ་སྙིང་དང་སྤྱི་བོ་རུའོ། །ཞེས་བཤད་པའི་ཕྱིར་རོ། །

བདེ་མཆོག་ལཱུ་ཨི་པའི་བསྐྱེད་རིམ།

ཧེ་རུ་ཀ་ནི་མི་བསྐྱོད་པའི་ངོ་བོ་ཡིན་ཅིང་ཕུང་པོ་ལྔའི་དེ་བཞིན་ཉིད་དག་བྱེད་

ཡིན་པས་སྤྱི་བོར་བསྒོམ་དགོས་ཏེ། ཕུང་པོ་ཕྱི་མ་བཞི་གཟུགས་ཕུང་ལ་བརྟེན་ལ། 

གཟུགས་ཕུང་གི་རྟེན་གྱི་གཙོ་བོ་བྱང་སེམས་སྤྱི་བོར་གནས་པའི་ཕྱིར་རོ། །མིག་ལ་

སོགས་པའི་གནས་དྲུག་ཏུ་ༀ་ལ་སོགས་པའི་ས་བོན་དྲུག་ལས་ས་སྙིང་སོགས་དྲུག་

དང་། དེ་བཞིན་དུ་ལྟེ་བ་ལ་སོགས་པའི་གནས་ལྔར་ལཾ་ལ་སོགས་པའི་ས་བོན་ལྔ་ལས་

སྤྱན་མ་ལ་སོགས་པའི་ཡུམ་ལྔ་བསྐྱེད་དེ། བདེ་སྟོང་གི་ཡེ་ཤེས་ལྷ་དེ་དག་གི་རྣམ་

པར་ཤར་བར་དམིགས་ནས་རང་གི་སྐྱེ་མཆེད་དང་། ཁམས་རྣམས་དང་ངོ་བོ་དབྱེར་

མེད་དུ་བྱས་ནས་ང་རྒྱལ་དང་གསལ་སྣང་བསྒོམ་པ་ཡིན་ཅིང་པདྨའི་དྲ་བ་ཅན་ལ་རྡོ་

རྗེ་དབྱིངས་ཀྱི་དབང་ཕྱུག་མར་བཤད་དོ། །དེ་དག་ལ་ཕུང་ཁམས་སྐྱེ་མཆེད་བྱིན་

གྱིས་རློབ་པའི་རྣལ་འབྱོར་ཞེས་བྱ་སྟེ། རང་གི་ཕུང་ཁམས་སྐྱེ་མཆེད་རྣམས་ལ་ཐ་

མལ་གྱི་སྣང་ཞེན་བསལ་ནས་ལྷའི་ངོ་བོར་བྱིན་གྱིས་རློབ་པའི་རྣལ་འབྱོར་ཡིན་པའི་

ཕྱིར་རོ། །

དེ་ནས་ༀ་པྲ་ཀྲི་ཏ་ཞེས་སོགས་བརྗོད་ནས་དེའི་དོན་བསམས་ཏེ། རང་བཞིན་

གྱིས་ཡོངས་སུ་དག་པའི་ཆོས་ཐམས་ཅད་རང་བཞིན་གྱིས་ཡོངས་སུ་དག་པ་ནི་ངའོ་

སྙམ་དུ་ང་རྒྱལ་བརྟན་པོ་བཟུང་བར་བྱ་བ་ཡིན་པའི་ཕྱིར་རོ། །

༼བསྲུང་འཁོར་བསྒོམ་པ།༽

གསུམ་པ་ནི། བདེ་མཆོག་གི་སྐོར་ལ། འཁོར་ལོ་སེར་པོ་རྩིབས་བཅུ་ཁྲོ་བོ་

དང་བཅས་པ་བསྒོམ་པ་སོགས་བསྲུང་འཁོར་རྒྱས་འབྲིང་བསྡུས་གསུམ་ཡོད་ཀྱང་། 

འདིར་ནི་འབྲིང་གི་དབང་དུ་མཛད་པས། དེའི་ཚུལ་ཡང་བདག་ཉིད་ཧེ་རུ་ཀའི་ང་རྒྱལ་

པཎ་ཆེན་བློ་བཟང་ཆོས་རྒྱན།

གྱིས། གཡོན་པའི་མཐེབ་མཛུབ་ཀྱིས་སེ་གོལ་ཕྱོགས་བཞིར་བརྡབ་ཅིང་སྤྲོས་པའི་

ཞལ་བཞི་པའི་སྔགས་འོད་ཟེར་དང་བཅས་པ་ཡོངས་སུ་གྱུར་པ་ལས་སྣ་ཚོགས་རྡོ་

རྗེའི་ར་བ་གྲུ་བཞི་པ་དང་། སྣ་ཚོགས་རྡོ་རྗེའི་ཧཱུཾ་གི་འོད་ཟེར་ལས་སྤྲོས་པའི་རྡོ་རྗེའི་ས་

གཞི་དང་། རྡོ་རྗེ་རྩེ་ལྔ་པ་ཁ་གྱེས་པ་མདའི་མདེའུ་ལྟར་འབིགས་པར་བྱེད་པ་ཕན་ཚུན་

དུ་བསྣོལ་མར་འཁྱུག་པས། བགེགས་ལ་སོགས་པའི་སྤྱི་བོ་ནས་རྐང་མཐིལ་གྱི་བར་

ཐལ་བྱུང་དུ་འབིགས་པའི་མདའི་དྲ་བ་དང་། ར་བའི་རྒྱ་དང་མཉམ་པའི་དབྱིབས་གྲུ་

བཞི་པ་རྩེ་མོ་ཇེ་ཕྲར་སོང་བའི་རྡོ་རྗེའི་གུར་དང་། དེའི་འོག་ཏུ་རྡོ་རྗེའི་རང་བཞིན་གྱི་བླ་

བྲེ། རྡོ་རྗེ་ཆེ་བའི་ཁོང་སེང་རྣམས་ཀྱང་རྡོ་རྗེ་ཆུང་བས་བར་མཚམས་མེད་པར་

གཏམས་པས་སྲ་བའི་རང་བཞིན་ཅན། ཐམས་ཅད་ཀྱང་ཕྱི་རོལ་དུམ་བུ་གཅིག་ཏུ་

གྱུར་པས་སེང་མེད་པར་བསྒོམ་པར་བྱ་ལ་དེའི་ཕྱི་རོལ་དུ་རྡོ་རྗེའི་མེ་དཔུང་རབ་ཏུ་

འབར་བ་དཀར་ཕྱོགས་རྣམས་ཀྱིས་འོད་ཟེར་གྱི་ཕུང་པོར་མཐོང་ཞིང་། བགེགས་

རྣམས་ཀྱིས་བསྲེག་པའི་རང་བཞིན་ཅན་བལྟ་མི་བཟོད་པར་བསྒོམ་དགོས་ཏེ། རྩ་རྒྱུད་

ལས། ར་བ་རྣམས་ནི་ཕྱོགས་སུ་དགོད།  །འོག་ཏུ་ཡང་ནི་མཚོན་ཆ་དགོད།  །འཁོར་

ལོ་བདག་ཉིད་མཚོན་ཆ་མཉམ། །སྟེང་དུ་མདའ་ཡི་དྲ་བ་བྱ། །སླར་ཡང་བདག་ཉིད་

མཁའ་སྤྱོད་དུ། །གུར་བཅས་འདི་ནི་གོ་ཆར་འགྱུར། །དེ་ལྟར་གོ་ཆ་དེ་བགོས་

ན། །སུམ་ཅུ་པས་ཀྱང་མི་ཕྱེད་དོ། །ཞེས་གསུངས་པའི་ཕྱིར་རོ། །

དེ་ཡང་ར་བའི་དཔངས་ནི་སྟེང་ཚངས་པའི་འཇིག་རྟེན་ནས། འོག་གསེར་གྱི་

ས་གཞི་ལ་ཐུག་པ་དང་། རྒྱར་ལྕགས་རིའི་བར་རམ། བློས་ཇི་ལྟར་འཚམ་པ་བསྒོམ་

ཞིང་། སྣ་ཚོགས་རྡོ་རྗེའི་ལྟེ་བ་ལ་ཧཱུཾ་ཡིག་གིས་མཚན་ཚུལ་ནི། རྡོ་རྗེའི་ལྟེ་བ་ཟླུམ་པོའི་

བདེ་མཆོག་ལཱུ་ཨི་པའི་བསྐྱེད་རིམ།

དབུས་སུ་ཧཱུཾ་ཡིག་ལངས་པ་སྙིང་པོ་ལྟར་སེམས་པའོ། །

དེ་ནས་ༀ་མེ་རི་ནི་སོགས་བརྗོད་དེ་སྔགས་དོན་ནི་རིམ་པ་བཞིན་ས་གཞི་རྡོ་

རྗེའི་རང་བཞིན་དུ་འཆིང་བ་དང་། རྡོ་རྗེའི་ར་གུར། བླ་བྲེ། མདའི་དྲ་བ། མེ་རི་ཞེས་པ་

དང་། པཾ་གཉིས་དང་། སཾ་དང་ཁཾ་ནི་གུར་དང་། མདའི་དྲ་བ་དང་། ར་བ་དང་། བླ་བྲེ་

རྣམས་ཀྱི་མིང་ཡིག་དང་པོ་སྟེ། དེ་རྣམས་ལ་བདེ་སྟོང་གི་རྒྱས་བཏབ་ནས་བྱིན་གྱིས་

བརླབ་པའོ། །

དེ་ལྟར་བྱས་པ་ལ་དགོས་པ་ཡོད་དེ། སྒྲུབ་ཐབས་དངོས་གཞི་བསྒོམ་པ་ལ་

བགེགས་ཀྱི་བར་ཆད་མི་འབྱུང་བའི་ཆེད་ཡིན་པའི་ཕྱིར་རོ། །དེའི་འོག་ཏུ་རྩ་རྒྱུད་

ལས། སྐད་ཅིག་གིས་ནི་སྐུ་བརྒྱད་འགྱུར། །བདེ་བའི་དཀྱིལ་འཁོར་བསྲུང་དོན་

དུ། །གདུག་པ་ཐམས་ཅད་ཁྱད་པར་གྱི། །འདི་ནི་རྙེད་པ་ཙམ་གྱིས་ཀྱང་། །བརྟག་མི་

དགོས་པར་འཆི་བར་འགྱུར། ཞེས་དང་། ཀུན་སྤྱོད་ལས་ཀྱང་། ཁྲོ་བོ་རྣམ་རྒྱལ་ལ་

སོགས་པ། །སྒོ་དང་མཐའི་མཚམས་རྣམས་སུ། །སྣ་ཚོགས་འདུལ་བའི་ཐབས་ཅན་

གྱིས། །སེམས་ཅན་དོན་ལ་བརྩོན་པར་མཛད། ཅེས་བཤད་པ་ལྟར་སྒོ་མཚམས་མ་

བརྒྱད་བསྐྱེད་ནས། མངོན་བརྗོད་ལས། བགེགས་ཀུན་གྱི་ནི་ཀླད་པ་ལ། །རྡོ་རྗེ་ཕུར་

བུ་དགོད་ཅིང་མནན། །ལུགས་འབྱུང་ལུགས་ལས་ལྡོག་པ་ཡི། ཞེས་འབྱུང་བ་ལྟར་

ཕུར་བུ་འདེབས་པ་ལ་གཞན་རྣམས་གོ་སླ་ལ། གྷ་གྷ་སོགས་ཀྱི་སྔགས་དོན་ནི། ༀ་ལ་

ཨ་ཨུ་མ་གསུམ་ཡོད་པའི་ཨ་ལ་ཨུ་ཞུགས་པས་ཨོ་རུ་སོང་བའི་སྟེང་དུ་མ་ཡིག་གི་

ཐིག་ལེ་བཞག་པས་ༀ་ཡིན་ལ། ཡི་གེ་གསུམ་པོ་འདིས་སྐུ་གསུང་ཐུགས་གསུམ་

མཚོན། དེ་གསུམ་ༀ་ཡིག་གཅིག་ཏུ་གྱུར་པས་རྡོ་རྗེ་གསུམ་དབྱེར་མི་ཕྱེད་པ་མཚོན། 

མཚོན་དོན་དེ་དྲན་པའི་སྒོ་ནས་ༀ་ཞེས་བརྗོད་ན་ཕན་ཡོན་བདུན་འབྱུང་སྟེ། རྩེ་མོ་

ལས། ༀ་ནི་ཅི་ཞིག་ཡིན་པར་བརྗོད། །མཆོག་དང་ནོར་སྟེར་དཔལ་དང་གཡང་། །སྐལ་

བཟང་རྣམ་པ་དང་ལྡན་ཞིང་། །དམ་བཅའ་བ་དང་བཀྲ་ཤིས་དོན། །ནོར་བུ་འཛིན་པའི་

སྙིང་པོ་ཡིན། ཞེས་གསུངས་པའི་ཕྱིར་རོ། །

གྷ་གྷ་ནི་གསོད་བྱེད་ལ་བོད་པ་དང་། །གྷཱ་ཏ་ཡ་གཉིས་ནི་ཆོམས་ཤིག་པ་

གཉིས་དང་། སརྦ་དུཥྚཾ་ནི་མ་རུངས་པ་ཐམས་ཅད། ཕཊ་ནི་དོན་དེ་གསལ་བར་བྱེད་

པའི་ས་བོན་དང་། ཀཱི་ལ་ཡ་ཀཱི་ལ་ཡ་སརྦ་པཱ་བཾ་ནི་སྡིག་པའི་བསམ་པ་ཅན་ཐམས་ཅད་

ཕུར་བུས་ཐོབ་ལ་མི་འགུལ་བར་གྱིས་ཤིག་དང་། ཕཊ་ནི་དགས་པ་དང་། ཧཱུཾ་གསུམ་

ནི་དེ་ཁོ་ན་ཉིད་བསྐུལ་བ་དང་། བཛྲ་ཀཱི་ལ་ཡ་བཛྲ་དྷ་ར་ཨཱཛྙཱ་པ་ཡ་ཏི་ནི་རྡོ་རྗེ་ཕུར་བུ་

རྡོ་རྗེ་འཆང་གི་བཀའ་ཉོན་ཅིག་ཅེས་པ་དང་། ཀཱ་ཡ་ཝཱ་ཀ་ཙིཏྟ་བཛྲ་ཀཱི་ལ་ཡ་ནི་

བགེགས་ཀྱི་ལུས་ངག་ཡིད་གསུམ་རྡོ་རྗེ་ཕུར་བུས་ཐོབས་ཤིག་པ་དང་། ཧཱུཾ་ཕཊ་ནི་

སླར་ཡང་བསྐུལ་བའི་དོན་དང་། ཕྱི་མའི་སྔགས་དོན་ནི། རྡོ་རྗེ་ཐོ་བ་རྡོ་རྗེ་ཕུར་བུ་

རྡུངས་ཤིག་པའོ། །ལྷག་མ་སྒྲུབ་ཐབས་ལྟར་བྱ་དགོས་ཏེ། དྲིལ་བུ་པས། ཐོ་བས་

བརྡུངས་ཏེ་ཕུར་བ་གདབ། །བགེགས་རྣམས་རྫོགས་པའི་བྱང་ཆུབ་འགྱུར། །ལྷ་མོ་

འོང་གྱུར་འདུས་འཕྲོས་པས། །རྡོ་རྗེ་པདྨ་འཁོར་ལོ་མ། ཞེས་གསུངས་པའི་ཕྱིར་རོ། །

དེ་དག་ནི་ཕྱིའི་བགེགས་མི་འབྱུང་བའི་ཕྱིར་ཡིན་ལ། བདེ་སྟོང་གི་རྣམ་རོལ་

ཏུ་བལྟ་བ་ནི་བསྲུང་འཁོར་འཁོར་བའི་རྒྱུ་ལས་འདས་པའི་མཆོག་གི་ལམ་དུ་བྱ་བ་

དང་།བགེགས་ལ་ཕན་གདགས་པ་དང་། འགྲོ་བ་རྣམས་ཀྱང་བགེགས་དང་བྲལ་བར་

བསྒོམ་པ་ནི། བསྲུང་འཁོར་བྱང་ཆུབ་ཀྱི་སེམས་ཀྱིས་ཟིན་པར་བྱེད་པའོ། །

བདེ་མཆོག་ལཱུ་ཨི་པའི་བསྐྱེད་རིམ།

༼ཚོགས་བསག་པ།༽

བཞི་པ་ཚོགས་བསག་པ་ལ་གཉིས། སྦྱང་གཞི་འཛམ་བུ་གླིང་པའི་མི་མངལ་

སྐྱེས་ཁམས་དྲུག་ལྡན་དུ་སྐྱེ་བ་ལེན་པའི་རྒྱུར་སྐྱེ་གནས་མྱོང་འགྱུར་གྱི་ལས་གསོག་

པ་དང་ཆོས་མཐུན་པར་བསོད་ནམས་ཀྱི་ཚོགས་བསག་པ། དེའི་འོག་ཏུ་འཆི་བ་

མངོན་དུ་བྱས་པ་དང་ཆོས་མཐུན་པར་འཆི་བ་ཆོས་སྐུའི་ལམ་འཁྱེར་ཡེ་ཤེས་ཀྱི་

ཚོགས་བསག་པའོ། །དང་པོ་ནི་སྡོམ་འབྱུང་ལས། འོད་ཟེར་ཕྲེང་བ་སྤྲོ་བར་བྱ། །དེ་ཡི་

སྣང་བ་ལས་མདུན་དུ། །བླ་མ་སངས་རྒྱས་སོགས་”དད1་བར། །ཕྱག་འཚལ་མེ་ཏོག་

བདུག་སོགས་ཀྱིས། །མཆོད་དེ་བཟོད་གསོལ་བླ་ན་མེད། །དཀོན་མཆོག་གསུམ་ལ་

སྐྱབས་འགྲོ་ཞིང་། །ཞེས་གསུངས་པ་ལྟར་རང་གི་ཐུགས་ཀའི་ཡེ་ཤེས་ལྔའི་རང་

བཞིན་ཅན་གྱི་ཧཱུཾ་ཡིག་གི་འོད་ཟེར་གྱིས་ཚོགས་ཞིང་སྤྱན་འདྲེན་པ་ཡིན་ལ། ཧཱུཾ་ཡིག་

ཡེ་ཤེས་ལྔར་འཇོག་ཚུལ་ཡང་ཡོད་དེ། ཨ་བྷྱས། ཨུ་དང་ཧ་མགོ་བོ་ཐིག་ལེ་ནཱ་ད་དང་

བཅས་པ་རིམ་བཞིན་བྱ་བསྒྲུབ། སོར་རྟོག མཉམ་ཉིད། མེ་ལོང་། ཆོས་དབྱིངས་ཏེ་

ཡེ་ཤེས་ལྔར་བཤད་པའི་ཕྱིར་རོ། །

གང་ནས་སྤྱན་འདྲེན་པའི་གནས་ཀྱང་གཞན་དུ་ཡོད་དེ། དང་པོར་གང་དུ་

སངས་རྒྱས་པའི་གནས་འོག་མིན་ནས་སྤྱན་འདྲེན་པར་ཨ་བྷྱ་ཀ་རས་བཤད་པའི་

ཕྱིར། དེ་ནས་བླ་མ་དང་ལྷ་ལ་སྡོམ་འབྱུང་ནས་འབྱུང་བ་ལྟར་ཕྱག་བྱས་ལ། ཆུ་གཉིས་

ཉེར་སྤྱོད་རིག་མ་བཅུ་དྲུག་དང་བཅས་པས་མཆོད་པ་ཡིན་ལ། དེའི་”ཚེ2་དམིགས་པ་

1  [མ་ཕྱི། ༡༤བ༡ན།   དང   བོད། ༤༨༦ན།   དད    *དད]

2  [མ་ཕྱི། ༡༤བ༥ན།  ཆ   * ཚེ]

ཡིད་ལ་བྱ་བའི་ཚུལ་ཡང་ཡོད་དེ། ༀ་ཞེས་པ་དང་མཉམ་དུ་མཆོད་པའི་ལྷ་མོ་རང་

རང་གི་མཆོད་རྫས་འཛིན་པ་ནམ་མཁའ་གང་བ་སྤྲོས། རང་རང་གི་མིང་སྔགས་བརྗོད་

པའི་ཚེ་མཆོད་པས་མཆོད་ཡུལ་རྣམས་བདེ་བ་ཆེན་པོས་མཉེས་པར་བྱས་སྭཱཧཱ་དང་། 

ཧཱུཾ་ཕཊ་ཀྱི་སྐབས་སུ་སྙིང་གར་བསྡུ་བ་ཡིན་པའི་ཕྱིར།

འདི་དག་དང་སྤྱན་འདྲེན་སྲོགས་ཀྱི་ཚེ་འོད་ཟེར་སྙིང་གར་བསྡུས་པ་ལ་

དགོས་པ་ཡོད་དེ། རྫོགས་རིམ་གྱི་ཚེ་རླུང་ཐམས་ཅད་སྙིང་གའི་དྷཱུ་ཏཱིར་བསྡུས་པ་

ལས་བྱུང་བའི་འོད་གསལ་འཆར་པའི་རྒྱུད་སྨིན་བྱེད་ཡིན་པའི་ཕྱིར། བསྟོད་པ་དང་

སེམས་བསྐྱེད་ཡི་རང་སྐྱབས་འགྲོ་ལམ་རྟེན་དང་ལུས་འབུལ་བ་རྣམས་ཀྱང་བླ་མ་དང་

དཀྱིལ་འཁོར་པའི་ལྷ་ཚོགས་མཉེས་བྱེད་ཡིན་པས་མཆོད་པའི་ཡན་ལག་གོ །

དེ་ནས་ཚོགས་ཞིང་གསལ་བ་དམིགས་ནས་ཡི་གེ་བརྒྱ་པ་བརྗོད་པས་རང་

ལ་དགྱེས་བཞིན་དུ་”ཐིམ1་པར་བསྒོམ་དགོས་ཏེ། མངོན་རྗོད་ལས། སྔོན་གྲུབ་པ་ནི་

བསྐུལ་ནས་ནི། །བྱིན་གྱིས་བརླབ་པའང་བྱེད་པ་ཉིད། །ཅེས་གསུངས་པའི་ཕྱིར་རོ། །

གཉིས་པ་ནི། ཁམས་གསུམ་རྣམ་པར་རིག་པའི་སེམས་ཀྱིས་བཏགས་པ་

ཙམ་དུ་མོས་ནས་ཡི་གེ་གསུམ་གྱི་དོན་རྣམ་པར་ཐར་པའི་སྒོ་གསུམ་མམ། སྣང་སྟོང་

ཟུང་དུ་འཇུག་པ་སྒྱུ་མ་ལྟ་བུར་བསྒོམས་ལ་སེམས་ཅན་རྣམས་ཀྱིས་ཞེས་པ་ནས། 

ཐར་པར་བྱའོ་སྙམ་དུ་ཆོས་ལ་དམིགས་པའི་སྙིང་རྗེ་བསྒོམས་པའི་འོག་ཏུ། སྭཱ་བྷཱ་ཝའི་

སྔགས་དོན། གཟུང་བ་དང་འཛིན་པས་བསྡུས་པའི་ཆོས་ཐམས་ཅད་རང་བཞིན་གྱིས་

རྣམ་པར་དག་པའོ་སྙམ་དུ་སོ་སོར་རྟོག་པའི་ཤེས་རབ་ཀྱིས་བདག་མེད་གཉིས་ཀྱི་

1  [མ་ཕྱི། ༡༥ན༣ན།   ཏིམ   * ཐིམ]

བདེ་མཆོག་ལཱུ་ཨི་པའི་བསྐྱེད་རིམ།

དོན་བསྒོམ་མོ། །དེ་ནས་ཧེ་རུ་ཀའི་ཡི་གེ་གསུམ་ཡོངས་སུ་གྱུར་པ་ལས། སྨོན་ལམ་

གྱི་དབང་གིས་རང་གི་སེམས་ཀྱི་རྣམ་པ་ཡི་གེ་གསུམ་དུ་ཤར་བ་ལས་འཁོར་ལོ་

གསུམ་གྱི་ལྷ་ཚོགས་སྤྲོ་བསྡུ་བྱས་ཏེ། ཡི་གེ་གསུམ་ཡང་སྔ་མ་ཕྱི་མ་ལ་རིམ་གྱིས་

ཐིམ་པའི་མཐར་ནཱ་དའི་སྤྲོས་པ་ཡང་དོར་ཏེ། སེམས་ཅན་རྣམས་ཀྱིས་ཞེས་པ་ནས་

ཐར་པར་བྱའོ་སྙམ་དུ་དམིགས་མེད་ལ་དམིགས་པའི་སྙིང་རྗེ་དང་། ཤཱུ་ནྱ་ཏཱའི་སྔགས་

དོན་ཡུལ་སྟོང་པ་ཉིད་དང་ཡུལ་ཅན་བདེ་བ་ཆེན་པོའི་ཡེ་ཤེས་དབྱེར་མི་ཕྱེད་པའི་

བདག་ཉིད་དེ་ངའོ་སྙམ་དུ། རྒྱལ་བའི་ཐུགས་ཆོས་སྐུ་ལ་ང་རྒྱལ་འཇོག་པ་ཡིན་ནོ། །

འདིར་སྙིང་རྗེ་གཉིས་བསྒོམས་པ་ལ་དགོས་པ་ཡོད་དེ། འོག་ནས་ཀྱི་ལམ་

ཐམས་ཅད་སྙིང་རྗེ་ཆེན་པོས་ཟིན་པར་བྱ་བའི་ཆེད་ཡིན་པའི་ཕྱིར་རོ། །

འཁོར་ལོ་གསུམ་གྱི་ལྷ་ཚོགས་སྤྲོ་བསྡུ་བྱས་པ་ལ་དགོས་པ་ཡོད་དེ། རྫོགས་

རིམ་དང་འབྲས་བུའི་སྐབས་སུ་དངོས་གནས་ལ་འཁོར་ལོ་གསུམ་གྱི་ལྷ་ཚོགས་སྤྲོས་

ནས་འགྲོ་དོན་མཛད་པའི་དགེ་རྩ་སྨིན་བྱེད་དུ་འགྱུར་བའི་ཕྱིར་རོ། །

སྐབས་འདིར་ཤཱུ་ནྱ་ཏཱའི་སྔགས་དོན་སྟོང་ཉིད་བསྒོམས་པ་ལ་འཆི་བ་ཆོས་

སྐུར་འཁྱེར་བའི་རྣལ་འབྱོར་ཞེས་པ་བྱ་སྟེ། སྦྱང་གཞི་འཛམ་བུ་གླིང་པའི་མི་མངལ་

སྐྱེས་ཁམས་དྲུག་ལྡན་ཞིག་ཕུང་སོགས་རིམ་གྱིས་ཐིམ་ནས་འཆི་བ་མངོན་དུ་བྱེད་པ་

དང་ཆོས་མཐུན་ཞིང་། སྒྲུབ་པ་པོའི་མ་འོངས་པའི་འཆི་བ་སྦྱོང་བར་བྱེད། ལམ་

རྫོགས་རིམ་གྱི་སྐབས་སུ་དཔེ་དོན་གྱི་འོད་གསལ་དང་རྣམ་པ་མཐུན་ཞིང་། དེ་འདྲ་

བའི་རྟོགས་པ་རྒྱུད་ལ་སྐྱེ་བའི་དགེ་རྩ་སྨིན་བྱེད་ཁྱད་པར་ཅན་དུ་འགྱུར། འབྲས་བུ་

རྒྱལ་བའི་ཐུགས་བདེ་བ་ཆེན་པོའི་ཆོས་སྐུ་དང་རྣམ་པ་མཐུན་ཞིང་། ད་ལྟ་ནས་འབྲས་

པཎ་ཆེན་བློ་བཟང་ཆོས་རྒྱན།

བུ་ལམ་བྱེད་ཀྱི་ཚུལ་དུ་ང་རྒྱལ་བཞག་ནས་བསྒོམས་པས། ཆོས་སྐུ་མངོན་དུ་འགྱུར་

བའི་ནུས་པ་ཁྱད་པར་ཅན་འཇོག་པའི་ཕྱིར་རོ། །དེ་ལྟར་བསྒོམས་པ་དེ་སྦྱང་གཞི་དང་

ཆོས་མཐུན་པ་ཡང་ཡིན་ཏེ། ༀ་དཀར་པོ་ནི་འཆི་བ་འོད་གསལ་དུ་འཇུག་པའི་

སྐབས་ཀྱི་སྣང་བ་དང་ཆོས་མཐུན། དེ་ཨཱཿདམར་པོ་ལ་ཐིམ་པ་སྣང་བ་མཆེད་པ་ལ་

ཐིམ་པ་དང་། ཨཱཿཧཱུཾ་ལ་ཐིམ་པ་མཆེད་པ་ཉེར་ཐོབ་ལ་ཐིམ་པ་དང་ཆོས་མཐུན། ཧཱུཾ་ནཱ་

ད་དང་བཅས་པ་སྟོང་པར་ཐིམ་པ་ནི་ཉེར་ཐོབ་འོད་གསལ་དུ་ཐིམ་པ་དང་ཆོས་མཐུན་

པ་ཡིན་པའི་ཕྱིར་རོ། །

སྔགས་གཉིས་ཀྱི་དོན་ལྟར་སྟོང་ཉིད་བསྒོམས་པ་ལ་དགོས་པ་གཞན་ཡང་

ཡོད་དེ།དབང་རྟུལ་གྱིས་སྟོང་ཉིད་གསར་དུ་རྟོགས་པ་དང་། འབྲིང་གིས་བརྗེད་པ་དྲན་

པ་དང་། རྣོན་པོས་རྟོགས་ཟིན་བརྟན་པ་དང་། ཡེ་ཤེས་ཀྱི་ཚོགས་བསག་པ་དང་། སྒོ་

གསུམ་ལ་ཐ་མལ་གྱི་སྣང་ཞེན་སྤོང་ཞིང་། བསྲུང་འཁོར་གྱི་མཆོག་ཏུ་འགྱུར་བ་དང་། 

འོག་ནས་ཀྱི་རྟེན་བརྟེན་པ་ཐམས་ཅད་བདེ་སྟོང་གི་ཡེ་ཤེས་ཀྱི་རྣམ་རོལ་དུ་འཆར་བའི་

ཆེད་ཡིན་པར་ཇོ་བོའི་འགྲེལ་པར་བཤད་པའི་ཕྱིར་རོ། །

གོང་དུ་བཤད་པའི་སྙིང་རྗེ་ལ་ཕྱེ་ན། སྤྱི་དོན་དང་། སྦས་མཐར་གྱི་སྙིང་རྗེ་

གསུམ་ལས། དང་པོ་ལ་སེམས་ཅན་ཙམ་དང་། མི་རྟག་པ་དང་། རང་བཞིན་མེད་པས་

ཁྱད་པར་དུ་བྱས་པའི་སེམས་ཅན་ལ་དམིགས་ནས་རྣམ་པ་སྡུག་བསྔལ་དང་བྲལ་བར་

འདོད་པའི་རྣམ་པ་ཅན་ཏེ། འཇུག་པར། འགྲོ་བ་གཡོ་བ་ཆུ་ཡི་ནང་གི་ཟླ་བ་ལྟར། །གཡོ་

དང་རང་བཞིན་ཉིད་ཀྱིས་སྟོང་པར་མཐོང་བ་ཡིས། ཅེས་གསུངས་པ་ལྟར་རོ། །སྐབས་

འདིར་གཟུང་འཛིན་བདེན་པས་སྟོང་ཡང་བདེན་པར་བཟུང་བ་དང་། རང་བཞིན་གྱིས་

བདེ་མཆོག་ལཱུ་ཨི་པའི་བསྐྱེད་རིམ།

གྲུབ་པས་སྟོང་ཡང་རང་བཞིན་གྱིས་གྲུབ་པར་བཟུང་ནས་ལས་གསོག་པའི་སེམས་

ཅན་ལ་དམིགས་ནས་སྡུག་བསྔལ་དང་བྲལ་བར་འདོད་པའི་རྣམ་པ་ཅན་ནོ། །

གཉིས་པ། སྦས་པ་ནི་དཔེའི་ལྷན་སྐྱེས་དང་། གསུམ་པ་མཐར་ཐུག་ནི་དོན་གྱི་

ལྷན་སྐྱེས་སོ། །དེ་གཉིས་ལ་སྙིང་རྗེ་ཞེས་བརྗོད་པའི་རྒྱུ་མཚན་ཡོད་དེ། སྙིང་རྗེའི་སྐད་

དོད། ཀཱ་རུ་ཎ་ཞེས་པ་བདེ་འགོག་ལ་འཇུག་པས། སྤྱི་དོན་གྱི་སྙིང་རྗེ་དེས་རང་རྒྱུད་

ལྡན་གྱི་བྱང་སེམས་རང་གཅིག་པུ་ཞི་བདེར་གནས་པ་འགོག་པས་དེ་སྐད་ཅེས་བྱ་བ་

དང་། འདི་གཉིས་ཀྱིས་ཀུན་ད་ལྟ་བུའི་བྱང་སེམས་དྷཱུ་ཏཱིའི་ནང་ནས་ཕྱི་རོལ་ཏུ་ལྷུང་བ་

དེ་འགོག་པས་དེ་སྐད་ཅེས་བརྗོད་པའི་ཕྱིར། རིམ་པ་དང་པོའི་སྐབས་སུ་འདི་ལྟར་

སྟོང་ཉིད་བསྒོམས་པས་རྒྱུད་སྨིན་པར་བྱས་པའི་ལྷན་སྐྱེས་དེ་ལ་དཔེ་དོན་གྱི་ལྷན་

སྐྱེས་གཉིས་ཡོད་ཅིང་། དཔེའི་ལྷན་སྐྱེས་ལ་ཡང་རླུང་དབུ་མར་ཞུགས་གནས་ཐིམ་

གསུམ་བྱས་པ་དང་མ་བྱས་པ་གཉིས་དང་དོན་གྱི་ལྷན་སྐྱེས་ལ་ཡང་ཉོན་སྒྲིབ་དང་། 

ཤེས་སྒྲིབ་ཀྱི་གཉེན་པོའི་དབྱེ་བས་གཉིས་སུ་ཡོད་དོ། །

གཉིས་པ་དངོས་གཞི་ལ་ཇི་ལྟར་བྱ་བ་ལ་གསུམ། བར་དོ་ལོངས་སྐུར་འཁྱེར་

བའི་རྣལ་འབྱོར་བཤད་པ། གཞལ་ཡས་ཁང་གི་གདན་བསྐྱེད་པ། རྣལ་འབྱོར་བཞི་

བསྒོམ་ཚུལ་ལོ། །

༼བར་དོ་ལོངས་སྐུར་འཁྱེར་བའི་རྣལ་འབྱོར་བཤད་པ།༽

དང་པོ་ནི། སྟོང་པའི་ངང་ལས། རང་གི་སེམས་གཉིས་སུ་མེད་པའི་ཡེ་ཤེས་

ནཱ་ད་དཀར་ལ་དམར་བའི་མདངས་ཅན་བསྒོམས་པ་ལ་བར་དོ་ལོངས་སྐུར་འཁྱེར་

བའི་རྣལ་འབྱོར་ཞེས་བྱ་སྟེ། སྦྱང་གཞི་ལ་འཆི་བ་འོད་གསལ་ལས་བར་དོའི་ལུས་

པཎ་ཆེན་བློ་བཟང་ཆོས་རྒྱན།

གྲུབ་པ་དང་རྣམ་པ་མཐུན་ཞིང་དེ་སྦྱོང་བར་བྱེད། རྫོགས་རིམ་གྱི་སྐབས་སུ་དག་མ་

དག་གི་སྒྱུ་མའི་སྐུ་གཉིས་དང་རྣམ་པ་མཐུན་ཞིང་དེ་འདྲ་བའི་རྫོགས་རིམ་གྱི་རྟོགས་

པ་རྒྱུད་ལ་སྐྱེ་བའི་དགེ་རྩ་སྨིན་བྱེད་ཁྱད་པར་ཅན་དུ་འགྱུར། འབྲས་བུའི་སྐབས་སུ་

ལོངས་སྤྱོད་རྫོགས་པའི་སྐུ་དང་རྣམ་པ་མཐུན་ཞིང་། ད་ལྟ་ནས་འབྲས་བུ་ལམ་བྱེད་ཀྱི་

ཚུལ་དུ་བྱས་ནས་བསྒོམས་པས་ལོངས་སྐུ་དེ་མྱུར་དུ་འགྲུབ་པའི་ནུས་པ་ཁྱད་པར་

ཅན་འཇོག་པའི་ཕྱིར་རོ། །ལྭ་བ་པས་བཤད་པ་ལྟར་སྟོང་ཉིད་ལས་ལངས་མ་ཐག་ནཱ་ད་

བཞག་པ་ལ་དགོས་པ་ཡོད་དོ།

གཞི་ལ་འཆི་བའི་འོད་གསལ་ལས་ལངས་མ་ཐག་བར་དོ་གྲུབ་པ་དང་རྣམ་པ་

མཐུན་ཞིང་དེ་སྦྱོང་བར་བྱེད། ལམ་དུས་སུ་དཔེ་དོན་གྱི་འོད་གསལ་ལས་ལངས་མ་

ཐག་དག་མ་དག་གི་སྒྱུ་ལུས་གཉིས་འགྲུབ་པ་དང་རྣམ་པ་མཐུན་ཞིང་། དེ་འགྲུབ་པའི་

རྒྱུད་སྨིན་བྱེད་ཡིན་པའི་ཕྱིར། 

ནཱ་ད་དཀར་ལ་དམར་བའི་མདངས་ཅན་བྱས་པ་ལ་དགོས་པ་ཡོད་དེ། གཞི་ལ་

བར་དོ་དེ་ཉིད་ཆགས་པས་བཅིངས་པ་དང་། ལམ་དུས་ཀྱི་སྒྱུ་ལུས་པ་གཉིས་ཀྱི་

ཐུགས་བདེ་ཆེན་གྱིས་བཅིངས་པ་དེ་མཚོན་པ་ཡིན་པའི་ཕྱིར་རོ། །

ནཱ་ད་དཀར་བའི་མདངས་ཅན་བྱས་པ་ལ་དགོས་པ་ཡོད་དེ། གཞིའི་བར་དོ་

དང་ལམ་དང་འབྲས་བུའི་སྒྱུ་ལུས་ཀྱི་སྒྲུབ་གཞི་སྲོག་འཛིན་གྱི་རླུང་ཁ་དོག་དཀར་པོ་

ཡིན་པ་དེ་མཚོན་པ་ཡིན་པའི་ཕྱིར། འོད་གསལ་ལས་སྒྱུ་ལུས་རྗེས་མཐུན་པ་ལྡང་

ཚུལ་ཕྱོགས་འདིའི་རྒྱ་གཞུང་ཕལ་ཆེར་ལས་གསལ་བར་མ་བཤད་ཀྱང་། རིམ་པ་

གསུམ་པའི་སྒྱུ་མའི་སྐུའམ། མ་དག་པའི་སྒྱུ་མའི་སྐུར་ལྡང་ཚུལ་ནི། དྲིལ་བུ་ཞབས་

བདེ་མཆོག་ལཱུ་ཨི་པའི་བསྐྱེད་རིམ།

ཀྱིས། སེམས་ཅན་བརྫུས་ཏེ་སྐྱེ་བ་བཞིན། །ས་བོན་མེད་པར་རྣམ་པར་བསྒོམ། །ཞེས་

གསལ་བར་བསྟན་ལ། དེ་ཉིད་འོད་གསལ་དུ་བཅུག་པ་ལས་དག་པའི་སྒྱུ་མའི་སྐུར་

ལྡང་ཚུལ་དང་། དེས་རྟེན་བརྟེན་པའི་དཀྱིལ་འཁོར་སྤྲོ་ཚུལ་དང་། དེ་ལྟ་བུའི་དོན་གྱི་

ལྷན་སྐྱེས་སམ་རིམ་པ་བཞི་པའི་དོན་གྱི་འོད་གསལ་དེ་ལ་ནམ་མཁའ་དང་། དེ་བཞིན་

ཉིད་དང་། སྟོང་ཉིད་དང་བདག་མེད་པའི་ཐ་སྙད་མཛད་ཅིང་། དེ་བཞིན་དུ་དག་པའི་སྒྱུ་

མའི་སྐུ་ལ་ཐབས་དང་སྙིང་རྗེའི་སྒྲས་བསྟན་ནས། དེ་གཉིས་ངོ་བོ་དབྱེར་མེད་དུ་སྦྱོར་

བ་ལ་མ་ནིང་དང་ཟུང་འཇུག་ཏུ་སྡོམ་འབྱུང་ལས་གསལ་བར་བཤད་པ་ནི། དེ་བཞིན་

ཉིད་རྒྱས་བཏབ་འཁོར་ལོ། །མཁའ་བཞིན་སྟོང་ཉིད་དེ་བཞིན་ནོ། །བདག་མེད་དང་ནི་

དེ་བཞིན་ཉིད།  །སྣ་ཚོགས་ཐབས་དང་སྙིང་རྗེ་སྟོབས། །ཟུང་འཇུག་གཉིས་མེད་ལྷུན་

གྱིས་གྲུབ། །དཀྱིལ་འཁོར་སྙིང་པོ་མཆོག་ཡིན་ནོ། །ཞེས་དང་། ལྷ་མོ་ཧེ་རུ་ཀ་ཡེ་

ཤེས། །དེ་ཡི་དབྱེ་བ་བརྟག་མི་བྱ། །དེ་བཞིན་ཉིད་རྒྱས་བཏབ་འཁོར་ལོ། །ཞེས་འབྱུང་

ཞིང་། རྩ་རྒྱུད་ལས་ཀྱང་། ཤཱི་ཧེ་རུ་ཀར་ཡང་དག་སྦྱོར། ཞེས་པ་དང་། བོང་བུའི་རྣམ་

པའི་རྣལ་འབྱོར་བདག །ཅེས་སོགས་ཀྱིས་གསལ་བར་བསྟན་ནོ། །

དེས་ན་ནཱ་ད་བསྒོམ་པ་ཐ་མལ་གྱི་བར་དོའི་སྦྱོང་བྱེད་ཡིན་ཏེ། སྡོམ་འབྱུང་གི་

ལེའུ་གཉིས་པ་བསྐྱེད་རིམ་གྱི་ལེའུ་ལས་བསྐྱེད་རིམ་དངོས་མ་བཤད་པར། སྦྱང་

གཞི་སྐྱེ་ཤི་བར་དོ་གསུམ་རྒྱས་པར་བཤད་པའི་མཐར། སྲིད་པ་སྐྱེ་བའི་རིམ་ཤེས་

པས། །རྫོགས་པའི་སངས་རྒྱས་ཐོབ་བྱའི་ཕྱིར། །འདི་ནི་ཕུང་པོ་ཡོངས་མཁྱེན་

པའི། །དེ་ཉིད་གསུང་བ་རྣམས་ཀྱིས་བཤད། ཅེས་སྦྱང་གཞི་གསུམ་པོ་དེ་དང་མཐུན་

པའི་བསྐྱེད་རིམ་བསྒོམ་དགོས་པར་བསྟན་ནས་བསྐྱེད་རིམ་དངོས་ལེའུ་བཅུ་གསུམ་

པཎ་ཆེན་བློ་བཟང་ཆོས་རྒྱན།

པར་བཤད་པའི་ཕྱིར་རོ། །

༼གཞལ་ཡས་ཁང་གི་གདན་བསྐྱེད་པ།༽

གཉིས་པ་ལ་གཉིས། འབྱུང་བ་རིམ་བརྩེགས་སོགས་བསྐྱེད་ཚུལ། སྣ་ཚོགས་

པདྨ་སོགས་བསྐྱེད་ཚུལ་ལོ། །དང་པོ་ནི། རྩ་རྒྱུད་ལས། གསང་བ་མཆོག་གི་དགྱེས་

པ་ན། །ཐམས་ཅད་བདག་ཉིད་རྟག་ཏུ་བཞུགས། ཅེས་དང་། ཡང་། བ་གླང་གནས་དང་

སྟེང་ལྡིང་བ། །ལྷག་མ་བསྐམས་རྩ་དེ་ནས་ནི། །དུང་ཆེན་པོ་ཡི་རང་བཞིན་བྱ། །ཡང་

ན་རུས་སྦལ་དག་གིའོ། །ཞེས་གསུངས་ཤིང་། དྲིལ་བུ་པས་ཀྱང་ལྷ་ལྔའི་སྒྲུབ་ཐབས་

སུ་རྩ་རྒྱུད་ཀྱི་ཤླཽ་ཀ་ཕྱི་མ་དེའི་མཇུག་ཏུ། ཡཾ་རཾ་བཾ་ལཾ་སུ་རྣམས་ལས། །རླུང་མེ་ཆུ་ས་

རི་རབ་ནི། །གྲུ་བཞི་རིམ་བཞིན་རྩེ་མོ་བརྒྱད།  །ཀུན་ཀྱང་འོད་ཟེར་འབར་བར་

བསྒོམ། །ཞེས་འབྱུང་བ་རིམ་བརྩེགས་རི་རབ་དང་བཅས་པ་རྗེ་བླ་མའི་སྒྲུབ་ཐབས་

བཞིན་བསྐྱེད་ཚུལ་བསྟན་ལ། དེ་ཡང་བ་ལང་གནས་ནི་ཞིབ་མོ་རྣམ་འཐག་ལས། ངག་

ཕྱོགས་ས་དང་འོད་ཟེར་དང་།  །ཕྱུགས་དང་མིག་དང་རྡོ་རྗེ་དང་། །མཐོ་རིས་ཆུ་དང་

དོན་དགུ་ལ། །མཁས་པས་གོ་སྒྲ་ངེས་བཟུང་བྱ། ཞེས་གོ་སྒྲས་སོགས་དོན་དགུ་ལ་

འཇུག་པས་ས་དཀྱིལ་དང་། སྟེང་ལྡིང་གིས་ཆུ་དཀྱིལ་དང་། ལྷག་མ་བསྐམས་ཀྱིས་མེ་

དཀྱིལ་དང་། རྩ་ཞེས་པས་རླུང་དཀྱིལ་དང་། རུས་སྦལ་ཞེས་པས་རི་རབ་དང་། དུང་

ཆེན་ཞེས་པས་དེ་ཐམས་ཅད་བདེ་ཆེན་གྱི་རང་བཞིན་དུ་བལྟ་དགོས་པ་དང་། རང་

རང་གི་ས་བོན་ལས་བསྐྱེད་ཚུལ་བསྟན་པ་ཡིན་ནོ། །

དེ་ལྟར་བསྒོམས་པ་ལ་དགོས་པ་ཁྱད་པར་ཅན་ཡང་ཡོད་དེ། ཕྱི་དཀྱིལ་དང་

ལུས་དཀྱིལ་གྱི་རྟེན་བྱེད་པ་དང་། ལམ་རྫོགས་རིམ་གྱི་སྐབས་སུ་རྡོ་རྗེའི་ལུས་ཀྱི་

བདེ་མཆོག་ལཱུ་ཨི་པའི་བསྐྱེད་རིམ།

གནས་ལུགས་རྟོགས་པའི་ཆེད་ཡིན་པའི་ཕྱིར་རོ། །

གཉིས་པ་ནི། རྩ་རྒྱུད་ལས། རི་སྟེང་སྣ་ཚོགས་པདྨ་ཡི། །ལྟེ་བར་ཨཱ་ལི་ཀཱ་ལི་

བསྐྱེད། ཅེས་དང་། སྡོམ་འབྱུང་ལས་ཀྱང་། དེ་ཡི་སྟེང་དུ་ཧཱུཾ་བྱུང་བའི། །སྣ་ཚོགས་རྡོ་

རྗེ་རྣམ་པར་བསྒོམ། །དེ་ཡི་སྟེང་དུ་པདྨ་ནི། །ལྟེ་བ་གེ་སར་ལྡན་པར་བསྒོམ། །ཞེས་

གསུངས་པ་ལྟར། རི་རབ་ཀྱི་སྟེང་དུ་སྣ་ཚོགས་པདྨ་དང་རྡོ་རྗེ། པདྨ་ཆུང་ངུ་རྣམས་

བསྒོམ་དགོས་ཤིང་། སྣ་ཚོགས་པདྨ་ཆུང་ངུའི་ཁ་དོག་ཀྱང་བཞག་ཏུ་ཡོད་དེ། ལྭ་བ་

པའི་འགྲེལ་པར་དྲངས་པ་ལས། ཤར་སོགས་ཕྱོགས་གནས་འདབ་མ་ཉི་འོད་

འདྲ། །རླུང་དང་མེ་ཕྱོགས་འདབ་མ་སེར་པོ་ཉིད། །ཡི་དྭགས་བདག་ཕྱོགས་དབང་ལྡན་

ངུར་བ་ལྟར། །ལྗང་དང་སྤྲིན་ནག་སྣ་ཚོགས་པདྨ་ཉིད། །ཅེས་གསུངས་པ་ལྟར་ཡིན་

པའི་ཕྱིར་རོ། །

༼རྣལ་འབྱོར་བཞི་བསྒོམ་ཚུལ།༽

གསུམ་པ་ལ་གཉིས། སྤྱིའི་རྣམ་གཞག་དང་། བསྒོམ་ཚུལ་དངོས་བཤད་

པའོ། །དང་པོ་ནི། མངོན་བརྗོད་ལས། མངལ་སྐྱེས་གླུ་ཡི་སྦྱོར་བ་ཡིས། །བསྒོམ་པ་

རྣམས་ནི་ཡོངས་སུ་བརྟག །སྒོང་སྐྱེས་གླུ་ནི་མེད་པ་སྟེ། །སྒྲ་དང་སྒྲ་ཉམས་སྤངས་

པའོ། །ཞེས་ཞུ་བ་གླུས་བསྐུལ་ཡོད་པ་མངལ་སྐྱེས་དང་། གླུས་བསྐུལ་མེད་པའི་མངོན་

བྱང་ལྔ་བསྐྱེད་ཀྱི་བསྐྱེད་ཆོག་ལ་སྒོང་སྐྱེས་དང་སྦྱོར་བར་གསུངས་ཤིང་། ལཱུ་ཨི་པའི་

ལུགས་འདི་སྒོང་སྐྱེས་དང་ཆོས་མཐུན་སྦྱར་དུ་ཡོད་ཀྱང་གཙོ་བོར་སྦྱང་གཞི་མངལ་

སྐྱེས་དང་སྦྱོར་དགོས་ཏེ། སྡོམ་འབྱུང་གི་བསྐྱེད་རིམ་གྱི་ལེའུ་ལས། སྦྱང་གཞི་མངལ་

སྐྱེས་ཀྱི་དབང་དུ་མཛད་ཅིང་། ལེའུ་བཅུ་གསུམ་པར་སྦྱོང་བྱེད་གླུས་བསྐུལ་མེད་པར་

པཎ་ཆེན་བློ་བཟང་ཆོས་རྒྱན།

མངོན་བྱང་ལྔ་བསྐྱེད་ལཱུ་ཨི་པ་བཞིན་དུ་བཤད་པའི་ཕྱིར་རོ། །དེ་ཡང་ལེའུ་དེ་ཉིད་

ལས། སྒྱུ་མ་ལྟ་བུའི་ཏིང་ངེ་འཛིན། །མི་རྣམས་ཀྱིས་རབ་མི་ཤེས་ཏེ། །ཐོག་མེད་དུས་

ཀྱི་ཉོན་མོངས་ཀྱི། །བག་ཆགས་རབ་ཏུ་བསགས་བྱས་པ། །དེ་ཕྱིར་སྔོན་བྱས་ལས་

ཀྱིས་ནི། །སྐྱེ་དང་འཆི་བ་ཡང་དག་འབྱུང་། །ཚོགས་པ་མ་རྙེད་དེ་སྲིད་དུ། །ཞག་བདུན་

བར་དོའི་སྲིད་པར་གནས། །སྲིད་པ་བར་དོའི་སེམས་ཅན་ནི། །འགྲོན་པོའི་བགྲོད་པ་

ཇི་བཞིན་དུ། །འདི་ལྟར་ལས་ཀྱི་ཞགས་པ་ཡིས། །འགྲོ་བ་དྲུག་དུ་རབ་ཏུ་སྐྱེ། །ཕ་མའི་

ཀུན་ཏུ་སྦྱོར་སོགས་ནི། །སྲིད་པའི་སྐྱེ་བོས་མཐོང་གྱུར་ནས། །རྟ་ལ་ཞོན་བཞིན་རྣམ་

ཤེས་ནི། །རླུང་གི་བཞོན་པ་ཞོན་ནས་སུ། །སྐད་ཅིག་ཐེང་ཅིག་ཉིད་ལ་ནི། །ཤིན་ཏུ་

མྱུར་བར་འོངས་གྱུར་ནས། །ཤིན་ཏུ་དགའ་དང་བཅས་སྟོབས་ཀྱིས། །ཁ་ཡི་ལམ་ནས་

འཇུག་པར་འགྱུར། །རྩ་ནི་སྟོང་ཕྲག་བདུན་ཅུ་གཉིས། །རབ་བསྐུལ་དེ་ཡི་སྐད་ཅིག་

ལ། །ཨཱ་ལི་ཀཱ་ལི་ཞུ་བྱས་པས། །མཆོག་ཏུ་དགའ་བ་ཡང་དག་ཐོབ། །ཁུ་ཁྲག་དེའི་

དབུས་སུ་ནི། །ཐིག་ལེའི་གཟུགས་ཀྱིས་ཡང་དག་གནས། །ཅེས་སྦྱང་གཞི་སྐྱེ་ཤི་བར་

དོ་གསུམ་མངལ་སྐྱེས་བཞིན་དུ་བཤད་པའི་ཕྱིར་རོ། །

གཉིས་པ་ལ་བཞི། བར་དོ་གང་དུ་སྐྱེ་བ་ལེན་པའི་ཁུ་ཁྲག་གི་ཐིག་ལེ་དང་རྣམ་པ་

མཐུན་པར་བསྒོམ་པ་རྣལ་འབྱོར་དང་། ཁུ་ཁྲག་གི་དབུས་སུ་ཉིང་མཚམས་སྦྱར་ནས་

ལུས་འཕེལ་བ་དང་རྣམ་པ་མཐུན་པར་བསྒོམ་པ་རྗེས་སུ་རྣལ་འབྱོར་དང་། ཕྱི་རོལ་ཏུ་

བཙས་པ་དང་རྣམ་པ་མཐུན་པར་བསྒོམ་པ་སྐྱེ་བ་སྤྲུལ་སྐུའི་ལམ་འཁྱེར་ཤིན་ཏུ་རྣལ་

འབྱོར་དང་། རྫོགས་རིམ་རྣལ་འབྱོར་ཆེན་པོ་བསྒོམ་ཚུལ་ཅུང་ཟད་ཀྱང་བཤད་པའོ། །

དང་པོ་ནི། པདྨའི་ལྟེ་བར་དབྱངས་གསལ་ལུགས་འབྱུང་ལུགས་ལྡོག་ཏུ་

བདེ་མཆོག་ལཱུ་ཨི་པའི་བསྐྱེད་རིམ།

བཀོད་པ་ཡོངས་སུ་གྱུར་པ་ལས། དབྱངས་གསལ་གྱི་གཟུགས་བརྙན་དང་ལྡན་པའི་

ཟླ་བ་དཀར་ལ་དམར་བའི་མདངས་ཅན་བསྒོམ་པ་ཡིན་ནོ། །དབྱངས་དང་གསལ་བྱེད་

གཉིས་ཀྱིས་མཚན་སོ་གཉིས་དང་དཔེ་བྱད་བརྒྱད་ཅུ་མཚོན་ཞིང་། དབྱངས་སོ་

གཉིས་སུ་བྱེད་པའི་རྒྱུ་མཚན་ཡོད་དེ། སྡོམ་འབྱུང་ལས། དེ་ལས་གཞན་ཡང་ཐིག་

ལེའི་གཟུགས། །འཕོ་བ་ཡང་དག་བཤད་པར་བྱ། །དཀར་པོའི་ཚེས་གཅིག་ནས་

བརྩམས་ཏེ། །ཇི་སྲིད་ཟླ་བ་རྫོགས་པའི་བར། །དཀར་པོའི་ཚེས་གཅིག་ལ་ཨ་

ཡིག །རྐང་པའི་སོར་མོར་ཡི་གེ་ལ། །གཉིས་པ་བྱིན་པར་ཨཱ་ཡིག་སྟེ། །གསུམ་པ་བརླ་

ལ་ཨི་ཡིག་གོ །སྐྱེ་གནས་བཞི་པ་ཨཱི་ཡིག་ཡིན། །ལྟེ་བར་ལྔ་པ་ཨུ་ཡིག་སྟེ། །སྙིང་

གར་དྲུག་པ་ཨཱུ་ཡིག་གོ །ནུ་མར་བདུན་པ་ར�་ཡིག་ཡིན། །མགྲིན་པར་བརྒྱད་པ་རཱ�་

ཡིག་སྟེ། །ལག་མཐིལ་དགུ་པ་ལ་ཡིག་གོ །མཁུར་ཚོས་བཅུ་པ་ལཱ་ཡིག་ཡིན། །མིག་

ལ་བཅུ་གཅིག་པ་ཨེ་ཡིག །རྣ་བར་བཅུ་གཉིས་པ་ཨཻ་ཡིག །དཔྲལ་བར་བཅུ་གསུམ་

པ་ཨོ་ཡིག །སྤྱི་བོར་བཅུ་བཞི་པ་ༀ་ཡིག །ཚང་གི་གཡོན་དང་གཡས་སུ་ཉ། །ཨཾ་

ཨཱཿཡི་གེའི་རང་བཞིན་ནོ། །ནག་པོའི་ཚེས་གཅིག་ནས་བརྩམས་ཏེ། །ཇི་སྲིད་གནམ་

སྟོང་དེ་སྲིད་ལ། །འཕོ་བ་དེ་ཉིད་བཞིན་དུ་འགྱུར། ཞེས་ཡར་ངོ་མར་ངོའི་དབྱེ་བས་

ཐིག་ལེ་བརྩེགས་པ་དང་འབབ་པའི་ཆ་སོ་གཉིས་དང་སྦྱར་བའི་ཕྱིར། །

གསལ་བྱེད་བརྒྱད་ཅུར་བྱེད་པའི་རྒྱུ་མཚན་ཡང་ཡོད་དེ། ཀཱ་ལི་རྣམས་ལ་ས་

ཆུ་མེ་རླུང་ནམ་མཁའི་ཁམས་ལྔར་བསྡུས་ནས་དགའ་བ་བཞི་བཞི་སྟེ་ཉི་ཤུ། ཉི་ཤུ་པོ་

རེ་རེ་ཡང་ཁམས་དམར་པོའི་རྡུལ་རེ་རེ་དང་ལྡན་པས་བཞི་བཅུ། དེ་ལ་ཡང་ཐབས་

ཤེས་གཉིས་གཉིས་སུ་ཕྱེ་བས་བརྒྱད་ཅུར་བཞག་པའི་ཕྱིར་རོ། །

པཎ་ཆེན་བློ་བཟང་ཆོས་རྒྱན།

ཨཱ་ལླི་དང་ཟླ་བའི་ཁ་དོག་དཀར་བའི་ཆ་ནི་མེ་ལོང་ཡེ་ཤེས་ལས་བྱང་ཆུབ་པ་

དང་། ཀཱ་ལི་དང་ཟླ་བའི་ཁ་དོག་དམར་བའི་ཆ་ནི་མཉམ་ཉིད་ཡེ་ཤེས་ལས་བྱང་ཆུབ་

པ་ཡིན་ནོ། །

དེ་ལྟར་བསྒོམ་པ་ལ་རྣལ་འབྱོར་ཞེས་བརྗོད་པའི་རྒྱུ་མཚན་ཡོད་དེ། ཨཱ་ལི་

དང་ཀཱ་ལི་གཉིས་ཟླ་བ་གཅིག་གི་ངོ་བོར་སྦྱོར་བ་དང་། ཟླ་བ་གཅིག་ཉིད་ཡེ་ཤེས་དེ་

གཉིས་ཀྱི་ངོ་བོར་སྦྱོར་བའི་དོན་གྱིས་ཡིན་པའི་ཕྱིར་རོ། །

གཉིས་པ་ནི། སྡོམ་འབྱུང་ལས། ཨཱ་ལི་ཀཱ་ལི་རྣམ་དག་ལས། །དེ་ཡི་དབུས་སུ་

ཡི་གེ་ཧཱུཾ། །རྡོ་རྗེ་སེམས་དཔའི་རང་བཞིན་ཅན། ཞེས་གསུངས་པ་ལྟར། ནཱ་ད་དཀར་ལ་

དམར་བའི་མདངས་ཅན་ཞུགས་པ་ལས། རྒྱུ་རྡོ་རྗེ་འཛིན་པ་ཧཱུཾ་ཡིག་ཏུ་རྫོགས་པ་ནི་

སོར་རྟོག་ཡེ་ཤེས་ལས་བྱང་ཆུབ་པ་དང་། དེ་ལས་འཁོར་ལོ་གསུམ་གྱི་ལྷ་ཚོགས་སྤྲོ་

བསྡུ་བྱེད་པ་ནི་བྱ་སྒྲུབ་ཡེ་ཤེས་ལས་བྱང་ཆུབ་པ་ཡིན་ལ། ཡེ་ཤེས་དེ་གཉིས་ལ་རྗེས་

སུ་རྣལ་འབྱོར་ཞེས་བརྗོད་པའི་རྒྱུ་མཚན་ཡོད་དེ། སྔར་རྣལ་འབྱོར་དུ་བཤད་པའི་ཟླ་བ་

དཀར་ལ་དམར་བའི་མདངས་ཅན་བདེ་བ་ཆེན་པོའི་རྒྱུ་ཡིན་པ་བཞིན་དུ་ཧཱུཾ་ཡིག་དཀར་

ལ་དམར་བའི་མདངས་ཅན་དེ་ཡང་བྱང་ཆུབ་ཀྱི་སེམས་ཞུ་བའི་བདག་ཉིད་ཡིན་པས་

བདེ་བ་ཆེན་པོའི་རྒྱུར་རྗེས་སུ་མཐུན་པས་ན་དེ་ལྟར་བརྗོད་པའི་ཕྱིར་རོ། །

ཟླ་བ་དབྱངས་གསལ་ཧཱུཾ་དང་བཅས་པ་ཡོངས་སུ་གྱུར་པ་ལས། འབྲས་བུའི་

ཧེ་རུ་ཀ་རྫོགས་པར་བསྐྱེད་པ་ཡིན་ལ། དེ་ལྟ་བུའི་རིམ་པ་འདི་ལ། སྐྱེ་བ་སྤྲུལ་སྐུར་

འཁྱེར་བའི་རྣལ་འབྱོར་ཞེས་བྱ་སྟེ། སྦྱང་གཞི་ལ་བར་དོའི་རྣམ་ཤེས་ཁུ་ཁྲག་གི་དབུས་

སུ་སྐྱེ་བ་བླངས་པ་དང་ཆོས་མཐུན་ཞིང་བསྒྲུབ་པ་པོ་རང་ཉིད་ཀྱི་སྐྱེ་བ་སྦྱོང་བར་བྱེད། 

བདེ་མཆོག་ལཱུ་ཨི་པའི་བསྐྱེད་རིམ།

ལམ་རྫོགས་རིམ་གྱི་སྐབས་སུ་དག་མ་དག་གི་སྒྱུ་མའི་སྐུས་རགས་པའི་སྤྲུལ་སྐུ་

བཟུང་བ་དང་ཆོས་མཐུན་ཞིང་། དེ་ལྟ་བུའི་རྟོགས་པ་རྒྱུད་ལ་སྐྱེ་བའི་དགེ་རྩ་སྨིན་བྱེད་

ཁྱད་པར་ཅན་དུ་འགྱུར། འབྲས་བུ་ལོངས་སྤྱོད་རྫོགས་པའི་སྐུས་མ་དག་པའི་སེམས་

ཅན་གྱི་དོན་མཛད་པ་བཅུ་གཉིས་ལ་སོགས་པའི་སྤྲུལ་པ་སྟོན་པ་དང་ཆོས་མཐུན་

ཞིང་། ད་ལྟ་ནས་འབྲས་བུ་ལམ་བྱེད་ཀྱི་ཚུལ་དུ་བྱས་ནས་བསྒོམས་པས་སྤྲུལ་སྐུ་དེ་

མྱུར་དུ་འགྲུབ་པའི་ནུས་པ་ཁྱད་པར་ཅན་འཇོག་པའི་ཕྱིར་རོ། །དེ་ལྟ་བུ་དེ་སྦྱང་གཞི་

དང་ཆོས་མཐུན་པ་ཡང་ཡིན་ཏེ། འབྱུང་བཞི་རི་རབ་དང་བཅས་པ་ནི་ཕ་མ་གཉིས་ཀྱི་

ལུས་སྤྱི་དང་ཆོས་མཐུན། སྣ་ཚོགས་པདྨ་ཆུང་ངུ་ནི། དེ་གཉིས་ཀྱི་རྩ་འཁོར་དང་ཆོས་

མཐུན། དབྱངས་གསལ་དཀར་དམར་ནི་དེ་གཉིས་ཀྱི་ཁམས་དཀར་དམར་དང་ཆོས་

མཐུན། དབྱངས་གསལ་གཉིས་ཡོངས་སུ་གྱུར་པ་ལས་ཟླ་བ་དཀར་ལ་དམར་བའི་

མདངས་ཅན་དུ་བསྒོམ་པ་ནི་ཁམས་དཀར་དམར་གཉིས་མའི་མངལ་དུ་འདྲེས་པ་དང་

ཆོས་མཐུན། ཟླ་བའི་དབུས་སུ་ནཱ་ད་ཞུགས་པ་ནི་ཐིག་ལེའི་དབུས་སུ་བར་དོའི་རྣམ་

ཤེས་ཞུགས་པ་དང་ཆོས་མཐུན། ནཱ་ད་ཟླ་བ་ལ་ཞུགས་ནས་ཧཱུཾ་ཡིག་ཏུ་རྫོགས་པར་

གྱུར་པ་ནི། སྡོམ་འབྱུང་ལས། མི་བསྐྱོད་གཟུགས་ནི་ནུར་ནུར་པོ། །མེར་མེར་པོ་ནི་

རིན་ཆེན་འབྱུང་། །དཔག་མེད་མགོན་ཡང་ལྟར་ལྟར་བོ། །དོན་ཡོད་གྲུབ་པ་གོར་གོར་

པོ། །མཁྲང་འགྱུར་རྣམ་པར་སྣང་མཛད་དེ། །རྣམ་པ་ལྔར་ནི་བསྟན་པ་ཡིན། ཞེས་

གསུངས་པ་ལྟར། མངལ་དུ་ལུས་འཕེལ་བ་དང་ཆོས་མཐུན། དེ་ལས་འབྲས་བུའི་ཧེ་

རུ་ཀར་རྫོགས་པ་ནི་མངལ་ནས་ཕྱི་རོལ་དུ་བཙས་པ་དང་ཆོས་མཐུན་པ་ཡིན་པའི་

ཕྱིར་རོ། །རྒྱུད་འདིར་བདེ་སྟོང་གི་ཡེ་ཤེས་རྩལ་ཏུ་བཏོན་ནས་འཆད་པ་ལྟར། ལམ་



  38  

པཎ་ཆེན་བློ་བཟང་ཆོས་རྒྱན།

རྫོགས་རིམ་གྱི་སྐབས་སུ་བདེ་ཆེན་འདྲེན་པའི་ཕྱི་ནང་གི་ཐབས་ཀྱི་མཚོན་དོན་ཁྱད་

པར་ཅན་ཡང་ཡོད་དེ། སྣ་ཚོགས་པདྨས་ནི་རྫོགས་རིམ་པའི་རྣལ་འབྱོར་པ་ཕོ་མོ་

གཉིས་ཀྱི་རྩ་འཁོར་དང་། དབྱངས་གསལ་གྱིས་དེ་གཉིས་ཀྱི་ཁམས་དཀར་དམར་

གཉིས་མཚོན་ཞིང་། དེ་ཉིད་ཡོངས་སུ་གྱུར་པ་ལས་ཟླ་བ་དཀར་ལ་དམར་བའི་

མདངས་ཅན་བསྐྱེད་པས་ནི་ཁམས་དཀར་དམར་གཉིས་འདུ་འཕྲོད་བྱེད་པ་དང་། དེའི་

དབུས་སུ་ནཱ་ད་ཞུགས་པ་ལས་ཧཱུཾ་ཡིག་ཏུ་གྱུར་པས་ནི་འདུ་འཕྲོད་བྱས་པ་ལས་བྱུང་

བའི་བདེ་སྟོང་གི་ཡེ་ཤེས་ཁྱད་པར་ཅན་མཚོན་པའི་ཕྱིར་ཏེ། བརྟག་གཉིས་ལས། ཟླ་

བའི་སྟེང་དུ་ས་བོན་ཡིན། །ཕྱིས་ནས་བདུད་ལས་རྒྱལ་བས་མནན། །གཉིས་འདུས་པ་

ལས་བདེ་ཆེན་སོགས། །ཨཱ་ལི་ཟླ་བ་ཀཱ་ལི་ཉི། །རྡོ་རྗེ་སེམས་དཔའ་ཞེས་བརྗོད་

དེ། །མཆོག་ཏུ་དགའ་བའི་རང་བཞིན་ཅན། ཞེས་གསུངས་པ་ལྟར་རོ། །དེ་བཞིན་དུ་

རྫོགས་རིམ་པའི་རྣལ་འབྱོར་པས་རྡོ་རྗེའི་ལུས་ལ་གནད་དུ་བསྣུན་པས་བདེ་ཆེན་

འདྲེན་པ་ཡང་མཚོན་ཏེ། སྣ་ཚོགས་པདྨས་སྒྲུབ་པ་པོའི་རྩ་འཁོར་དང་། གསལ་བྱེད་

ཀྱིས་ལྟེ་བར་གནད་དུ་བསྣུན་པ་ལས་གཏུམ་མོ་འབར་བ་དང་། དབྱངས་ཡིག་གིས་སྤྱི་

བོ་ནས་ཁམས་དཀར་པོ་ཞུ་བ་མཚོན་ཞིང་། དེ་ཉིད་ཡོངས་སུ་གྱུར་པ་ལས་ཟླ་བ་

དཀར་ལ་དམར་བའི་མདངས་ཅན་བསྐྱེད་པས་ནི་ཁམས་དཀར་དམར་གཉིས་ཀྱི་འདུ་

འཕྲོད་དང་། ཟླ་བའི་དབུས་སུ་ནཱ་ད་ཞུགས་པ་ལས་ཧཱུཾ་ཡིག་ཏུ་གྲུབ་པས་ནི། འདུ་

འཕྲོད་བྱས་པ་ལས་བྱུང་བའི་ཡས་བབས་མས་བརྟན་གྱི་ལྷན་སྐྱེས་ཁྱད་པར་ཅན་

མཚོན་པའི་ཕྱིར་རོ། །

དེ་ཡང་ཕྱི་ནང་གི་ཐབས་གཉིས་ལ་བརྟེན་ནས་གཏུམ་མོ་འབར་བ་ལས་བདེ་

བདེ་མཆོག་ལཱུ་ཨི་པའི་བསྐྱེད་རིམ།

ཆེན་འདྲེན་ཚུལ་ཅུང་ཟད་བཤད་ན། ལྭ་བ་པའི་འགྲེལ་པ་ལས། དབུགས་རྣམས་ལྟེ་

བའི་རྩ་བ་ནས། །གཡས་དང་གཡོན་པ་གཉིས་དག་གི །ཟླ་བ་ཉི་མ་རྣམ་པར་

བཤད། །ཆུ་ཤིང་མེ་ཏོག་ལྟ་བུ་ནི། །ལྟེ་བའི་རྩ་བ་ནས་འགྲང་བ། །བ་ལང་རྨིག་འདྲའི་

པད་མ་ནི། །བོང་བུའི་རྣམ་པར་ཤེས་པར་བྱ། །འོག་ཏུ་ཕྱོགས་པའི་པདྨ་གང་། །ཟླ་བའི་

འོད་འདྲས་རྣམ་བརྒྱན་པ། །དེ་དབུས་རྟག་ཏུ་སྟོང་པ་ནི། །ཧཱུཾ་ཡིག་རླུང་གི་རང་བཞིན་

ཅན། །འབར་བ་མར་མེ་ལྟ་བུ་སྟེ། །འོག་གི་རླུང་ནི་ཡོངས་གང་ལས། །སྙིང་ག་ནས་ནི་

སྟེང་དུ་རྒྱུ། །སྤྱི་བོ་ཕུག་སྟེ་འགྲོ་བར་བཤད། །ཅེས་དང་། སམྦུ་ཊ་ལས། སྙིང་གི་ནང་

སོན་པདྨ་ནི། །འདབ་མ་བརྒྱད་པ་སྙིང་པོར་བཅས། །དེ་ཡི་ནང་དུ་སོན་པའི་རྩ། །མར་

མེ་རང་གི་ངོ་བོ་ཅན། །ཆུ་ཤིང་གི་ནི་མེ་ཏོག་ལྟར། །བརྐྱངས་ཤིང་ཁ་ནི་འོག་

ཏུའོ། །ཞེས་པ་འདི་དག་གིས་རྨད་དུ་བྱུང་བའི་གདམས་པ་འདི་ལྟར་བསྟན་ཏེ། །དེ་

ཡང་སྙིང་ག་རྩ་འདབ་བརྒྱད་པའི་དབུས་ན་ཆུ་ཤིང་གི་མེ་ཏོག་ལྟར་སྔོ་ཞིང་ཁ་འོག་ཏུ་

ཕྱོགས་པའི་ནང་ན། ཟླ་བ་ལྟ་བུའི་ཧཱུཾ་ཡིག་སྟེ་ཀུན་ལྟ་བུའི་བྱང་སེམས་གནས་ཤིང་

འཆི་བའི་ཚེ་མ་གཏོགས་གཞི་དུས་སུ་དེ་ལ་རླུང་འབྱུང་འཇུག་བྱེད་པ་མེད་དོ། །ལྟེ་

བར་ཡང་གཡས་གཡོན་གྱི་རོ་རྐྱང་གཉིས་གང་ཞིང་དབུ་མ་སྟོང་པ་བ་ལང་གི་རྨིག་པ་

དང་འདྲ་བ་ཕྱི་དབྱིབས་གྲུ་གསུམ་པ་བོང་བུའི་གདོང་པ་ལྟ་བུའི་རྩ་འཁོར་ཡོད་ལ། 

དེའི་འོག་གསང་གནས་ཀྱི་རྩ་འཁོར་ན་གཏུམ་མོ་སྐུལ་བྱེད་ཐུར་སེལ་གནས་པས་

རྫོགས་རིམ་པའི་སྒྲུབ་པ་པོས་མན་ངག་བཞིན་ལྟེ་བར་གནད་དུ་བསྣུན་པས། ཐུར་

སེལ་གཡོས་ཏེ་ལྟེ་བ་ནས་གཏུམ་མོ་ཁྱད་པར་ཅན་འབར་བས། སྤྱི་བོ་ནས་བྱང་

སེམས་ཞུ་བ་ལུགས་འབྱུང་ལུགས་ལྡོག་གི་དབྱེ་བས་ལྷན་སྐྱེས་ཀྱི་བདེ་ཆེན་འདྲེན་

པཎ་ཆེན་བློ་བཟང་ཆོས་རྒྱན།

ཅིང་། རླུང་དབུ་མར་ཞུགས་གནས་ཐིམ་གསུམ་བྱས་པ་ལས་བྱུང་བའི་འོད་གསལ་གྱི་

སེམས་དེ་ཉིད་བདེ་བ་ཆེན་པོའི་ངོ་བོར་བསྐྱེད་ནས་བདེ་སྟོང་དབྱེར་མེད་དུ་སྦྱོར་བ་

ཡིན་ནོ། །

དེ་ནས་སྐད་ཅིག་མའི་སྔགས་བརྗོད་དེ། དཔའ་བོ་དང་རྣལ་འབྱོར་མ་རྣམས་ཀྱི་

སྐུ་གསུང་ཐུགས་རྡོ་རྗེའི་རང་བཞིན་ཆོས་ཐམས་ཅད་རང་བཞིན་གྱིས་རྣམ་པར་དག་

པའི་སྟོང་པ་ཉིད་དང་དབྱེར་མི་ཕྱེད་པའི་བདག་ཉིད་དེ་ངའོ་སྙམ་དུ་ང་རྒྱལ་བཟུང་ངོ་། །

༼རྟེན་དང་བརྟེན་པ་བཅས་པ་གསལ་འདེབས་ཚུལ།༽

གསུམ་པ་ལ་ལྔ། རྟེན་བརྟེན་པ་བསྐྱེད་ཚུལ་མདོར་བསྟན་པ། གསལ་བཏབ་པ་

རྒྱས་པར་བཤད་པ། ཕྱོགས་མཐུན་གྱི་དག་པ་དང་ལུས་དཀྱིལ་བསྒོམ་ཚུལ། གོ་

བགོས་ཏེ་ཡེ་ཤེས་པ་བཅུག་ནས་དབང་བསྐུར་བ། མཆོད་བསྟོད་དག་པ་དྲན་ཚུལ་ལོ། །

དང་པོ་ནི་ཟླ་བ་དབྱངས་གསལ་ཧཱུཾ་དང་བཅས་པ་ཡོངས་སུ་གྱུར་པ་ལས་རྟེན་

དང་བརྟེན་པའི་དཀྱིལ་འཁོར་ཐམས་ཅད་དུས་གཅིག་ཏུ་གྲུབ་པ་ནི་ཆོས་ཀྱི་དབྱིངས་

ཀྱི་ཡེ་ཤེས་ལས་བྱང་ཆུབ་པ་སྟེ། དེ་ནི་སྦྱང་གཞི་ལ་སྣོད་བཅུད་རྣམས་རིམ་གྱིས་

གྲུབ་པས་ཆོས་མཐུན་མི་སྦྱོར་ཡང་། མངལ་ནས་བཙས་པ་དང་འདྲ་བར་བསྒོམ་པ་སྐྱེ་

བ་སྤྲུལ་སྐུར་འཁྱེར་བའི་ལམ་འཁྱེར་དངོས་གཞི་ཡིན་ནོ། །

དེ་ལྟར་བསྒོམས་པ་ལ་དགོས་པ་ཁྱད་པར་ཅན་ཡང་ཡོད་དེ། ལམ་དང་འབྲས་

བུའི་སྐབས་སུ་ཡེ་ཤེས་ཀྱི་རྟེན་བརྟེན་པའི་དཀྱིལ་འཁོར་དུས་མཉམ་དུ་གྲུབ་པ་དང་

རྣམ་པ་མཐུན་ཞིང་། དེ་དག་མྱུར་དུ་འགྲུབ་པའི་དགེ་རྩ་སྨིན་བྱེད་ཁྱད་པར་ཅན་དུ་

འགྱུར་བའི་ཕྱིར་རོ། །

བདེ་མཆོག་ལཱུ་ཨི་པའི་བསྐྱེད་རིམ།

གཉིས་པ་ལ་གཉིས། རྟེན་གསལ་བཏབ་པ་དང་། བརྟེན་པ་གསལ་བཏབ་

པའོ། །དང་པོ་ལ་གཉིས། དུར་ཁྲོད་དང་། གཞལ་ཡས་ཁང་བསྒོམ་ཚུལ་ལོ། །

དང་པོ་ནི། སྡོམ་འབྱུང་འགྱུར་གསར་དུ། རྡོ་རྗེ་ར་བ་ནང་དུ་སྟེ། །དུར་ཁྲོད་

བརྒྱད་ཀྱིས་བརྒྱན་པའོ། །ཞེས་གསུངས་པས་དུར་ཁྲོད་བརྒྱད་ཀྱིས་བསྐོར་བར་

བསྒོམ་དགོས་ཤིང་། དེ་ལྟར་བསྒོམས་པ་ལ་དགོས་པ་ཡོད་དེ། དུར་ཁྲོད་ཀྱི་སྐད་དོད་

ཤ་ས་ཏི་ཞེས་པ་ལ་ངེས་ཚིག་བསྣན་ནས་བཤད་པས་རོ་གནས་པ་དང་། རོས་གནས་

པའི་བྱ་བ་བྱེད་པས། དུར་ཁྲོད་ཞེས་བྱ་བ་ཡིན་ལ། དེར་རོ་རྣམས་བདག་མེད་པར་

གནས་པ་བཞིན་དུ། བདག་མེད་པ་ལ་སོགས་པའི་ལྟ་བ་བཀར་བཏགས་ཀྱི་ཕྱག་རྒྱ་

བཞི་མཚོན་ཞིང་། དེའི་དབུས་སུ་བཅོམ་ལྡན་འདས་བཞུགས་པ་ནི། ལྷན་སྐྱེས་ཀྱི་

བདེ་ཆེན་གྱིས་བདག་མེད་པའི་དེ་ཁོ་ན་ཉིད་ལ་རོལ་པ་མཚོན་པ་ཡིན་པའི་ཕྱིར་རོ། །

དུར་ཁྲོད་བརྒྱད་ནི་སྡོམ་འབྱུང་ལས། གཏུམ་དྲག་དེ་བཞིན་ཚང་ཚིང་དང་། །རྡོ་

རྗེ་འབར་བ་ཀེང་རུས་ཅན། །དབང་ལྡན་དུ་ནི་མི་བཟད་བཞད།  །བྱིན་ཟ་རུ་ནི་བཀྲ་

ཤིས་མཆོག །མུན་པ་དྲག་པོ་བདེན་བྲལ་དུ། །རླུང་ཕྱོགས་ཀི་ལི་ཀི་ལིའི་སྒྲ །ཞེས་

གསུངས་པ་ལྟར་རོ། །

དེའི་ནང་དུ་རྡོ་རྗེའི་ར་བ་མེ་རི་དང་བཅས་པ་བསྒོམས་པ་ལ་དགོས་པ་ཡོད་དེ། 

སྒྲུབ་ཐབས་དངོས་གཞི་བསྒོམ་པ་ལ་བགེགས་ཀྱི་བར་ཆད་མི་འབྱུང་བའི་ཆེད་ཡིན་

པའི་ཕྱིར་རོ། །དེའི་ནང་དུ་འཁོར་བའི་ཉེས་པས་མ་གོས་པ་མཚོན་པའི་སྣ་ཚོགས་

པདྨ་དང་། །ཡེ་ཤེས་ལྔའི་རང་བཞིན་གྱི་སྣ་ཚོགས་རྡོ་རྗེ་ལྟེ་བ་གྲུ་བཞི་པ་བསྒོམ་པ་ནི་

པཎ་ཆེན་བློ་བཟང་ཆོས་རྒྱན།

གཞལ་ཡས་ཁང་གི་འོག་གཞིའི་དོན་དུ་ཡིན་ནོ། །རྟ་བབས་སྒོ་ཚད་གཅིག་མ་ལ་”རྭ1་

སྒོ་ཚད་གཉིས་མ་དང་། རྟ་བབས་སྒོ་ཚད་གསུམ་མ་ལ་”རྭ་2སྒོ་ཚད་བཞི་མ་ཡིན་ལ། 

རྭ་ཁྲ་བྱེད་པ་ཨ་བྷྱ་ཡ་བཞེད་ཅིང་། ལཱ་བ་པ་ཕྱོགས་མདོག་ཏུ་བཞེད་དོ། །རྩིག་པའི་

ཞེང་ཆ་ཕྲན་གཅིག་དང་། དཔངས་ཆེ་ཆུང་བཅུ་གསུམ། ཕ་གུ་ཆ་ཕྲན་གཅིག །”དྲ3་བ་

དྲ་ཕྱེད་ཆ་ཕྲན་གཉིས་དང་བཅས་པས་གཞལ་ཡས་ཁང་གི་ནང་གི་དཔངས་ཆ་ཆུང་

བཅུ་དྲུག་ཡིན་ཞིང་། མདའ་ཡབ་ཤར་བུ་གཉིས་ལ་ཆ་ཕྲན་རེ་རེ་ལྟེ་ཕྱི་དཔངས་ཆ་

ཕྲན་བཅོ་བརྒྱད་དོ། །

འགྲམ་ལོགས་སྒོ་དང་མཉམ་པ་ལ་སྣ་ཚོགས་རྡོ་རྗེའི་ལྟེ་བ་དང་རྩིག་པ་ཁ་ད་

ཆད་དང་། མི་མཉམ་པ་ལ་དེ་གཉིས་ཀྱི་བར་ན་ཆ་ཕྲན་གཅིག་ཡོད་དོ། །གཞན་རྣམས་

སླ་ལ་སྐུ་འཁོར་གྱི་རྩིབས་ཀྱི་བར་སྟོང་དམ་ཚིག་འཁོར་ལོའི་ལྟེ་བ་ཡིན་པས་ཕྱོགས་

མདོག་དང་། དེ་བཞིན་དུ་གསུང་འཁོར་གྱི་རྩིབས་ཀྱི་བར་སྟོང་སྐུ་འཁོར་གྱི་ལྟེ་བ་ཡིན་

པ་སོགས་རིམ་བཞིན་ཤེས་པར་བྱའོ། །

དཔངས་ནི་སྐུ་འཁོར་ནས་བདེ་ཆེན་འཁོར་ལོའི་བར་ལ་རིམ་པ་བཞིན་དུ་ཆ་

ཕྲན་གཉིས་དང་། གཅིག་དང་། ཕྱེད་དང་། གཅིག་གི་བཞི་ཆས་ཕྱི་མ་ཕྱི་མ་མཐོ་ཞིང་། 

ཞེང་ཚད་ནི་བདེ་ཆེན་འཁོར་ལོའི་ལྟེ་བ་ལ་སྒོ་ཚད་གཅིག་དང་། འདབ་མ་དང་འཁོར་

ལོའི་རྩིབས་རྣམས་ལ་ཆ་ཕྲན་གསུམ་གསུམ་མུ་ཁྱུད་ལ་ཆ་ཕྲན་རེ་རེའོ། །དམ་ཚིག་

འཁོར་ལོའི་གདུང་གྲུ་ཆོད་དུ་བཏང་ནས་ཐོག་འབིགས་ཤིང་། །སྐུ་འཁོར་གྱི་རྩིབས་

1  [མ་ཕྱི། ༢༣བ༣ན།   བ   * རྭ]

2  [མ་ཕྱི། ༢༣བ༣ན།   དྭ   * རྭ་]

3  [མ་ཕྱི། ༢༣བ༤ན།   གྲ   * དྲ]

བདེ་མཆོག་ལཱུ་ཨི་པའི་བསྐྱེད་རིམ།

དང་ལྟེ་བའི་མཚམས་ནས་ཀ་བ་དཔངས་ཆ་ཕྲན་བཅུ་གསུམ། ཞེང་ཆ་ཕྲན་གཅིག་པ། 

ཕྱོགས་རེར་གཉིས་གཉིས་ཏེ་བརྒྱུད་ཀྱི་སྟེང་དུ་གདུང་ཟླུམ་བཏང་བ་ལ་ལྕམ་སྣེ་ནང་མ་

དང་། ཕྱི་མ་རྣམས་དམ་ཚིག་འཁོར་ལོའི་ཁ་གདང་གི་སྟེང་དུ་ཀ་ཆུང་བྲེ་སྤུངས་དང་

བཅས་པས་བཏེག་པའི་རྡོ་རྗེའི་གདུང་ཟླུམ་ལ་བཀལ་ཏེ་འབིགས་ཤིང་། དེ་བཞིན་དུ་

ལྷག་མ་རྣམས་ཀྱང་བྱའོ། །

ཀ་བའི་གྲངས་ནི་རྟ་བབས་ལ་ཀ་བ་བཅུ་དྲུག སྒོ་ལོགས་ལ་བརྒྱད། འཁོར་ལོ་

གསུམ་ལ་སོ་གཉིས་ཏེ་ང་དྲུག་ཡོད་ལ། དཔངས་ནི་རྟ་བབས་ཀྱི་ཀ་བ་ཆ་ཆུང་ལྔ་དང་། 

སྒོ་ལོགས་ཀྱི་ཀ་བ་ཆ་ཆུང་བརྒྱད། འཁོར་ལོ་གསུམ་གྱི་ཀ་བ་”བྲེ4་ཞུ་གདུང་དཔངས་

དང་བཅས་པ་ལ་ཆ་ཕྲན་བཅུ་དྲུག་གོ །སྤྱིར་ལྷ་ཐམས་ཅད་ཀྱི་ཚད་ཆ་ཆེན་རེ་རེ་ཡིན་

ཀྱང་། འཁོར་ལོའི་དཔངས་ཀྱི་རིམ་པས་དམ་ཚིག་འཁོར་ལོའི་ལྷ་རྣམས་གཙོ་བོའི་

ཞབས་མཐིལ་གྱི་ཐད་ཀ་དང་། སྐུ་འཁོར་གྱི་ལྷ་རྣམས་གཙོ་བོའི་ལྟེ་བ་དང་། གསུང་

འཁོར་གྱི་ལྷ་རྣམས་གཙོ་བོའི་ཐུགས་ཀ་དང་། ཐུགས་འཁོར་གྱི་ལྷ་རྣམས་གཙོ་བོའི་

མགྲིན་པ་དང་། མཁའ་འགྲོ་མ་བཞིའི་སྤྱི་གཙུག་གཙོ་བོའི་མཛོད་སྤུའི་ཐད་ཀ་དང་

མཉམ་དུ་ཡོད་དོ། །

རིམ་པ་དང་པོའི་སྐབས་འདིར་བདེ་སྟོང་གི་ཡེ་ཤེས་རྟེན་གཞལ་ཡས་ཁང་གི་

རྣམ་པར་ཤར་བར་བསྒོམས་པ་ལ་དགོས་པ་ཡོད་དེ། སྒྲུབ་པ་པོ་རང་ཉིད་མ་དག་པའི་

འཇིག་རྟེན་ལ་ལོངས་སྤྱོད་དགོས་པའི་ནུས་པ་སྦྱོང་བ་དང་། རྫོགས་རིམ་གྱི་སྐབས་

སུ་དག་མ་དག་གི་སྒྱུ་ལུས་པ་གཉིས་ཀྱིས་རྟེན་གཞལ་ཡས་ཁང་དངོས་གནས་ལ་

4  [མ་ཕྱི། ༢༤བ༥ན།   བྲི   * བྲེ]

པཎ་ཆེན་བློ་བཟང་ཆོས་རྒྱན།

སྤྲུལ་པ་དང་། འབྲས་བུའི་ཡེ་ཤེས་རང་སྣང་ལས་གྲུབ་པའི་གཞལ་ཡས་ཁང་འགྲུབ་

པའི་ནུས་པ་ཁྱད་པར་ཅན་འཇོག་པའི་ཕྱིར་རོ། །

གཉིས་པ་ལ་གཉིས། གཙོ་བོ་ཡབ་ཡུམ་གསལ་བཏབ་པ་དང་། འཁོར་གྱི་ལྷ་

རྣམས་གསལ་བཏབ་པའོ། །དང་པོ་ནི། རྩ་རྒྱུད་ལས། ལྟེ་བར་དགོད་བྱ་དཔའ་བོ་

ནི། །འཇིགས་བྱེད་ཀྱང་ནི་འཇིགས་པར་མཛད།  །གཟི་བརྗིད་ཤིན་ཏུ་འབར་བ་

སྟེ། །ཧ་ཧ་ཞེས་པའི་སྒྲ་ཆེར་བཞད། །ཐོད་པའི་ཕྲེང་བའི་རྒྱན་དང་ལྡན། །བཟང་པོ་ཅན་

གསུམ་ཞལ་བཞི་མངའ། །གླང་པོའི་པགས་པ་རྣམ་པར་བགོས། །སྨིན་མ་བཟང་པོ་རྡོ་

རྗེ་འབྱེས། །ཕྱག་ན་ཁ་ཊྭཱཾ་མི་ཐོད་བསྣམས། །བརྒྱ་ཕྱེད་ཕྲེང་བས་རྣམ་པར་བརྒྱན། །དེ་

མདུན་གནས་པའི་ལྷ་མོ་ནི། །རྡོ་རྗེ་ཕག་མོ་རབ་འཇིགས་མ། །ཧེ་རུ་ཀ་དཔལ་ཕྱོགས་

བྱས་ནས། །སྤྱན་གསུམ་དྲག་”མོའི1་གཟུགས་ཅན་མ། །ཀ་པཱ་ལ་ནི་ཨནྟས་

བཀང་། །ཁ་ནས་རུ་དྷི་ར་འཛག་ཅིང་།  །ལྷ་དང་ལྷ་མིན་”མིར2་བཅས་ལ། །ཕྱོགས་

ཀུན་ཏུ་ནི་སྡིགས་མཛུབ་བྱེད། ཅེས་གསུངས་པ་ལྟར། བཅོམ་ལྡན་འདས་དཔལ་ཧེ་རུ་

ཀ་ཡབ་ཡུམ་སྒྲུབ་ཐབས་ནས་འབྱུང་བ་ལྟར་བསྐྱེད་པ་ཡིན་ལ། དེ་ཡང་ཕྱག་དང་པོ་

གཉིས་ཀྱིས་རྡོར་དྲིལ་བཟུང་ནས་ཡུམ་ལ་འཁྱུད་པས་ནི་ཤེས་རབ་སྟོང་པ་ཉིད་ཀྱིས་

བདེ་བ་ཆེན་པོ་ལ་འཁྱུད་པ་མཚོན་ཞིང་། རྡོ་རྗེས་བདེ་བ་ཆེན་པོ་དང་། རྭ་ལྔས་ཡེ་

ཤེས་ལྔ་མཚོན་ནོ། །དྲིལ་བུས་ཤེས་རབ་སྟོང་པ་ཉིད་མཚོན་ཞིང་། མིའི་རྒྱུ་མ་ལ་

བརྒྱུས་པའི་མགོ་རློན་ལྔ་བཅུས་ཨཱ་ལི་ཀཱ་ལིའི་དོན་ཐབས་ཤེས་གཉིས་སུ་མེད་པ་

མཚོན། ཞལ་བཞིས་སྟོང་པ་ཉིད་དང་། མཚན་མ་མེད་པ་དང་། སྨོན་པ་མེད་པ་དང་། 

1  [མ་ཕྱི། ༢༤བ༦ན།   མེའི   * མོའི]

2  [མ་ཕྱི། ༢༤བ༦ན།   མིང   * མིར]

བདེ་མཆོག་ལཱུ་ཨི་པའི་བསྐྱེད་རིམ།

མངོན་པར་འདུ་བྱེད་པ་མེད་པ་སྟེ་རྣམ་པར་ཐར་པའི་སྒོ་བཞི་མཚོན། སྤྱན་གསུམ་

གྱིས་དུས་གསུམ་གྱི་ཤེས་བྱ་ཐམས་ཅད་མངོན་སུམ་དུ་གཟིགས་པ་མཚོན་ཞིང་། 

ཕྱག་བཅུ་གཉིས་ཀྱིས་རྟེན་འབྲེལ་བཅུ་གཉིས་ཀྱི་སྒྲིབ་པ་ཐམས་ཅད་སྤངས་པ་མཚོན། 

གླང་ལྤགས་ཀྱིས་གཏི་མུག་དང་། དེ་བཤུས་ནས་བརྒྱངས་ཏེ་འཛིན་པས་གཏི་མུག་

དང་བྲལ་བ་མཚོན་ཞིང་། སྟག་ལྤགས་ཀྱིས་ཆགས་སོགས་སྦྱོང་བ་མཚོན། དཔྲལ་

བའི་རྡོར་ཕྲེང་གིས་ཡེ་ཤེས་ལྔའི་བདག་ཉིད་ཡིན་པ་མཚོན་ཞིང་། རྡོ་རྗེ་ལ་བརྒྱུས་

པའི་ཐོད་སྐམ་གྱིས་སྟོང་ཉིད་རྟོགས་པའི་ནུས་པ་མཚོན། ཐོད་པ་གྱེན་དུ་འགྲེང་བས་

འོད་གསལ་ལས་ཟུང་འཇུག་གི་སྐུར་བཞེངས་པ་མཚོན་ཞིང་། ཉམས་དགུས་རིགས་

ལྔའི་ངོ་བོ་ཞི་གནས་དང་ཡུམ་བཞིའི་ངོ་བོ་ལྷག་མཐོང་ཡོངས་སུ་རྫོགས་པ་མཚོན། 

འཇིགས་བྱེད་དང་དུས་མཚན་མནན་པས་ནི། རྟག་ཆད་ཀྱི་མཐའ་གཉིས་དང་བྲལ་བ་

མཚོན་ཞིང་། གཡས་འོག་མའི་ཌཱ་མ་རུ་སོགས་བཞིས་ནི། དགའ་བའི་སྒྲས་སངས་

རྒྱས་ཐམས་ཅད་ཀྱི་ཐུགས་རྒྱུད་བསྐུལ་བ་དང་། སྒོ་གསུམ་གྱི་སྐྱོན་དང་། མཐར་

འཛིན་གྱི་རྣམ་རྟོག་གཅོད་པ་དང་། ཉོན་མོངས་པ་རྣམས་འབིགས་པ་མཚོན། གཡོན་

གྱི་ཁ་ཊྭཱཾ་ག་སོགས་བཞིས་ནི་བདེ་བ་ཆེན་པོའི་རང་བཞིན་ཀུནྡ་ལྟ་བུའི་བྱང་སེམས་

དང་། བདེ་སྟོང་གི་ཡེ་ཤེས་ཀྱིས་ཐུགས་རྒྱུད་གང་བ་དང་། ཚངས་པ་མི་གནས་པའི་

མྱང་འདས་མངོན་དུ་མཛད་པ་དང་། བདེ་སྟོང་གི་ཡེ་ཤེས་ཀྱིས་ཐུགས་རྒྱུད་བཅིངས་

པ་རྣམས་མཚོན། སྣ་ཚོགས་རྡོ་རྗེས་འཕྲིན་ལས་བཞིས་འགྲོ་དོན་མཛད་པ་དང་། རལ་

པའི་ཐོར་ཚུགས་ཀྱིས་ཡོན་ཏན་གོང་ནས་གོང་དུ་འཕེལ་བ་མཚོན་ཞིང་། དབུའི་

གཡོན་གྱི་ཟླ་ཕྱེད་དང་། ཐལ་ཆེན་གྱི་བྱུག་པས་སྤྱི་བོ་ནས་བྱང་སེམས་ཞུ་བ་ལུས་

པཎ་ཆེན་བློ་བཟང་ཆོས་རྒྱན།

ཐམས་ཅད་ལ་ཁྱབ་པའི་ཐབས་ཁྱད་པར་ཅན་མཚོན། ཞལ་རྣམ་པར་འགྱུར་བས་ལོག་

ལྟ་ཀུན་ལས་ལོག་ནས་ཡང་དག་པའི་ལྟ་བ་ལ་གནས་པ་མཚོན་ཞིང་། ཕྱག་རྒྱ་དྲུག་

གིས་ཕྱིན་དྲུག་དག་པ་མཚོན་ནོ། །ཕྱག་རྒྱ་དྲུག་ནི་མགུལ་རྒྱན་གདུ་བུ་རྣ་རྒྱན་ནོར་

བུ་ཐལ་ཆེན་མཆོད་ཕྱིར་ཐོགས་རྣམས་སོ། །

རིམ་པ་དང་པོའི་སྐབས་འདིར་དེ་ལྟར་བསྒོམས་པ་ལ་དགོས་པ་ཡོད་དེ། 

རྫོགས་རིམ་དང་འབྲས་བུའི་སྐབས་སུ་བདེ་སྟོང་དབྱེར་མེད་ཀྱི་ཡེ་ཤེས་ཧེ་རུ་ཀ་ཡབ་

ཡུམ་གྱི་རྣམ་པར་དངོས་གནས་ལ་ཤར་བ་དེ་འགྲུབ་པའི་ཆེད་ཡིན་པའི་ས་ཕྱིར་

རོ། །དེ་ནས་ཀུན་སྤྱོད་ལས། སྔགས་པས་དཔའ་བོ་རྣལ་འབྱོར་མ་བྱིན་བརླབས། །ཡི་

གེ་དྱཱ་ནི་སྣ་རྩེར་ཡང་དག་སྦྱར། །བྱཱ་ནི་མཚན་གྱི་ལྟེ་བར་རྣམ་པར་དགོད། །ལྟེ་བ་སྙིང་

ག་ཁ་དང་དཔྲལ་བ་རུ། །སྔགས་ཀྱི་ཚོགས་དང་བཅས་པས་བྱིན་གྱིས་བརླབ། །ལྟེ་བ་

སྙིང་གར་རྣལ་འབྱོར་མ། །སངས་རྒྱས་མཁའ་འགྲོ་མ་ཡིས་ཏེ། །ལྕེ་དང་སྤྱི་བོ་གཉིས་

སུ་ནི། །དཔའ་བོས་བྱིན་གྱིས་བརླབ་པར་བྱ། །རྣལ་འབྱོར་མ་དང་དཔའ་གཉིས་མེད། 

ཅེས་གསུངས་པ་ལྟར། གནས་བཞི་དང་མཁའ་གསང་བྱིན་གྱིས་བརླབས་ནས་དགའ་

བཞི་དྲངས་ཏེ་ལྷན་སྐྱེས་ཀྱི་བདེ་སྟོང་སྦྱར་ནས་བསྒོམས་པ་ལ་དགོས་པ་ཡོད་དེ། 

རིམ་པ་དང་པོའི་སྐབས་སུ་ལུགས་འབྱུང་གི་དགའ་བཞི་དངོས་གནས་ལ་འགྲུབ་པས། 

རྟེན་བརྟེན་པའི་དཀྱིལ་འཁོར་ཐམས་ཅད་བདེ་སྟོང་གི་རྣམ་རོལ་ཏུ་འཆར་བ་དང་། 

རྫོགས་རིམ་གྱི་བདེ་སྟོང་དབྱེར་མེད་ཀྱི་ཡེ་ཤེས་ཁྱད་པར་ཅན་འགྲུབ་པའི་རྒྱུད་སྨིན་

བྱེད་དུ་འགྱུར་བ་དང་། དེ་དག་འགྲུབ་པའི་གནས་དེ་དང་དེའི་རྩ་རླུང་ཐིག་ལེ་རྣམས་

བྱིན་གྱིས་བརླབ་པ་དང་། སྔགས་སྐྱེས་ཞིང་སྐྱེས་ལྷན་སྐྱེས་ཀྱི་ཕོ་ཉ་མོ་རྣམས་དང་

བདེ་མཆོག་ལཱུ་ཨི་པའི་བསྐྱེད་རིམ།

མྱུར་དུ་འདུ་བ་རྙེད་པའི་ཕྱིར་ཏེ། ཀུན་སྤྱོད་ལས། དང་པོར་དགའ་བ་དཔའ་བོ་

སྟེ། །མཆོག་ཏུ་དགའ་བ་རྣལ་འབྱོར་མ། །རབ་ཏུ་དགའ་བ་མ་ལུས་ཉིད། །བདེ་དེས་

ཐབས་དེ་ཀུན་རིག་པའོ། །མཐོ་རིས་ས་སྟེང་ས་འོག་ཏུ། །སྐད་ཅིག་གིས་ནི་ལུས་

གཅིག་འགྱུར། ཞེས་གསུངས་པའི་ཕྱིར་རོ། །

གཉིས་པ་འཁོར་གྱི་ལྷ་གསལ་གདབ་པ་ནི། སྤྱན་མ་ལ་སོགས་པའི་ཡུམ་བཞི་

མཁའ་འགྲོ་མ་ལ་སོགས་པའི་རྣམ་པར་བསྟན་པ་ཡིན་ལ། །དེ་ལྟར་བསྟན་པ་ལ་དགོས་

པ་ཡོད་དེ། སྔོན་དྲག་པོ་ལ་ཆུང་མ་བཞི་ཡོད་པ་འདུལ་བ་དང་སྒྲུབ་པ་པོ་ལ་མཆོག་

དང་ཐུན་མོང་གི་དངོས་གྲུབ་སྟེར་བར་བྱེད་པའི་ཆེད་ཡིན་པའི་ཕྱིར་རོ། །

ཐོད་པའི་དུམ་བུ་ལ་སོགས་པའི་དཔའ་བོ་བརྒྱད་ནི། སྔོན་ལྷ་བཞི་དང་དྲི་ཟ་

བཞི་འདུལ་བའི་ཆེད་དང་། དེ་བཞིན་དུ་མྱུ་གུ་ཅན་ལ་སོགས་པ་བརྒྱད་ནི། གནོད་

སྦྱིན་བཞི་དང་སྲིན་པོ་བཞི་འདུལ་བའི་ཆེད་དང་། སྟོབས་པོ་ཆེ་ལ་སོགས་པ་བརྒྱད་

ནི་ཀླུ་བཞི་དང་ལྷ་མ་ཡིན་བཞི་བཏུལ་ནས་མིང་དང་ཆ་ལུགས་འདྲ་བར་མཛད་པས་

གདུལ་བྱའི་མིང་འདུལ་བྱེད་ལ་བཏགས་པ་ཡིན་ནོ། །

འཁོར་ལོ་གསུམ་གྱི་ལྷ་ཡབ་ཡུམ་གྱི་སྐུ་མདོག་ཕྱག་མཚན་སོགས་ནི་སྒྲུབ་

ཐབས་ལྟར་བྱེད་དགོས་ཏེ། མངོན་བརྗོད་ལས། ཡང་ན་སྐུ་གསུང་ཐུགས་ཀྱི་ནི། །ཅི་

འདོད་མདོག་ནི་དབྱེ་བ་བྱ། ཞེས་དང་། ཀུན་སྤྱོད་ལས་ཀྱང་། དཔའ་བོ་ཉི་ཤུ་རྩ་བཞི་

ནི། །ཕྱག་རྒྱ་ལྔ་ལ་སོགས་པས་བརྒྱན། ཅེས་གསུངས་པའི་ཕྱིར་རོ། །

སྒོ་མཚམས་མ་བརྒྱད་སྒོ་དང་མཚམས་བཞིར་བཀོད་ནས་བསྒོམ་པ་ནི། དེ་

བརྒྱད་དང་འདྲ་བའི་མིའམ་ཅི་མོ་བཞི་དང་ཕྲ་”མེན1་མ་བཞིས་དུར་ཁྲོད་བརྒྱད་དམ་

འཐུང་གཅོད་ཉེ་བའི་འཐུང་གཅོད་སོགས་བཟུང་ནས་སེམས་ཅན་རྣམས་ལ་འཚེ་བར་

བྱས་པའི་ཚེ། དེ་བརྒྱད་དང་འདྲ་བར་སྤྲུལ་ནས་གདུལ་བྱའི་མིང་འདུལ་བྱེད་ལ་

བཏགས་པ་ཡིན་ནོ། །དེ་ཡང་སྐུ་གསུང་ཐུགས་ཀྱི་ཧེ་རུ་ཀ་གསུམ་གཙོ་བོར་སོང་བའི་

སྐབས་སུ་རང་རང་གི་ཕྱག་མཚན་དང་པོ་འཁོར་ལོ་དང་། པདྨ་དང་རྡོ་རྗེའི་ཕྲེང་བ་

དཔྲལ་པར་འཛིན་པར་བཤད་དེ། དེ་དང་དེ་རྣམས་རིགས་ཀྱི་བདག་པོར་ཤེས་པའི་

ཆེད་ཡིན་ལ། འདིར་ནི་དཔའ་བོ་རྣལ་འབྱོར་མ་ཀུན་གྱི་དཔྲལ་བར་རྡོ་རྗེ་ཕྲེང་

བའོ། །ཞེས་ལྷ་རྣམས་ཀྱི་དཔྲལ་པར་རྡོ་རྗེའི་ཕྲེང་བ་དང་། ཕྱག་དང་པོ་གཉིས་ཀྱིས་

རྡོར་དྲིལ་འཛིན་པར་བཤད་པ་ནི་དཀྱིལ་འཁོར་རྣམས་ཀྱི་ནང་ནས་མཆོག་ཏུ་གྱུར་པ་

རྩ་བ་རིགས་དྲུག་གི་སྒྲུབ་ཐབས་སུ་ཤེས་པའི་ཆེད་ཡིན་པའི་ཕྱིར་རོ། །

༼ཕྱོགས་མཐུན་གྱི་དག་པ་བསྒོམ་ཚུལ།༽

གསུམ་པ་ལ་གཉིས། ཕྱོགས་མཐུན་གྱི་དག་པ་བསྒོམ་ཚུལ་དང་། ལུས་

དཀྱིལ་བསྒོམ་ཚུལ་ལོ། །

དང་པོ་ནི། ཡབ་ཡུམ་སྙོམས་པར་ཞུགས་པ་ལས་བྱུང་བའི་ལྷན་ཅིག་སྐྱེས་

དགའི་ཡེ་ཤེས་དེ་ཉིད་ཀྱིས་ཆོས་ཅན་བྱང་ཕྱོགས་སོ་བདུན་རང་བཞིན་མེད་པར་

རྟོགས་པར་བྱས་ཏེ། བདེ་སྟོང་དབྱེར་མེད་དུ་སྦྱར་བའི་ཡེ་ཤེས་དེ་ཉིད་ལྷ་དྲུག་ཅུ་རྩ་

གཉིས་སུ་ཤར་བར་བསྒོམས་པ་ལ་བྱང་ཕྱོགས་སོ་བདུན་གྱི་དག་པ་བསྒོམ་པའི་ཐ་

སྙད་བྱས་པ་ཡིན་ཅིང་། དེ་ལྟར་བསྒོམས་པ་ལ་དགོས་པ་ཁྱད་པར་ཅན་ཡང་ཡོད་དེ། 

1  [མ་ཕྱི། ༢༦བ༥ན།   མིན   * མེན]

བདེ་མཆོག་ལཱུ་ཨི་པའི་བསྐྱེད་རིམ།

ལམ་འདིའི་གདུལ་བྱའི་གཙོ་བོས་བྱང་ཕྱོགས་སོ་བདུན་གྱིས་མཚོན་པའི་ཕར་ཕྱིན་

ཐེག་པའི་ལམ་རྣམས་ཤེས་དགོས་པར་བསྟན་པ་དང་། ཐེག་པ་གསུམ་གྱི་ལམ་གྱི་

གནད་ཐམས་ཅད་བྱེད་ལས་ཀྱི་སྒོ་ནས་ལམ་འདིར་འདུས་པར་ཤེས་པའི་ཆེད་དང་། 

རིམ་པ་དང་པོའི་སྐབས་སུ་ལྷའི་སྐུ་འཇའ་ཚོན་ཙམ་ཞིག་ཏུ་ཞེན་པ་སྤངས་ནས་བདེ་བ་

ཆེན་པོའི་ཡེ་ཤེས་ཀྱི་གཟུང་རྣམ་ལྷའི་རྣམ་པར་ཤར་བར་ཤེས་པའི་ཆེད་དང་། རྫོགས་

རིམ་དང་འབྲས་བུའི་སྐབས་སུ་བྱང་ཕྱོགས་སོ་བདུན་རང་བཞིན་མེད་པར་མངོན་སུམ་

དུ་རྟོགས་པའི་བདེ་བ་ཆེན་པོའི་ཡེ་ཤེས་དེ་ཉིད་དངོས་གནས་ལ་ལྷ་དྲུག་ཅུ་རྩ་གཉིས་ཀྱི་

སྐུར་བཞེངས་པ་འབྱུང་བའི་དགེ་རྩ་སྨིན་བྱེད་ཁྱད་པར་ཅན་དུ་འགྱུར་བའི་ཕྱིར་རོ། །

༼ལུས་དཀྱིལ་བསྒོམ་ཚུལ།༽

གཉིས་པ་ནི། རྩ་རྒྱུད་ལས། ཇི་ལྟར་ཕྱི་རོལ་ནང་དེ་བཞིན། །ཞེས་དང་། རྣལ་

འབྱོར་མ་ཡི་ས་དང་གནས། །ཧེ་རུ་ཀ་དཔལ་སྐུའི་ཡན་ལག །ཐམས་ཅད་བརྟན་

གཡོའི་བདག་ཉིད་ཅན། །གནས་ནི་རབ་ཏུ་དགའ་བའི་ས། །དེ་བཞིན་ཉེ་གནས་དྲི་མ་

མེད། །ཞིང་ནི་འོད་བྱེད་ཤེས་པར་བྱ། །ཉེ་བའི་ཞིང་ནི་འོད་འཕྲོ་བ། །ཚནྡོ་ཧ་ནི་སྦྱང་

དཀའ་བ། །ཉེ་བའི་ཚནྡོ་མངོན་གྱུར་ཉིད། །འདུ་བ་རིང་དུ་སོང་བ་ཡིན། །ཉེ་བའི་འདུ་བ་

མི་གཡོ་བ། །དུར་ཁྲོད་ལེགས་པའི་བློ་གྲོས་ཉིད། །ཉེ་བའི་དུར་ཁྲོད་ཆོས་ཀྱི་སྤྲིན། །ཤྲཱི་

ཧེ་རུ་ཀའི་གཞུང་དུ་སྤྱོད། །འདི་ནི་ནང་གི་བདག་ཅན་ས། །ཕ་རོལ་ཕྱིན་བཅུ་ས་

རྣམས་ནི། །རྣལ་འབྱོར་མ་ཡི་བརྡའ་ཡི་སྐད། །མཐོ་རིས་ས་སྟེང་ས་འོག་ཏུ། །དཔའ་

བོའི་ཡན་ལག་བརྟན་གཡོའི་བདག །བུ་ལ་སོགས་པ་གང་བསྟན་པ། །ཕྱི་ནང་བདག་

ཉིད་ཅན་དུ་གནས། །ཅེས་ལུས་དཀྱིལ་བསྒོམ་པར་གསུངས་ལ། 

པཎ་ཆེན་བློ་བཟང་ཆོས་རྒྱན།

དེས་ན་འདི་ལ་གཉིས། ལུས་རྟེན་གྱི་དཀྱིལ་འཁོར་དུ་བསྒོམ་པ་དང་། ལུས་

བརྟེན་པའི་དཀྱིལ་འཁོར་དུ་བསྒོམ་པའོ། །དང་པོ་ནི་དཔེར་ན། སྣམ་བུ་སྐད་ཅིག་མ་སྔ་

མས་ཉེར་ལེན་དང་། རྒྱ་སྐྱེགས་སྐད་ཅིག་ཕྱི་མས་ལྷན་ཅིག་བྱེད་རྐྱེན་བྱས་ནས་སྣམ་

བུ་སྐད་ཅིག་ཕྱི་མ་དམར་པོར་འགྱུར་པ་བཞིན་དུ། ཕྱི་དཀྱིལ་གྱི་རླུང་དཀྱིལ་བསྒོམ་

པའི་རྒྱུན་གྱིས་ཉེར་ལེན་དང་། སྒྲུབ་པ་པོ་རང་ཉིད་ཀྱི་རྐང་པ་གཉིས་བགྲད་པ་མཉམ་

དུ་ཚོགས་པས་ལྷན་ཅིག་བྱེད་རྐྱེན་བྱས་ནས་རླུང་དཀྱིལ་སྐད་ཅིག་ཕྱི་མ་ལུས་དཀྱིལ་

གྱི་རླུང་དཀྱིལ་དུ་འགྱུར་བ་ཡིན་ལ། དེས་གཞན་རྣམས་ཀྱང་མཚོན་པ་ཡིན་ཏེ། སམྦུ་

ཊ་ལས། རྐང་པའི་མཐིལ་དུ་རྩོམ་ཆེན་རླུང་། །གཞུ་ཡི་དབྱིབས་སུ་རྣམ་པར་

གནས། །སུམ་མདོ་ཡི་ནི་གནས་སུ་ནི། །དེ་བཞིན་གྲུ་གསུམ་འབར་བ་ཉིད། །ཟླུམ་པོའི་

རྣམ་པའི་གཟུགས་ཀྱིས་ནི། །ཆུ་ནི་ལྟོ་བར་རྣམ་པར་གནས། །སྙིང་གར་ཡང་ནི་ས་ཉིད་

དེ། །ཀུན་ནས་གྲུ་བཞི་པ་ཉིད་དོ། །སྒལ་ཚིགས་དབྱུག་གུའི་གཟུགས་ཀྱིས་ནི། །རི་

རབ་རི་རྒྱལ་དེ་བཞིན་ནོ། །ཇི་ལྟར་རྩོམ་ཆེན་ལ་སོགས་རིམ། །བླ་མའི་དུས་བཏབ་

རིམ་གྱིས་ནི། །དེ་ནས་རྫོགས་པའི་དཀྱིལ་འཁོར་གནས། ཅེས་གསུངས་ལ། འདིའི་

དོན་རིམ་པ་གཉིས་ཀ་ལ་སྦྱར་དུ་རུང་ཡང་། སྐབས་འདིར་ནི་བསྐྱེད་རིམ་པའི་ལུས་

དཀྱིལ་གྱི་དབང་དུ་བྱ་སྟེ།དེ་དོན་དྲིལ་བུ་ཞབས་ཀྱིས། རྐང་པ་སུམ་མདོ་ལྟེ་སྙིང་

ག །རླུང་དང་མེ་ཆུ་ས་ཡིན་ནོ། །སྒལ་ཚིགས་རི་རྒྱལ་དེ་བཞིན་ཏེ། །ལུས་ནི་མཉམ་པ་

གྲུ་བཞི་པ། །རྒྱན་རྣམས་རབ་མཛེས་ཧེ་རུ་ཀའི། །ལུས་ཀྱི་དཀྱིལ་འཁོར་ཉིད་དུ་འདོད། 

ཅེས་གསུངས་པའི་ཕྱིར་རོ། །

དེ་ལྟར་བསྒོམས་པ་ལ་དགོས་པ་ཁྱད་པར་ཅན་ཡང་ཡོད་དེ།རྫོགས་རིམ་དང་། 

བདེ་མཆོག་ལཱུ་ཨི་པའི་བསྐྱེད་རིམ།

འབྲས་བུའི་སྐབས་སུ་ལུས་ཀྱི་ཆ་དེ་དང་དེ་ལུས་དཀྱིལ་གྱི་གཞལ་ཡས་ཁང་གི་ཆ་དེ་

དང་དེར་དངོས་སུ་འགྱུར་བའི་དགེ་རྩ་སྨིན་བྱེད་ཁྱད་པར་ཅན་དུ་འགྱུར་བའི་ཕྱིར་

རོ། །དེ་བཞིན་དུ་པཱུ་ཛ་ལ་སོགས་པའི་ཡུལ་ཉེར་བཞིའི་མིང་ཡིག་དང་པོ་ཐིག་ལེས་

བརྒྱན་པ་རྣམས་ཡོངས་སུ་གྱུར་པ་ལས་རྩིབས་ཁོང་སྟོང་རྩིབས་ཤུན་གྱི་རྣམ་པ་ཅན་

དུ་བསྐྱེད་ནས་ཕྱིའི་ཡུལ་ཉེར་བཞིའི་ངོ་བོར་བསྒོམ་པ་ནི་ལྷ་རྣམས་ཀྱི་གནས་ཀྱི་ཕྱིར་

དུ་ཡིན་ལ། དེ་ལྟར་བསྒོམས་པ་ལ་དགོས་པ་ཡོད་དེ། ཡུལ་ཉེར་བཞིའི་དཔའ་བོ་དང་

རྣལ་འབྱོར་མ་རྣམས་ཀྱིས་སྒྲུབ་པ་པོའི་རྩ་རླུང་ཐིག་ལེ་རྣམས་བྱིན་གྱིས་རློབ་པར་

འགྱུར་བའི་ཕྱིར་རོ། །

གཉིས་པ་ནི། བདེ་མཆོག་གི་སྐོར་འདིར་ལུས་དཀྱིལ་གྱི་ལྷ་ཕྲ་རགས་བསྒོམ་

ཚུལ་མང་དུ་ཡོད་ཀྱང་། གཙོ་བོར་ནག་པོ་སྤྱོད་པས་རྒྱུ་རྡོ་རྗེ་འཛིན་པ་ཡབ་ཡུམ་ཞུ་

བ་ལས་བྱུང་བའི་འབྲས་བུ་རྡོ་རྗེ་འཛིན་པ་ཧེ་རུ་ཀའི་ལུས་ལ་འགོད་པར་མཛད། ལཱུ་

དྲིལ་གཉིས་ཀྱི་ལུགས་ལ་མངོན་བྱང་ལྔ་ལས་བསྐྱེད་པའི་གཞིའི་ཧེ་རུ་ཀའི་ལུས་ལ་

འགོད་པ་ཡིན་ཅིང་། ཇི་ལྟར་བསྒོམ་པའི་ཚུལ་ནི་ཐོག་མར་དཔྱིད་ཐིག་ལས། དེ་ཡི་

དབུས་བཞུགས་དཔའ་བོ་ནི། །ཡུངས་ཀར་སྦོམ་པོའི་ཚད་ཙམ་སྟེ། །ཧཱུཾ་ཡིག་ས་བོན་

མི་བཤིག་པ། །ཁ་བ་ལྟ་བུ་འབབ་པ་ཡིན། །བ་སནྟ་ཞེས་བྱ་བ་སྟེ། །ལུས་ཅན་རྣམས་

ཀྱི་སྙིང་དགའ་བྱེད། །རྒོད་མ་ཁ་ནི་མེ་ཡི་གཟུགས། །ཕག་མོ་ཏི་ལ་ཀ་ཞེས་

བརྗོད། །ལས་ཀྱི་རླུང་གིས་བསྐྱོད་ནས་སུ། །ལྟེ་བའི་དཀྱིལ་འཁོར་ནས་ནི་འབར། །བ་

སནྟ་དང་འཕྲད་པས་མཉེས། །སྙོམས་པར་འཇུག་པས་ཡང་དག་བཞུགས། ཅེས་

གསུངས་པ་ལྟར། སྙིང་ག་ཆོས་ཀྱི་འཁོར་ལོའི་དབུས་ཀྱི་དྷཱུ་ཏཱིའི་ནང་གི་བྱང་སེམས་

པཎ་ཆེན་བློ་བཟང་ཆོས་རྒྱན།

བ་མོ་ལྟ་བུར་འཛག་པ། ཡུངས་ཀར་སྦོམ་པོའི་ཚད་ཀྱི་དཔྱིད་ཧཱུཾ་ཡིག་ཡོངས་སུ་གྱུར་

པ་ལས་དཔལ་ཧེ་རུ་ཀ །ལྟེ་བའི་དམར་ཆ་གཏུམ་མོའི་མེའི་གཟུགས་ཀྱི་ཐིག་ལེ་

ཡོངས་སུ་གྱུར་པ་ལས་བཅོམ་ལྡན་འདས་མ་རྡོ་རྗེ་ཕག་མོ་བསྐྱེད་དེ། དཔྱིད་དང་ཐིག་

ལེའི་ངོ་བོ་ཉིད་སྙིང་གར་སྙོམས་པར་འཇུག་པའི་ཚུལ་གྱིས་བཞུགས་པར་བསྒོམ་པ་

ཡིན་པའི་ཕྱིར་རོ། །

དེ་ལྟར་བསྒོམས་པ་ལ་དགོས་པ་ཡོད་དེ། རྫོགས་རིམ་གྱི་སྐབས་སུ་སྙིང་གའི་

དྷཱུ་ཏཱིའི་ནང་དུ་ཁམས་དཀར་དམར་འདུ་འཕྲོད་བྱས་པ་ལས་བྱུང་བའི་ལྷན་སྐྱེས་ཀྱི་

བདེ་ཆེན་མཐར་ཐུག་འཆར་བའི་དགེ་རྩ་སྨིན་བྱེད་ཁྱད་པར་ཅན་ཡིན་པའི་ཕྱིར་རོ། །

སྙིང་གའི་མི་བཤིག་པའི་ཐིག་ལེ་ལ་དཔྱིད་ཅེས་བརྗོད་པའི་རྒྱུ་མཚན་ཡོད་དེ། 

དཔྱིད་དུས་དེས་རྩ་ཤིང་ནགས་ཚལ་སོགས་རྒྱས་པར་བྱས་ཏ་ེམ་ིརྣམས་ཡིད་དགའ་བར་

འགྱུར་བ་བཞིན་དུ། སྙིང་གའི་ཐིག་ལེ་དཀར་པོ་དེས་ཀྱང་བདེ་སྟོང་གི་ཡེ་ཤེས་རྒྱས་པར་

བྱས་ཏེ་བསྒྲུབ་པ་པོའི་ཡིད་དགའ་བར་བྱེད་པའི་རྒྱུ་མཚན་གྱིས་ཡིན་པའི་ཕྱིར་རོ། །

དེ་ནས་སྙིང་གའི་འབྱུང་བ་བཞིའི་རང་བཞིན་གྱི་རྩ་འདབ་བཞི་ལས་མཁའ་

འགྲོ་མ་སོགས་བཞི་བསྒོམ་དགོས་ཏེ། སསྦུ་ཊ་ལས། འདབ་མ་རྣམས་ཀྱི་བཞི་ལ་

ཡང་། །འབྱུང་བ་བཞི་ཡི་རང་བཞིན་རྩ། །མར་མེའི་རང་བཞིན་ལྟ་བུ་ནི། །ཕྱོགས་བཞི་

ལ་ནི་རྣམ་པར་གནས། ཅེས་གསུངས་པའི་ཕྱིར་རོ། །དེ་བཞིན་དུ་མཚམས་ཀྱི་རྩ་

འདབ་བཞི་ལས་ཐོད་པ་བཞི་བསྐྱེད་པར་བྱ་བ་ཡིན་ཏེ། སམྦུ་ཊ་ལས། རྩ་རྣམས་བཞི་

ཡང་མཚམས་རྣམས་སུ། །རྣམ་པར་གནས་ཤིང་དེར་སོན་པའང་། །བདུད་རྩི་ལྔ་ནི་

འབབ་པ་སྟེ། །དེ་མཆོད་རང་གི་གཟུགས་གནས་པས། །དེ་ཡི་ངོ་བོ་དངོས་པོ་

བདེ་མཆོག་ལཱུ་ཨི་པའི་བསྐྱེད་རིམ།

ལས། །མཆོད་པ་བཞི་ནི་རྣམ་པར་བཤད། ཅེས་གསུངས་པའི་ཕྱིར་རོ། །དེའི་འོག་ཏུ་

དྲིལ་བུ་ཞབས་ཀྱིས། འདི་དག་གནས་སུ་རྣལ་འབྱོར་མ། །རྩ་ཡིན་དཔའ་བོ་ཉི་ཤུ་

བཞི། །ལུས་ཀྱི་ཁམས་སུ་བརྟག་པར་བྱ། ཞེས་གསུངས་པ་ལྟར། གནས་ཉེར་བཞིའི་

རྩ་ཁམས་ངོ་བོ་དབྱེར་མེད་དུ་གནས་པ་ཡོངས་སུ་གྱུར་པ་ལས་ཁམས་རྣམས་དཔའ་

བོ་དང་། རྩ་རྣམས་དཔའ་མོ་ཉེར་བཞི་སོགས་སུ་བསྒོམ་པ་ཡིན་ཏེ། མཁའ་འགྲོ་རྒྱ་

མཆོར། ཉི་ཤུ་རྩ་བཞིར་ཕྱེ་བ་ཡིས། །སྐུ་གསུང་ཐུགས་ཀྱི་འཁོར་ལོ་ཡིན། །གནས་

རྣམས་དག་ནི་ཐམས་ཅད་དུ། །རྩ་རྣམས་ཀུན་ནི་ཡང་དག་བཤད། །ཡུལ་འདི་རྣམས་

ཀྱི་བུ་མོ་གང་། །རྩ་ཡི་གཟུགས་ཀྱིས་གནས་སོ་ཞེས། ཅེས་གསུངས་པའི་ཕྱིར་

རོ། །དེ་འདྲ་བའི་རྩ་དང་ཁམས་རྣམས་ཇི་ལྟ་བུ་ཞེ་ན། སམྦུ་ཊ་ལས། པུལླི་རར་ནི་མི་

ཕྱེད་མ། །སོ་དང་སེན་མོ་འབབ་པར་བརྗོད། །འབར་བ་འཛིན་པར་ཕྲ་གཟུགས་མ། །དེ་

བཞིན་སྐྲ་དང་བ་སྤུ་འབབ། །ཨོརྱན་གནས་ནི་པོ་ཆེན་ལ། །རྩེ་བ་མ་ནི་རྣམ་པར་

གནས། །རྣ་བ་གཡས་པར་གནས་ནས་ནི། །ལྤགས་པ་དྲི་མ་འབབ་པར་གནས། །ཨརྦུ་

ཏ་ར་ནི་གཡོན་པ་མཱ། །མཁའ་མགྲོ་མ་ནི་ཤ་འབབ་མ། །གང་ཞིག་ཆུ་རྒྱུས་འབབ་པའི་

རྩ། །བ་ཡི་མཆོག་སྦྱིན་རྣམ་པར་གནས། །དེ་ནི་སྲ་བའི་ཚུལ་གྱིས་གནས། །ཐུང་ངུ་

མ་ནི་རྣམ་པར་བཤད། །གང་ཞིག་དགའ་བའི་དབང་ཕྱུག་གནས། །དེ་བཞིན་རུས་སྦལ་

སྐྱེས་མར་གྲགས། །སྲ་བའི་དངོས་པོས་གནས་པའི་ཕྱིར། །རུས་པའི་ཕྲེང་བ་འཁྲུགས་

པར་གནས། །ལྷ་མོའི་མཁར་དུ་གང་ཞིག་རྩ། །འཇམ་པ་སྒོམ་པ་མ་རུ་བརྗོད། །དེ་ནི་

རྟག་ཏུ་མཆིན་པ་འབབ། །ཐམས་ཅད་ལུས་ལ་ལྷག་པར་གནས། །མཱ་ལཱ་ཝར་ནི་དབང་

མ་ཉིད། །རྒྱལ་བའི་དབང་ཕྱུག་ཉིད་ལ་གནས། །རྩ་ནི་གང་ཞིག་མིག་འབབ་པ། །འདོད་

པའི་གཟུགས་སུ་རྣམ་པར་གནས། །གཟུགས་ནི་མཐོང་བར་འདོད་པ་སྟེ། །སྐྱོན་ལྡན་

མ་ཞེས་རྣམ་པར་བཤད། །ཨོ་ཏྲེར་མཁྲིས་པ་འབབ་པའི་རྩ། །གང་ཞིག་འཇུག་མ་

མཚན་མོར་བརྗོད། །ཏྲི་ཤ་ཀུ་ནེར་བྱུང་བ་ནི། །མ་མོ་ངེས་པར་གློ་བར་བཅས། །ཀོ་ས་

ལར་ནི་མཚན་མོ་ཉིད། །རྒྱུ་མའི་ཕྲེང་བཟང་ཁྱབ་ཅིང་འབབ། །ཀ་ལི་སྐར་ནི་བསིལ་

སྦྱིན་མ། །ངོས་ཀྱི་ཆུ་རྒྱུས་ཡང་དག་བཤད། །ཚ་བ་མ་ནི་ལྟོ་གནས་ངེས། །ལམ་པ་

ཀར་ནི་རབ་ཏུ་གྲགས། །ཚད་མ་ཉིད་ནི་ཀཉྩིར་གནས། །ཐམས་ཅད་དུ་ནི་བཤད་པ་

འབབ། །མཚམས་ཀྱི་མཐའ་ཡི་ནང་དུ་ཡང་། །ཁ་བའི་གནས་སུ་རངས་པའི་

གདོང་། །ཤིན་ཏུ་གཟུགས་ཅན་བད་ཀན་ལྡན། །ཡི་དྭགས་ལྷག་གནས་ཡང་དག་

གནས། །གང་ཞིག་རྟག་ཏུ་རྣག་འབབ་པ། །ཁྱིམ་གྱི་ལྷར་ནི་ཡང་དག་གནས། །མཁའ་

འགྲོ་དམ་པའི་དབང་ཕྱུག་མ། །སྤྱི་མ་ཉིད་དུ་རྣམ་པར་བཤད། །སཽརཥྚར་ནི་གང་ཞིག་

རྩ། །རྒྱུ་སྦྱིན་མ་དེ་དམར་བོ་འབབ། །རྡུལ་ནི་འབབ་པར་གྱུར་པ་ནི། །གསེར་གླིང་དུ་

ནི་ཡང་དག་བཤད། །ཡན་ལག་གཟི་བརྗིད་ཀུན་ཁྱབ་མ། །སྦྱོར་བྲལ་མར་ནི་རབ་ཏུ་

གྲགས། །ནཱ་ག་རང་ནི་སྡུ་བུ་མ། །ཚིལ་ཅན་སྦོམ་ཞིང་”མྱོས1་བྱེད་འབབ། །སིནྡྷུར་

ཤིན་ཏུ་གྲུབ་པ་ཉིད། །མྱ་ངན་མཆི་མ་འབབ་པར་བརྗོད། །མ་རུང་གནས་ནས་ལུད་

སྐམ་འབབ། །འཚེད་པ་མ་ཞེས་རྣམ་པར་བསྟན། །ཀུ་ལུ་ཏར་ནི་ཡིད་བཟང་མ། །བྱིས་

པའི་སྣབས་ནི་འབབ་པ་མོ། །ཞེས་པ་ལྟར་རོ། །

རིམ་པ་དང་པོའི་སྐབས་སུ་དེ་ལྟར་བསྒོམས་པ་ལ་དགོས་པ་ཡོད་དེ། གནས་དེ་

དག་གི་རྩ་རླུང་ཐིག་ལེ་རྣམས་དཔའ་བོ་དང་རྣལ་འབྱོར་མ་རྣམས་ཀྱིས་བྱིན་གྱིས་

1  [མ་ཕྱི། ༣༠བ༢ན།   མོས   * མྱོས]

བདེ་མཆོག་ལཱུ་ཨི་པའི་བསྐྱེད་རིམ།

བརླབས་པ་ལ་བརྟེན་ནས་རྩ་བདུན་ཁྲི་ཉིས་སྟོང་གི་རླུང་དང་ཐིག་ལེ་རྣམས་གནས་ཉེར་

བཞིའི་རྩ་ནས་བརྒྱུད་དེ་དྷཱུ་ཏཱིའི་ནང་དུ་འཇུག་པའི་རྒྱུད་སྨིན་བྱེད་ཡིན་པའི་ཕྱིར་རོ། །

དབང་པོའི་སྒོ་བརྒྱད་ཀྱི་རྩ་སྒོ་མཚམས་མ་བརྒྱད་དུ་བསྒོམས་པ་ལ་དགོས་པ་

ཡོད་དེ། གནས་དེ་དག་གི་རྩ་རླུང་དང་ཐིག་ལེ་རྣམས་བྱིན་གྱིས་བརླབས་ཏེ་དབང་པོའི་

སྒོ་ནས་རྒྱུ་བའི་ལས་རླུང་རྣམས་དྷུ་ཏཱིར་འཇུག་པའི་རྒྱུད་སྨིན་བྱེད་ཡིན་པའི་ཕྱིར་རོ། །

དེས་ན་འདི་ལྟ་བུའི་ལུས་དཀྱིལ་རྫོགས་པར་བསྒོམ་པ་ནི། རྩ་རྒྱུད་ལས། ཇི་

ལྟར་ཕྱི་རོལ་ནང་དེ་བཞིན། །ཞེས་པ་དང་། ཀུན་སྤྱོད་ལས་ཀྱང་། ཇི་ལྟར་རང་གི་

བདག་ཉིད་ཤེས། །ཕྱི་ཡི་དཀྱིལ་འཁོར་དམ་པ་ཡིན། །རྣམ་དགོད་ཇི་ལྟར་སྦྱར་

བའོ། །སྙིང་པོ་ཐམས་ཅད་བསྡུས་པ་སྟེ། །ཞེས་རིམ་པ་དང་པོའི་རྣལ་འབྱོར་གྱི་སྙིང་

པོ་བསྡུས་པར་གསུངས་པ་ནི་རྒྱུད་འདིའི་ཐུན་མོང་མ་ཡིན་པའི་ཁྱད་ཆོས་བླ་ན་མེད་

པ་ཡིན་ཏེ། འདི་ལྟར་བསྒོམས་པ་ལ་བརྟེན་ནས་ཕྱིའི་ཡུལ་ཉེར་བཞི་ན་བཞུགས་པའི་

དཔའ་བོ་དང་རྣལ་འབྱོར་མ་རྣམས་ཡིད་ལྟར་མགྱོགས་པའི་ཤུགས་ཀྱིས་བྱོན་ཏེ། 

གཟིགས་པ་ཙམ་གྱིས་ཀྱང་སྒྲུབ་པ་པོའི་རྒྱུད་བྱིན་གྱིས་བརླབས་ནས། རླུང་དབུ་མར་

ཞུགས་གནས་ཐིམ་གསུམ་བྱས་ཏེ། ལྷན་སྐྱེས་ཀྱི་བདེ་སྟོང་དབྱེར་མེད་ཀྱི་ཡེ་ཤེས་

བསྐྱེད་ནས་སྐུ་གསུམ་མྱུར་དུ་ཐོབ་པར་འགྱུར་བའི་ཕྱིར་ཏེ། རྩ་རྒྱུད་ལས། བུ་ལ་

སོགས་པའི་དབྱེ་བ་ཡིས། །ཡུལ་འདི་དག་གི་བུ་མོ་རྣམས། །དཔའ་བོ་གཉིས་མེད་

རྣལ་འབྱོར་མ། །དེ་ཀུན་འདོད་པའི་གཟུགས་ཅན་ཏེ། །ཡིད་ཀྱི་ཤུགས་ཀྱིས་འཇུག་པ་

ཡིན། །ཞེས་གསུངས་པའི་ཕྱིར་རོ། །

འདི་ལྟ་བུའི་བླ་ན་མེད་པའི་ལུས་དཀྱིལ་བསྒོམས་པ་ལ་བརྟེན་ནས་ངེས་དོན་

གྱི་ཧེ་རུ་ཀ་ལྷན་ཅིག་སྐྱེས་པ་དོན་གྱི་འོད་གསལ་ལས་ཆུ་ལས་ཉ་ལྡང་བའི་ཚུལ་གྱིས་

སྒྱུ་མའི་སྐུར་བཞེངས་ཏེ། མི་སློབ་པའི་ཟུང་འཇུག་དཀྱིལ་འཁོར་གྱི་སྙིང་པོ་མཆོག་

ཀྱང་འགྲུབ་པར་འགྱུར་ཏེ། སྡོམ་འབྱུང་ལས། རྣོན་པོས་སྐད་ཅིག་རྣམ་པ་

ཡིས། །སེམས་དཔའ་གསུམ་གྱི་དཀྱིལ་འཁོར་གྱི། །རྫོགས་པའི་རིམ་པའི་རྣལ་འབྱོར་

བསྒོམ། །ཁམས་གསུམ་རང་བཞིན་གཞལ་ཡས་ཁང་། །སྲོག་ཆགས་རྣམས་ནི་དཀྱིལ་

འཁོར་པ། །སྐད་ཅིག་རྣམ་པའི་རྣལ་འབྱོར་གྱིས། །དེ་དབུས་དཀྱིལ་འཁོར་གདག་

པོའ།ོ །དེ་བཞིན་རྒྱས་གདབ་དཀྱིལ་འཁོར་ལོ། །མཁའ་བཞིན་སྟོང་ཉིད་དེ་བཞིན་

ནོ། །བདག་མེད་དང་ནི་དེ་བཞིན་ཉིད། །སྣ་ཚོགས་ཐབས་དང་སྙིང་རྗེ་སྟོབས། །ཟུང་

འཇུག་གཉིས་མེད་ལྷུན་གྱིས་གྲུབ། །དཀྱིལ་འཁོར་སྙིང་པོ་མཆོག་ཡིན་ནོ། །ཞེས་པ་

དང་། དྲིལ་བུ་ཞབས་ཀྱི་གཞུང་ཆུང་ལས་ཀྱང་། དཔལ་ལྡན་འཁོར་ལོ་སྡོམ་པ་

ཡི། །རྣལ་འབྱོར་ལུས་ཀྱི་དཀྱིལ་འཁོར་ནི། །སེམས་ཅན་རང་བཞིན་ཡོངས་ཤེས་

བཞིན། །རྫོགས་པའི་ལམ་ལ་འཇུག་རྣམས་ལའོ། །ཞེས་གསུངས་པ་ལྟར་རོ། །དེ་ཡང་

རྩ་རྒྱུད་ལས། དེ་ནས་གཞན་ཡང་བཤད་བྱ་བ། །རྣལ་འབྱོར་མ་ཡི་ས་དང་གནས། །ཧེ་

རུ་ཀ་དཔལ་སྐུའི་ཡན་ལག །ཐམས་ཅད་བརྟན་གཡོའི་བདག་ཉིད་ཅན། །གནས་ནི་

རབ་ཏུ་དགའ་བའི་ས། །དེ་བཞིན་ཉེ་གནས་དྲི་མ་མེད། །ཞིང་ནི་འོད་བྱེད་ཤེས་པར་

བྱ། །ཉེ་བའི་ཞིང་ནི་འོད་འཕྲོ་བ། །ཚནྡོ་ཧ་ནི་སྦྱང་དཀའ་བ། །ཉེ་བའི་ཚནྡོ་མངོན་གྱུར་

ཉིད། །འདུ་བ་རིང་དུ་སོང་བ་ཡིན། །ཉེ་བའི་འདུ་བ་མི་གཡོ་བ། །དུར་ཁྲོད་ལེགས་པའི་

བློ་གྲོས་ཉིད། །ཉེ་བའི་དུར་ཁྲོད་ཆོས་ཀྱི་སྤྲིན། །ཤྲཱི་ཧེ་རུ་ཀའི་གཞུང་དུ་སྤྱོད། །འདི་ནི་

ནང་གི་བདག་ཅག་ས། །ཕ་རོལ་ཕྱིན་བཅུ་ས་རྣམས་ནི། །རྣལ་འབྱོར་མ་ཡི་བརྡ་ཡི་

བདེ་མཆོག་ལཱུ་ཨི་པའི་བསྐྱེད་རིམ།

སྐད། །ཅེས་བཤད་པ་ལྟར། ཕྱིའི་ཡུལ་ཉེར་བཞི་དང་། དེ་ན་བཞུགས་པའི་དཔའ་བོ་

རྣལ་འབྱོར་མ་རྣམས་ལ་གནས་དང་ཉེ་བའི་གནས་ལ་སོགས་པའི་ཐ་སྙད་མཛད་པ་ལ་

དགོས་པ་ཡོད་དེ། ལམ་འདིའི་གདུལ་བྱ་དབང་རྟུལ་རྣམས་རང་ཡུལ་ལ་ཞེན་པ་སྤང་

བའི་ཕྱིར་དུ་ཕྱིའི་གནས་ལ་སོགས་པ་བསྟེན་པ་དང་། དབང་འབྲིང་བསྐྱེད་རིམ་པ་

རྣམས་ཀྱི་ངོར། ཕྱི་ནང་གི་དཀྱིལ་འཁོར་གཉིས་ཀྱི་ལྷ་དང་། ལྷ་བགོད་པའི་འཁོར་ལོའི་

རྩིབས་སོགས་ཤེས་པའི་ཕྱིར་དུ་གནས་ལ་སོགས་པའི་ཐ་སྙད་མཛད། དབང་རྣོན་

རྫོགས་རིམ་པ་རྣམས་ཀྱི་ངོར། ལྷན་སྐྱེས་ཀྱི་བདེ་སྟོང་དབྱེར་མེད་ཀྱི་ཡེ་ཤེས་དེ་ཉིད་

ལ་ལྡོག་པའི་སྒོ་ནས་ཕྱེ་བའི་ས་བཅུ་གཉིས་ལ་གནས་ལ་སོགས་པའི་ཐ་སྙད་མཛད་

ནས་དེ་ཉིད་ཤེས་པར་བྱ་བའི་ཆེད་དུ་ཡིན་པའི་ཕྱིར་ཏེ། མངོན་བརྗོད་ལས། མཁའ་

འགྲོ་མ་ཀུན་འདི་ཉིད་དུ། །ཐུགས་རྗེ་ལྡན་རྣམས་རྣམ་པར་གནས། །སངས་རྒྱས་བྱང་

ཆུབ་སེམས་དཔའ་ཀུན། །འགྲོ་བ་གསུམ་པོའང་འདི་ཉིད་དུ། །ཉི་ཤུ་རྩ་བཞིའི་དབྱེ་བ་

ཡིས། །གནས་སོགས་འདི་ཁོ་ན་ལ་གནས། །དེ་བས་དེ་རུ་བསྐོར་བ་ཡིས། །སྐྱོ་བྱ་དེ་

ཉིད་ཅན་གྱིས་མིན། །གལ་ཏེ་དེ་ཉིད་མེད་གྱུར་ན། །དེ་རྣམས་བསྐོར་བས་ཅུང་ཟད་

མིན། །གལ་ཏེ་དེ་ཉིད་ལྡན་གྱུར་ན། །དེ་རྣམས་བསྐོར་བ་ཅི་ཞིག་དགོས། །ཕྱི་རོལ་རྣལ་

འབྱོར་པ་དེ་རྣམས། །བསྐོར་བས་ཁམས་རྣམས་ཟད་པར་འགྱུར། །དེ་བས་ཕྱི་རོལ་

སྤངས་ནས་ནི། །རྣལ་འབྱོར་རོལ་པས་གནས་པར་བྱ། །དཔལ་ལྡན་རྡོ་རྗེ་རྣལ་འབྱོར་

མ། །རྣམ་དག་ཡེ་ཤེས་ཅན་རྣམས་ཀྱིས། །རྡོ་རྗེ ་རྣལ་འབྱོར་ཅན་རྣམས་

གཟིགས། །ཐུགས་རྗེས་ཁྱབ་པའི་ཐུགས་ཀྱིས་ནི། །དེ་རྣམས་དགྱེས་པས་དངོས་གྲུབ་

མཆོག །ཇི་ལྟར་འདོད་བཞིན་རྩོལ་བར་མཛད། ཅེས་དང་། རང་གི་ལྷག་པའི་ལྷ་

པཎ་ཆེན་བློ་བཟང་ཆོས་རྒྱན།

དམིགས་ཏེ། །དེ་ཁོ་ན་ཉིད་གཅིག་པུ་བསམ། །ལྐུག་པའི་དངོས་པོར་རབ་གྱུར་

པའི། །ཟླ་དྲུག་ཙམ་གྱིས་ངེས་པར་ནི། །རྣལ་འབྱོར་མ་ཡིས་ཉེར་བསྟེན་པའི། །རྣལ་

འབྱོར་ཆེན་པོ་འདི་གསལ་འགྱུར། །ཡེ་ཤེས་འོད་ཟེར་མཆོག་མཐོང་ནས། །རྣལ་

འབྱོར་མ་རྣམས་ལེགས་འདུ་སྟེ། །པདྨའི་འབྱུང་གནས་ཉམས་དགའ་བར། །ངང་བའི་

ཚོགས་འདུ་ཇི་བཞིན་ནོ། །དཔལ་ལྡན་རྡོ་རྗེ་འཛིན་དངོས་སུ། །འགྱུར་བ་འདི་ལ་ཐེ་

ཚོམ་མེད། །མིག་འཕྲུལ་མཁན་བཞིན་འཇིག་རྟེན་དུ། །སེམས་ཅན་ཀུན་གྱི་དོན་བྱེད་

རྣམས། །སེམས་ནི་དག་པར་གྱིས་ཤིག་ཅེས། །སེམས་ཅན་རྣམས་ལ་བདག་གསོལ་

འདེབས། །ཅེས་གསུངས་པའི་ཕྱིར་རོ། །

དེས་ན་དྲིལ་བུ་ཞབས་ཀྱིས། འོན་ཀྱང་དཀྱིལ་འཁོར་དེའི་རང་བཞིན། །ཅི་

ཡིན་ང་ནི་འདི་ལྟར་བཤད། །རི་མོར་གནས་པའི་ལས་དང་ནི། །ཐིག་ལས་ཚོན་དགྱེའི་

རིམ་པས་བསྟན། །འགྲོ་བ་འདི་དག་རང་བཞིན་གྱིས། །གྲུབ་པའི་དཀྱིལ་འཁོར་གཉིས་

མེད་པའོ། །བཅོས་མ་གཉིས་ཀྱི་ངོ་བོ་གང་། །དེ་ནི་གདུལ་བྱའི་དབང་ལས་

འདོད། །མཁས་པའི་བསྒྲུབ་བྱ་དེ་མིན་ཏེ། །ཡང་དག་དོན་མཐོང་གྲོལ་ཕྱིར་རོ། །ཞེས་

རྡུལ་ཚོན་དང་རས་བྲིས་སོགས་ཀྱི་དཀྱིལ་འཁོར་བསྒྲུབ་པ་ལས་ལུས་དཀྱིལ་བསྒྲུབ་

པ་མཆོག་ཏུ་གསུངས་པ་ལྟར། སྤྱིར་ཕྱི་དཀྱིལ་ཙམ་བསྒོམ་པ་ལས་ལུས་དཀྱིལ་

བསྒོམ་པ་མཆོག་དང་། ཁྱད་པར་འདི་ལྟ་བུའི་ལུས་དཀྱིལ་བསྒོམ་པ་ནི་རྒྱུད་གཞན་གྱི་

ལུས་དཀྱིལ་དང་། ལུས་རགས་པ་ལྷར་བསྐྱེད་པ་སོགས་ཀྱི་ལུས་དཀྱིལ་གཞན་ལས་

ཆེས་མཆོག་ཏུ་གྱུར་པ་ཡིན་ནོ། །

བཞི་པ་ཡེ་ཤེས་པ་བཅུག་ནས་དབང་བསྐུར་བ་ལ་གཉིས། གོ་བགོ་ཞིང་ཡེ་

བདེ་མཆོག་ལཱུ་ཨི་པའི་བསྐྱེད་རིམ།

ཤེས་པ་གཞུག་པ་དང་། དབང་བསྐུར་ཞིང་རྒྱས་བཏབ་པའོ། །དང་པོ་ལ་གཉིས། གོ་

བགོ་བ་དང་། ཡེ་ཤེས་པ་གཞུག་པའོ། །

དང་པོ་ནི། མངོན་བརྗོད་འགྱུར་དག་པ་ལས། གོ་ཆ་གཉིས་པོ་བགོ་བར་

བྱ། །འཁོར་ལོ་ཐམས་ཅད་རྣམ་བསྒོམས་ནས། །ཅེས་འབྱུང་བ་ལྟར། ཡབ་ཡུམ་གཉིས་

ཀྱི་སྐུ་ལ་རང་རང་གི་ས་བོན་ལས་ལྷ་དྲུག་ཚན་གཉིས་བསྐྱེད་དེ། ཡབ་ཡུམ་ཞལ་སྦྱོར་

གྱི་རྣམ་པས་ལུས་ཀྱི་གནས་དེ་དང་དེར་བདེ་སྟོང་གི་ཡེ་ཤེས་ལྷ་དེ་དང་དེར་མེ་ལོང་

ལ་གཟུགས་བརྙན་ཤར་བ་བཞིན་མོས་ནས་བསྒོམས་པ་ལ་དགོས་པ་ཡོད་དེ། ཕར་

བགེགས་འབིགས་ཤིང་ཚུར་བགེགས་ཀྱིས་མི་ཕྱེད་པའི་ཆེད་ཡིན་པའི་ཕྱིར་རོ། །

འགོད་ཚུལ། ལྷ་ཐམས་ཅད་ལ་འགོད་པ་དང་། ཡབ་རྐྱང་ལ་འགོད་པ་དང་། ཡུམ་

རྐྱང་ལ་འགོད་པ་སོགས་དུ་མ་ཡོད་ཀྱང་། ལཱུ་ནག་དྲིལ་གསུམ་གྱི་ལུགས་ལ་ཡབ་ཡུམ་

གཉིས་ཀ་ལ་འགོད་པ་ཡིན་ཅིང་། ལུས་ལ་ཡི་གེ་བཀོད་དེ། ཕུང་སོགས་དང་ངོ་བོ་

དབྱེར་མེད་དུ་བྱས་ནས་ལྷ་དེ་དག་གི་ངོ་བོར་མོས་ཀྱང་རུང་སྟེ། རྩ་རྒྱུད་ལས། ཡ་

སོགས་བརྒྱད་པའི་ས་བོན་དང་། །དེ་བཞིན་གུག་སྐྱེད་བཅུ་གཉིས་ཀྱི། །ཡི་གེ་བར་མ་

དོར་བྱས་པ། །ཡན་ལག་དྲུག་ཧེ་རུ་ཀར་བརྗོད། །དཔའ་བོ་དྲུག་དང་མཉམ་སྦྱོར་བ། །ཡི་

གེ་གཅིག་ཏུ་ཡང་དག་གནས། །ༀ་ན་མ་སྭཱཧཱ་བཽ་ཥཊ། །ཧཱུཾ་ཧཱུཾ་ཕཊ་དང་ཡང་དག་

ལྡན། །སྒྲུབ་པོས་སྙིང་པོར་ཤེས་པར་བྱ། །དང་པོ་སྙིང་ག་ཉིད་དུ་སྟེ། །གཉིས་པ་སྤྱི་བོར་

ཤེས་པར་བྱ། །གསུམ་པ་སྤྱི་གཙུག་དག་ཏུ་སྦྱར། །བཞི་པ་གོ་ཆ་ཉིད་དུ་ཡིན། །ལྔ་པ་

མིག་ཏུ་གྱུར་པ། དྲུག་པ་མཚོན་ཆ་ཞེས་བྱར་འདོད། །ཅེས་གསུངས་པའི་ཕྱིར་རོ། །

གཉིས་པ་ཡེ་ཤེས་པ་སྤྱན་འདྲེན་པ་ནི། ཕ້་ཞེས་པའི་སྔགས་དང་། འགྲེལ་པ་

པཎ་ཆེན་བློ་བཟང་ཆོས་རྒྱན།

སྡོམ་འབྱུང་ལས། གཡོན་དང་གཡས་སུ་བསྐོར་བར་བྱ། ཞེས་བཤད་པ་ལྟར་འབར་

བའི་ཕྱག་རྒྱ་དཔྲལ་བར་བསྐོར་ནས་སྤྱན་འདྲེན་པ་ཡིན་ལ། འདྲེན་ཚུལ་ནི་ཧཱུཾ་ཡིག་གི་

འོད་ཟེར་ལྕགས་ཀྱུ་ལྟ་བུས་ལྷ་ཐམས་ཅད་ཀྱི་ཐུགས་ཀའི་ཧཱུཾ་ཡིག་ལ་བཏབ་སྟེ། 

བསྐྱོད་ཅིང་བསྐུལ་བའི་ཚུལ་གྱིས་སོ། །དེ་ལྟར་སྤྱན་དྲངས་ལ་རིག་མ་བཅུ་དྲུག་གིས་

མཆོད་ནས། བཛྲ་ཨངྐུ་ཤ་ཛཿ ཞེས་བརྗོད་པ་དང་མཉམ་དུ་ཡེ་ཤེས་པ་རྣམས་དམ་

ཚིག་པ་སོ་སོའི་སྟེང་དུ་དགུག  བཛྲ་པཱ་ཤ་ཧཱུཾ་ཞེས་བརྗོད་པ་དང་མཉམ་དུ་དམ་ཚིག་

པ་སོ་སོ་ལ་གཞུག བཛྲ་སྤོ་ཊ་བཾ་ཞེས་བརྗོད་པ་དང་མཉམ་དུ་དམ་ཡེ་གཉིས་ཆུ་བོ་

ལྟར་འདྲེས་པར་བསམ། བཛྲ་གྷཎྜ་ཧོཿ ཞེས་བརྗོད་པ་དང་མཉམ་དུ་ཕན་ཚུན་མི་

དགྱེས་པ་མེད་པར་དགྱེས་བཞིན་དུ་བཞུགས་པར་མོས་པ་ཡིན་ནོ། །

དེ་ལྟར་བྱས་པ་ལ་དགོས་པ་ཡོད་དེ། བདག་དང་ཡེ་ཤེས་པ་གཉིས་ཐ་དད་དུ་

ཞེན་པ་འགོག་པ་དང་། ཡེ་ཤེས་པ་དང་ངོ་བོ་དབྱེར་མེད་དུ་བྱ་བའི་ང་རྒྱལ་བརྟན་པ་

དང་། དམ་ཚིག་པ་ནུས་ལྡན་དུ་བྱ་བ་དང་། ཡེ་ཤེས་པས་རྣལ་འབྱོར་པ་དམ་ཚིག་

པའི་ཕུང་ཁམས་སྐྱེ་མཆེད་བྱིན་གྱིས་རློབ་ཅིང་རང་གི་འབྲས་སྐྱབས་སུ་གྱུར་པའི་

འཁོར་ལོ་སྡོམ་པ་མྱུར་དུ་འགྲུབ་པའི་ཆེད་ཡིན་པའི་ཕྱིར་རོ། །

དེ་ནས་ༀ་ཡོ་ག་ཤུདྡྷཿ ཞེས་སོགས་བརྗོད་ནས་ང་རྒྱལ་འཇོག་པ་ཡིན་ལ། 

དོན་ཐོབ་ཀྱི་སྔགས་དོན་ཡང་ཡོད་དེ། དམ་ཡེ་གཉིས་རོ་མཉམ་དུ་སྦྱར་བས་མཚོན་

པའི་བདེ་སྟོང་དབྱེར་མེད་ཀྱི་ཡེ་ཤེས་གཙོ་བོ་ཡབ་ཡུམ་གྱི་རྣམ་པར་ཤར་བ་ཡིན་ལ། 

དེའི་སྐུ་གསུང་ཐུགས་ཀྱི་ཆ་ཤས་རྣམས་ཀྱང་རྟེན་དང་བརྟེན་པའི་དཀྱིལ་འཁོར་དུ་

ཤར་བ་དེ་ངའོ་སྙམ་དུ་ང་རྒྱལ་བཟུང་བ་ཡིན་པའི་ཕྱིར་རོ། །

བདེ་མཆོག་ལཱུ་ཨི་པའི་བསྐྱེད་རིམ།

སྔགས་ཕྱི་མའི་དོན་ཡང་ཡོད་དེ། དཔའ་བོ་དང་རྣལ་འབྱོར་མ་ཐམས་ཅད་ཀྱི་

སྐུ་གསུང་ཐུགས་རྡོ་རྗེའི་རང་བཞིན་གྱི་བདག་ཉིད་དེ་ངའོ་སྙམ་དུ་ང་རྒྱལ་འཇོག་པ་

ཡིན་པའི་ཕྱིར་རོ། །

གཉིས་པ་ནི། ཡེ་ཤེས་པ་སྤྱན་འདྲེན་པ་དང་མཉམ་དུ་དབང་ལྷ་སྤྱན་འདྲེན་པ་

ལྭ་བ་པས་མན་ངག་ཏུ་གསུངས་པ་ལྟར་བྱ་སྟེ། དྲིལ་བུ་པས་ཀྱང་། སྙིང་གའི་ཧཱུཾ་གི་འོད་

ཟེར་གྱིས། །ཡེ་ཤེས་དཀྱིལ་འཁོར་དབང་བསྐུར་ལྷ། །སྤྱན་དྲངས། ཅེས་གསུངས་པའི་

ཕྱིར་རོ། །

དེའི་འོག་ཏུ་དབང་ལྷ་རྣམས་རིག་མ་བཅུ་དྲུག་གིས་མཆོད་པས་དགྱེས་ཏེ། སྒོ་

མཚམས་མ་སོགས་ཀྱིས་བགེགས་བསྐྲད་པ་སོགས་བྱས་ནས། ཡུམ་བཞི་ཕག་མོ་དང་

ལྔས་དབང་བསྐུར་པས་བདེ་བ་ཆེན་པོ་སྐྱེས། ཉོན་མོངས་པ་དུག་ལྔ་སྦྱངས། ཡེ་ཤེས་

ལྔ་འགྲུབ་པའི་ནུས་པ་བཞག་པ་ནི་ཕྱི་བསྐྱེད་རིམ་དང་འབྲེལ་བའི་བུམ་དབང་ངོ་། །

སྐབས་འདིར་ལྷ་ལ་ཆུ་དབང་བསྐུར་བ་ཙམ་ལས་མ་གསུངས་ཀྱང་། ཇོ་བོའི་

འགྲེལ་པར་དབང་བཞི་ག་བསྐུར་བར་གསུངས་པ་ནི་ལེགས་པར་བཤད་པ་ཡིན་ཏེ། 

གྲུབ་ཆེན་མཚོ་སྐྱེས་ཀྱིས་ཀྱང་། ཀྱཻ་རྡོར་འགྲེལ་པར་ལྷ་ལ་དབང་བཞི་ག་བསྐུར་བར་

གསུངས་པའི་ཕྱིར་རོ། །

དེ་ནས་སྙིང་པོའི་རྣལ་འབྱོར་མ་བཞི་ཕག་མོ་ལ་ཐིམ་ནས་དེ་དང་ཧེ་རུ་ཀ་

སྙོམས་པར་ཞུགས་པའི་བྱང་སེམས་ལྕེ་ལ་བཞག་པ་མྱངས་པ་ལས་སྐྱེས་པའི་བདེ་

ཆེན་གྱི་ཡེ་ཤེས་ནི་བདག་བྱིན་རླབས་སྒྱུ་ལུས་དང་འབྲེལ་བའི་གསང་དབང་དང་། དེ་

ནས་ཧེ་རུ་ཀས་ཕག་མོ་ཕྱག་རྒྱར་སྣང་བ་ལ་སྙོམས་པར་ཞུགས་པས་རླུང་ཐིམ་པ་

པཎ་ཆེན་བློ་བཟང་ཆོས་རྒྱན།

ལས་བྱུང་བའི་ལྷན་སྐྱེས་ཀྱི་བདེ་བ་སྐྱེས་པ་ནི་དོན་དམ་འོད་གསལ་དང་འབྲེལ་བའི་

ཤེར་དབང་དང་། དེ་ནས་ཧེ་རུ་ཀས་རིགས་ཀྱི་བུ་ཁྱོད་ཀྱིས་ཕྱག་རྒྱ་དང་སྦྱར་བ་ལ་

བརྟེན་ནས་སྐྱེས་པའི་ཞེས་སོགས་ཟུང་འཇུག་གི་བརྡའ་སྤྲད་དེ་གོ་བ་སྐྱེས་པ་ནི་ཟུང་

འཇུག་དང་འབྲེལ་བའི་དབང་བཞི་པ་ཡིན་ནོ། །དེ་ལྟར་དབང་བསྐུར་པ་ལ་དགོས་པ་

ཁྱད་པར་ཅན་ཡོད་དེ། བགེགས་ཀྱིས་མི་ཚུགས་ཤིང་། སྒྲིབ་པ་དང་ཐེག་དམན་སེལ་

བ་དང་། བསྒོམ་བཟླས་ཀྱི་སྣོད་དུ་རུང་ཞིང་ཞི་སོགས་ཀྱི་ལས་འགྲུབ་པ་དང་། བྱང་

ཆུབ་ཀྱི་སེམས་ཉམས་པ་གསོ་ཞིང་དམ་ཚིག་དང་སྡོམ་པ་ཉམས་པ་གསོ་བ་དང་། མ་

འོངས་པ་ན་སངས་རྒྱས་ལས་དངོས་སུ་དབང་བསྐུར་བ་འཐོབ་པ་སྟེ་དགོས་པ་བརྒྱད་

ཡོད་པར་ཇོ་བོ་ཆེན་པོ་བཞེད་པ་ལྟར་ཡིན་པའི་ཕྱིར་རོ། །

ལྔ་པ་མཆོད་བསྟོད་དག་པ་དྲན་ཚུལ་སོགས་ནི། དཀྱིལ་འཁོར་བའི་ལྷ་རྣམས་

ཉེར་སྤྱོད་དང་རིག་མ་བཅུ་དྲུག་གིས་མཆོད་པས་ཟག་མེད་ཀྱི་བདེ་བས་ཚིམ་པ་ནི་

བུམ་དབང་དང་། ལམ་བསྐྱེད་རིམ་དང་འབྲེལ་བའི་ཕྱི་མཆོད་ཡིན་ལ། མཆོད་པའི་ལྷ་

མོ་རྣམས་ཀྱི་ཁ་དོག་ཕྱག་མཚན་སོགས་ནི་”འདོད1་འཇོ་དང་སྒྲུབ་ཐབས་སོགས་

ལས་ཤེས་པར་བྱའོ། །དེ་ནས་དྲིལ་བུ་ཞབས་ཀྱིས། བཅོམ་ལྡན་འདས་དང་རྣལ་

འབྱོར་མ་རྣམས་ལྕེ། །ཡི་གེ་ཧཱུཾ་བྱུང་རྡོ་རྗེ་རྩེ་གསུམ་པ། །དཀར་པོ་ནས་འབྲུ་ཙམ་

བཀོད་སྦུ་གུས་དྲངས། །བདུད་རྩི་གསོལ་བས་ལྷ་ཚོགས་མཆོག་ཚིམ་བལྟ། །ཞེས་

གསུངས་པ་ལྟར། ནང་མཆོད་བྱིན་གྱིས་བརླབས་ནས་འབུལ་བ་ནི་གསང་དབང་དང་། 

ལམ་གཏུམ་མོའི་རྣལ་འབྱོར་དང་འབྲེལ་བའི་ནང་མཆོད་དོ། །དེ་ནས་ཡང་དྲིལ་བུ་

1  [མ་ཕྱི། ༣༥བ༣ན།   འདིར   * འདོད]

བདེ་མཆོག་ལཱུ་ཨི་པའི་བསྐྱེད་རིམ།

ཞབས་ཀྱིས། མྱུར་དུ་དངོས་གྲུབ་བྱེད་པར་ནི། །ཕྱག་རྒྱའི་མཆོད་འདི་ཐེ་ཚོམ་

མེད། །ཅེས་གསུངས་པ་ལྟར། ཡབ་ཡུམ་སྙོམས་པར་ཞུགས་པས་དཀྱིལ་འཁོར་པའི་

ལྷ་ཐམས་ཅད་ཀྱིས་ཀྱང་ལྷན་སྐྱེས་ཀྱི་བདེ་བ་ཆེན་པོ་མྱོང་བར་བསམ་པ་ནི། ཤེར་

དབང་དང་ལམ་འོད་གསལ་དང་འབྲེལ་པའི་གསང་མཆོད་དོ། །

དེ་ནས། རང་བཞིན་མེད་པའི་གནས་གོམས་ལས། །ལྷ་ཡི་སྙིང་པོ་བསྒོམ་བྱེད་

པ། །དེ་ནི་མཆོད་པ་ཆེན་པོར་འདོད། །སངས་རྒྱས་ཐམས་ཅད་རྟོགས་བྱེད་

པའོ། །ཞེས་པ་ལྟར། ལྷན་སྐྱེས་ཀྱི་བདེ་ཆེན་སྟོང་ཉིད་ཀྱི་རྣམ་ལྡན་དུ་བསྐྱེད་ནས་

མཆོད་པའི་འཁོར་གསུམ་པོ་བདེ་སྟོང་གི་རྣམ་རོལ་དུ་བལྟ་བ་ནི། ཚོགས་གཉིས་བདེ་

བླག་ཏུ་རྫོགས་བྱེད་བླ་ན་མེད་པ་དབང་བཞི་པ་དང་འབྲེལ་བའི་མཆོད་པའོ། །དེ་ནས་

རྩ་རྒྱུད་ལས། སྔགས་རྣམས་ཀུན་གྱིས་ཡང་དག་མཆོད། ཅེས་བཤད་པ་ལྟར། ལྷ་སོ་

སོའི་སྔགས་རྐང་བརྒྱད་དང་བཅས་པ་བརྗོད་པ་ནི། བསྟོད་པའི་སྒོ་ནས་ལྷ་རྣམས་

མཆོད་པའི་སྔགས་མཆོད་དོ། །དེ་ནས་ལྷའི་འཁོར་ལོ་བསྒོམ་ཞིང་དག་པ་དྲན་པར་བྱ་

བ་ཡིན་ལ། རྩ་རྒྱུད་ལས། དེ་ནས་སྐུ་གསུམ་བཤད་པར་བྱ། །ཁྲག་འཐུང་དཔལ་

གཉིས་མེད་སྦྱོར་བས། །གང་གིས་ཤེས་པ་ཙམ་གྱིས་ནི། །འདིར་འགྲུབ་ཐེ་ཚོམ་མེད་

པའོ། །ཆོས་ཀྱི་སྐུ་ཡི་ལུས་ཅན་དུ། །གང་ཚེ་སྒྲུབ་པ་པོ་གྱུར་པ། །དེ་ལྟར་ལེགས་

སེམས་གྱུར་པ་ལ། །དེ་ཚེ་ཡེ་ཤེས་ང་སྨྲའོ། །ལོངས་སྤྱོད་རྫོགས་སྐུའི་ལུས་ཅན་

དུ། །གང་ཚེ་སྒྲུབ་པ་པོ་གྱུར་པ། །དེ་ནས་མཉམ་པར་བཞག་པ་ལ། །ལོངས་སྤྱོད་

རྫོགས་པར་ང་རབ་སྨྲ། །སྤྲུལ་པའི་སྐུ་ཡི་ལུས་ཅན་དུ། །གང་ཚེ་བསྒྲུབ་པ་པོ་གྱུར་

པ། །དེ་ཚེ་སེམས་དེ་རྩེ་གཅིག་ལ། །སྤྲུལ་པའི་སྐུར་ཡང་ང་སྨྲ་སྟེ། །ཡེ་ཤེས་ལོངས་

པཎ་ཆེན་བློ་བཟང་ཆོས་རྒྱན།

སྤྱོད་རྫོགས་དང་སྤྲུལ། །ཡང་དག་ཐོབ་པར་གདོན་མི་ཟ། །བདག་ཉིད་ཤྲཱི་ཧེ་རུ་ཀར་

ནི། །འགྲུབ་འགྱུར་འདི་ལ་ཐེ་ཚོམ་མེད། ཅེས་ལྷ་རྣམས་སྐུ་གསུམ་གྱི་རྣལ་འབྱོར་གྱི་

སྒོ་ནས་བསྒོམ་དགོས་པར་བསྟན་ལ། སྐུ་གསུམ་གྱི་སྒྲུབ་ཐབས་སུ་འཇོག་ཚུལ་ནི་དྷ་

རི་ཀ་”པས1་ཕྱི་དཀྱིལ་བསྒོམ་པ་དང་། བྱང་ཕྱོགས་སོ་བདུན་བསྒོམ་པ་དང་། ལུས་

དཀྱིལ་བསྒོམ་པ་གསུམ་རིམ་པ་བཞིན་དུ་སྤྲུལ་སྐུ་དང་། ཆོས་སྐུ་དང་ལོངས་སྐུའི་སྒྲུབ་

ཐབས་སམ། རྣལ་འབྱོར་དུ་གསུངས་པ་ལྟར་རོ། །

དེ་ཡང་རིམ་པ་དང་པོའི་ལམ་གྱི་སྤང་བྱའི་གཙོ་བོ་ནི་ཐ་མལ་གྱི་སྣང་ཞེན་

གཉིས་ཡིན་ལ། དེ་གཉིས་ཀྱི་གཉེན་པོར་ལྷའི་རྣམ་པ་དང་ལྷའི་ང་རྒྱལ་ལ་སློབ་པ་ཡིན་

ཅིང་། དེ་དག་གི་ཚེ་རྣམ་པ་ལྷ་ལ་དམིགས་ནས་ངེས་ངོར་རང་བཞིན་མེད་པར་དྲན་

པར་བྱེད་པ་ནི་ཟབ་གསལ་གཉིས་མེད་ཀྱི་རྣལ་འབྱོར་རོ། །

དེ་ནས་དག་པ་དྲན་ཚུལ་ནི་སྒྲུབ་པ་པོའི་རྩ་ཁམས་རྣམས་དཔའ་བོ་དང་དཔའ་

མོའི་ངོ་བོར་བསྒོམ་ཞིང་རྩ་སྔགས་ལ་སོགས་དང་རྒྱན་རྣམས་ཚོགས་པ་ལས་བྱུང་

བའི་ཕྱག་རྒྱ་དྲུག་དང་ཐོད་སྐམ་ལ་སོགས་པས་དངོས་སུ་བརྒྱན་པའམ། བརྒྱན་པར་

བསྒོམ་པ་ནི་སྔགས་དང་རྒྱན་ཆའི་དག་པ་ཡིན་ལ། ཁ་ཊྭཱཾ་ག་ནི་ཧེ་རུ་ཀའི་སྐུ་བདེ་བ་

ཆེན་པོའི་ངོ་བོ་དང་། ཌཱ་མ་རུ་ནི་རྣལ་འབྱོར་མ་སྟེ་ཤེས་རབ་སྟོང་པ་ཉིད་ཀྱི་སྒྲ་སྒྲོག་

པར་བསྒོམ་པ་ཡིན་ནོ། །དེ་ཡང་ཧེ་རུ་ཀ་ནི་ཉིན་མོའི་སྒྲས་བསྟན་པའི་དག་པའི་སྒྱུ་

མའི་སྐུའི་རང་བཞིན་དང་། ཕག་མོ་ནི་མཚན་མོའི་སྒྲས་བསྟན་པའི་ཤེས་རབ་དོན་དམ་

འོད་གསལ་གྱི་རང་བཞིན་དུ་བསྒོམ་པར་བྱ་བ་ཡིན་ལ། དེ་འདྲ་བའི་ཧེ་རུ་ཀ་ནི་འཁོར་

1  [མ་ཕྱི། ༣༦ན༡ན།   པྶ   * པས]

བདེ་མཆོག་ལཱུ་ཨི་པའི་བསྐྱེད་རིམ།

བ་བག་ཆགས་དང་བཅས་པ་སྤངས་པ་ལས་བྱུང་བས། མྱ་ངན་འདས་བྱུང་དཔའ་བོ་

སྟེ། །ཞེས་གསུངས་ལ། དེ་ཉིད་ཀྱང་བསྒྲུབ་པ་པོ་རང་ཉིད་ཀྱི་རླུང་སེམས་ཙམ་གྱི་ཉེར་

ལེན་ལས་སྤྲུལ་པའི་རིགས་དྲུག་པ་རྡོ་རྗེ་འཆང་དང་། རྡོ་རྗེ་ཕག་མོ་ནི་སེམས་རང་

བཞིན་གྱིས་རྣམ་པར་དག་པའི་དབྱིངས་ལས་སྤྲུལ་པའི་ལྷ་མོའི་གཟུགས་སུ་བསྟན་

པར་བསྒོམ་པ་ཡིན་ལ། ལྷག་མ་ནི་སྔར་བཤད་ཟིན་ཏོ། །

གཞི་ཕུང་ཁམས་སྐྱེ་མཆེད་ཀྱི་རང་བཞིན་བདེ་བ་ཆེན་པོའི་ཡེ་ཤེས་ཀྱིས་

རྟོགས་པའི་ཆོས་སོ་བདུན་ལྷ་སོ་བདུན་དུ་ཤར་བར་བསྒོམས་པས། གཞི་ཤེས་ཀྱི་

ལམ་གྱི་གནད་བསྡུས་པ་དང་། བདེ་སྟོང་གི་ཡེ་ཤེས་ཉིད་ས་བཅུར་བཞག་པ་ལ་

གནས་དང་ཉེ་བའི་གནས་ལ་སོགས་པར་མོས་པའི་ལུས་དཀྱིལ་བསྒོམས་པས་ལམ་

ཤེས་དང་། རྣལ་འབྱོར་པ་རང་གི་གཞི་ལམ་ཁྱད་གཞིར་བྱས་པའི་སྟེང་ནས་ཁྱད་ཆོས་

གོ་ཆ་འཆིང་བ་སོགས་བསྒོམས་པས་ནི། རྣམ་མཁྱེན་གྱི་ལམ་གྱི་གནད་བསྡུས་པར་

འགྲེལ་པ་རྣམས་དང་རྗེ་བླ་མས་གསུངས་སོ། །

ལྔ་པ་ཞར་ལ་རྫོགས་རིམ་བསྒོམ་ཚུལ་ནི་དངོས་གྲུབ་སྙེ་མ་དང་དེའི་དམར་

ཁྲིད་དང་། ལག་རྗེས་སོགས་ཀྱི་སྟེང་ནས་ཤེས་པར་བྱའོ། །

༼བཟླས་པ་དང་གཏོར་འབུལ་ཇི་ལྟར་བྱ་བ།༽

གསུམ་པ་མཇུག་ཏུ་ཇི་ལྟར་བྱ་བ་ལ་བཟླས་པ་དང་གཏོར་མ་གཉིས། དང་པོ་

ལ། རྡོར་བཟླས་དང་། ངག་བཟླས་གཉིས་ལས། 

དང་པོ་ནི། རང་གི་ལྟེ་བར་ཟླ་བ་ལ་གནས་པའི་ཧཱུཾ་ངམ་ནཱ་ད་དཀར་ལ་དམར་

བའི་མདངས་ཅན་ལས། རླུང་ཕྱིར་འབྱུང་བ་ཧཱུཾ་གི་གདངས་ཀྱིས་འཁོར་ལོ་གསུམ་གྱི་

པཎ་ཆེན་བློ་བཟང་ཆོས་རྒྱན།

ལྷ་ཚོགས་སྤྲོས་ཏེ་འགྲོ་བའི་དོན་བྱས། ༀ་གྱི་གདངས་ཀྱིས་ནང་དུ་ཞུགས་ནས་ནཱ་ད་

འམ་ཧཱུཾ་ཡིག་ལ་ཐིམ། ཨཱཿའི་གདངས་ཀྱིས་གནས་པར་བསམས་ཏེ་རླུང་ཅུང་ཟད་

འཛིན་པ་ནི་བསྐྱེད་རིམ་པའི་རྡོར་བཟླས་སོ། །

ངག་བཟླས་ལ་བཟླས་བྱའི་སྔགས་ནི། རྩ་རྒྱུད་ལས། ས་སྟེང་ན་ནི་རིན་ཆེན་

བཞི། །ཕྲེང་བའི་སྔགས་ནི་དམ་པ་ཡིན། ཞེས་གཙོ་བོ་ཡབ་ཡུམ་གྱི་རྩ་སྔགས། སྙིང་

པོ། ཉེ་སྙིང་། གོ་ཆའི་སྔགས་རྣམས་ལ་རིན་ཆེན་རྣམ་བཞིར་གསུངས་པ་ལྟར་རོ། །

བཟླ་ཚུལ་ལ་དམ་ཚིག་གི་བཟླས་པ་དང་། དོ་ལིའི་བཟླས་པ་དང་། ཁྱོགས་

བཟླས་དང་། གོང་བུའི་བཟླས་པ་དང་། ཁྲོ་བོའི་བཟླས་པ་རྣམས་སུ་ཡོད་ལ། དེ་རྣམས་

གང་བྱེད་ཀྱང་གཙོ་འཁོར་ཐམས་ཅད་ཀྱིས་ཞལ་དུ་ཡོད་ཀྱིས་བཟླ་བར་བསམས་ན་

དེ་ཉིད་ཀྱི་འགྱུར་འབྱུང་བར་དྲིལ་བུ་པ་སོགས་གྲུབ་ཆེན་རྣམས་ཀྱིས་གསུངས་སོ། །

བཟླས་པའི་གྲངས་ནི་ནག་པོ་སྤྱོད་པས། དཔའ་བོའི་སྙིང་པོའི་གསང་སྔགས་

ནི། །ཁྲི་ཕྲག་གསུམ་དུ་བཟླ་བར་བྱ། །དཔའ་བོ་རྣལ་འབྱོར་མ་འཁོར་ལོའི། །ཁྲི་ཕྲག་

གཉིས་ནི་བསྙེན་པར་བྱ། །ཀ་ཀ་ལ་སོགས་རྣམ་པ་བརྒྱད། །སྙིང་པོའི་རྣལ་འབྱོར་མ་

བཞི་ཡི། །སྟོང་ཕྲག་ལྔ་དང་ལྔ་བརྒྱ་ནི། །སྔོན་དུ་བསྙེན་པ་བྱ་བ་སྟེ། ཞེས་གསུངས་

ཤིང་། དྷ་རི་ཀ་པ་ཡང་འདི་ལྟར་བཞེད་པ་ནི་བསྙེན་པ་རྒྱས་པ་ཡིན་ལ། བསྡུས་པ་ནི་

གཙོ་བོ་ལ་འབུམ། གཉིས་ཀ་ལ་ཐུན་མོང་དུ་ཡེ་ཤེས་འབེབས་པའི་སྔགས་ཁྲི་ཕྲག་

གཅིག །ཁ་སྐོང་གི་སྦྱིན་སྲེག་དང་བཅས་པའོ། །

སྔགས་དོན་ཡབ་ཀྱི་སྙིང་པོ་ནི། དཔལ་རྡོ་རྗེ་ཐོད་ཁྲག་ལ་རོལ་པ། མཁའ་འགྲོ་

མའི་ཚོགས་ཐམས་ཅད་ལྷན་སྐྱེས་ཀྱི་བདེ་བའི་ངོ་བོར་སྡོམ་པའི་གཞི་ཚུགས་ཤིག 

བདེ་མཆོག་ལཱུ་ཨི་པའི་བསྐྱེད་རིམ།

ཅེས་དང་། ཡི་གེ་བདུན་པ་ལ་བསྒྱུར་རྒྱུ་མེད་ཀྱང་། ཧྲཱིཿལ་སོགས་པ་ལྔས་ཡེ་ཤེས་ལྔ་

མཚོན་པ་ཡིན་ནོ། །

ཡུམ་གྱི་སྙིང་པོའི་དོན་རྡོ་རྗེ་རྣམ་པར་སྣང་མཛད་མ། ཞེས་པ་དང་། ཉེ་སྙིང་གི་

དོན་ནི་སངས་རྒྱས་ཐམས་ཅད་ཀྱི་མཁའ་འགྲོ་མ་རྡོ་རྗེ་རབ་བསྔགས་མ་ཞེས་པ་དང་། 

རྩ་སྔགས་ཀྱི་དོན་དྲང་ངེས་གཉིས་ལས། དྲང་དོན་ནི་སླ་ལ། ངེས་དོན་ཡང་རེ་རེ་ནས་

སྦྱར་ན་ཚིག་ཚོགས་ཆེ་བས་འདི་ལྟར། ཧེ་རུ་ཀ་དཔལ་རྩ་སྔགས་ཟབ་མོ་ཡི། །ཕྱི་ནང་

རྡོ་རྗེའི་སྒྲ་ཆེན་རབ་བསྒྲགས་པས། །མེ་ལྟར་རྩུབ་པའི་སྔོན་བསགས་ལས་སྒྲིབ་དང་།  

།དེ་ཡི་རྩ་བ་བདེན་འཛིན་ཞི་བར་མཛོད། །གཟུགས་བརྙན་ལྟ་བུའི་ལྷ་ཡི་འཁོར་ལོ་

རྣམས། །ལུང་རིགས་སྟོབས་ཀྱིས་ཚུལ་བཞིན་དཔྱད་པའི་ཚེ། །བདེན་མེད་བཏགས་

ཡོད་ཙམ་དུ་ལེགས་རྟོགས་ནས། །ཐ་མལ་སྣང་ཞེན་མ་ལུས་ཞི་བར་མཛོད། །ཀུན་

རྫོབ་ཆོས་ཀྱི་བཤིས་ལུགས་བཙལ་བའི་ཚེ། །རྡོ་ལ་གསེར་གྱི་རི་མོ་ཆགས་པ་

ལྟར། །སྨྲ་བསམ་བརྗོད་མེད་ཉིད་དུ་ལེགས་རྟོགས་ནས། །མཐར་འཛིན་འཆིང་བ་མ་

ལུས་ཞི་བར་མཛོད། །རྡོ་རྗེ་པདྨ་ལེགས་པར་སྦྱར་བ་ལས། །ཧཾ་ཡིག་ཞུ་བའི་བདུད་

རྩིའི་ཆུ་རྒྱུན་གྱིས། །ཕུང་ཁམས་སྐྱེ་མཆེད་ཚིམ་པའི་བདེ་བ་ཆེས། །གནས་ལུགས་

དོན་རྟོགས་གཉིས་སྣང་ཞི་བར་མཛོད། །གསང་རྫས་པདྨར་འདུས་པ་ལས་སྐྱེས་

པའི། །འོད་གསལ་ཟླ་ཚེས་སྒྱུ་མའི་ལུས་མཛེས་དང་། །དབྱེར་མེད་གཅིག་ཏུ་བྱེད་

པའི་རྣལ་འབྱོར་གྱིས། །ཟུང་འཇུག་དཀྱིལ་འཁོར་ཡོངས་སུ་རྫོགས་པར་མཛོད། །སྣང་

སྟོང་སྒྱུ་མའི་ཉམས་ཀྱིས་རོལ་མཛད་པའི། །འོད་གསལ་ཆེན་པོའི་ཡེ་ཤེས་མེ་ལྕེ་

ཡིས། །མཚན་འཛིན་བུད་ཤིང་ཟག་བཅས་ཕུང་པོ་དང་། །རྣམ་རྟོག་བདུད་རྣམས་

པཎ་ཆེན་བློ་བཟང་ཆོས་རྒྱན།

སྲེགས་ཚོས་ཞལ་དུ་གསོལ། །ཁྲག་ཞག་རྒྱུ་མའི་ཕྲེང་བ་འཆང་ཁྱོད་ཀྱིས། །ས་འོག་

རིམ་པ་བདུན་ན་གནས་པ་ཡི། །སྦྲུལ་གདུག་དང་མཚུངས་མཚན་འཛིན་རྟོག་པ་

རྣམས། །ཟུང་ཞིག་སྡིགས་ཤིག་ཁུག་ཅིག་ཚར་ཆོད་ཅིག །ལུང་དང་རིགས་པས་སྣ་

ཚོགས་ཆོས་རྣམས་ཀུན། །རྣམ་ཐར་གསུམ་ལྡན་འོད་གསལ་ངང་དུ་རོལ། །ཡབ་ཡུམ་

གཉིས་མེད་བདེ་སྟོང་ཡེ་ཤེས་ཀྱིས། །གང་ཤར་སྟོང་ཉིད་སྙིང་རྗེའི་ངོ་བོར་

མཛོད། །བདེ་བ་ཆེན་པོའི་རང་བཞིན་ཅན་ཡིན་ཡང་། །དྲི་མས་བསྒྲིབས་པས་དེ་ཉིད་

མི་ཤེས་ལ། །རྣམ་དག་ཡེ་ཤེས་ཀྱིས་ནི་ལེགས་གཟིགས་ནས། །སྤྲོས་པ་ཀུན་བཅད་

ཟུང་འཇུག་འགྲུབ་པར་མཛོད།  །ཡེ་ཤེས་ལྔ་ལྡན་བདེ་སྟོང་དབྱེར་མེད་ཀྱི། །བདེ་ལ་

སྤྱོད་པ་དག་པའི་བློ་གྲོས་ནི། །ཡང་ཡང་ཡིད་ལ་བྱེད་པའི་ཏིང་འཛིན་གྱིས། །མི་

འགྱུར་བདེ་ཆེན་མྱུར་དུ་འགྲུབ་པར་མཛོད། ཅེས་པ་ནི་རྩ་སྔགས་ཀྱི་ངེས་དོན་ཟབ་མོ་

ལམ་གྱི་རིམ་པར་བསྒྲིགས་པའོ། །

གཉིས་པ་གཏོར་མ་ཇི་ལྟར་བྱ་བ་ནི། སྡོམ་འབྱུང་ལས། མྱོས་བྱེད་གཏོར་མ་

མེད་པར་ལས། །མྱུར་དུ་འགྲུབ་པར་མི་འགྱུར་རོ། །དེས་ན་སྔོན་གྱི་སངས་རྒྱས་

ཀྱིས། །གཏོར་མའི་རབ་ཏུ་བསྔགས་པ་གསུངས། ཅེས་དང་། ཀུན་སྤྱོད་ལས་ཀྱང་། 

རང་འདོད་ལས་ལ་སྦྱིན་བྱ་བ། །ཁྱད་པར་དུ་ཡང་གཏོར་མ་སྦྱིན། །མར་ངོ་ཡི་ནི་ཚེས་

བཅུ་དང་། །ཡར་ངོ་ཡི་ཡང་དེར་གྱུར་ལ། །མྱུར་དུ་འབད་པས་ཆང་དང་ཤ་ཡིས་

ཀྱང་། །རྡོ་རྗེ་ལྷ་མོ་རབ་ཏུ་མཆོད་པར་བྱ། ཞེས་ཐུན་གྱི་ཐོག་མཐའ་དང་ཁྱད་པར་ཚེས་

བཅུ་རྣམ་པ་གཉིས་ཀྱི་དུས་སུ་འཇིག་རྟེན་དང་འཇིག་རྟེན་ལས་འདས་པའི་གཏོར་མ་

ངེས་པར་བྱ་དགོས་པར་གསུངས་པས། སྒྲུབ་ཐབས་སུ་བཤད་པ་ལྟར་བྱ་ཞིང་། གཞན་

བདེ་མཆོག་ལཱུ་ཨི་པའི་བསྐྱེད་རིམ།

རྣམས་སླ་ལ། ༀ་ཨ་ནྱོ་ནྱ་ཞེས་སོགས་ཕན་ཚུན་རྗེས་སུ་རབ་ཏུ་ཞུགས་པའི་ཆོས་

ཐམས་ཅད། པ་ར་སྥ་ར་ཞེས་སོགས་མཆོག་ཏུ་ཤིན་ཏུ་རབ་ཏུ་ཞུགས་པའི་ཆོས་ཐམས་

ཅད། ཨ་ཏྱནྟ། ཞེས་སོགས་ནི། དང་པོར་རབ་ཏུ་རྗེས་སུ་གནས་པའི་ཆོས་ཐམས་ཅད། 

མདོར་ན་ཆོས་ཐམས་ཅད་ཐབས་ཤེས་དབྱེར་མི་ཕྱེད་པའི་རྡོ་རྗེ་གསུམ་གྱི་ངོ་བོར་གྱུར་

པའི་རྡོ་རྗེའི་ཐལ་མོར་བྱིན་གྱིས་རློབ་པ་ཡིན་ནོ། །བཛྲ་ཨ་ར་ལིའི་དོན་ནི་རྡོ་རྗེ་རོལ་

པའོ། །བཛྲ་ཌཱ་ཀི་རྡོ་རྗེའི་མཁའ་འགྲོ་ཧྲི་ཤྱ་ཧོ་ནི། ཀྱཻ་གཟིགས་ཤིག་གོ །

༼ཐུན་མཚམས་སུ་ཇི་ལྟར་བྱ་བ།༽

གཉིས་པ་ཐུན་སྔ་ཕྱིའི་མཚམས་སུ་ཇི་ལྟར་བྱ་བ་ནི། བཅོམ་ལྡན་འདས་ཀྱི་

རྣལ་འབྱོར་ལ་གནས་པས་ལུས་ཀྱི་བསྒུལ་བསྐྱོད་དང་། ངག་གི་སྨྲ་བརྗོད་བཏང་

སྙོམས་པ་རྣམས་ཀྱང་། ཕྱག་རྒྱ་བཅིངས་པ་དང་སྔགས་བཟླས་པ་ལྟར་ཚོགས་རྫོགས་

པར་བྱེད་དེ། ཀུན་སྤྱོད་ལས། ཤྲཱི་ཧེ་རུ་ཀའི་གོ་འཕང་གནས། །ཡན་ལག་གི་ནི་བསྐྱོད་

པ་དང་། །ཚིག་གི་རབ་འབྱམས་ཇི་སྙེད་པ། །དེ་སྙེད་ཕྱག་རྒྱ་གསང་སྔགས་ཡིན། 

ཞེས་གསུངས་སོ། །

ཁྲུས་ཀྱི་ཚེ་ནི་དབང་བསྐུར་བའི་ཆོ་ག་ལྟར་བྱ་ལ། བཟའ་བཏུང་གི་དུས་ནི། 

ནང་མཆོད་བྱིན་རླབས་ལྟར་རམ། ཡང་ན་ཡི་གེ་གསུམ་གྱིས་བྱིན་གྱིས་བརླབས་ཏེ། 

ཕུད་ཀྱིས་བླ་མ་དང་ལྷ་ལ་མཆོད་པའི་རྗེས་སུ་ལུས་དཀྱིལ་གསལ་བཏབ་ནས། ནང་

གི་སྦྱིན་སྲེག་གི་ཚུལ་དུ་ལོངས་སྤྱོད་པ་སྟེ། སྡོམ་འབྱུང་ལས། བླ་མ་དཔའ་བོ་རྣལ་

འབྱོར་མ། །མཆོད་ཅིང་རྗེས་སུ་སྤྱད་པར་བྱ། །ༀ་ཨཱཿཧཱུཾ་ཞེས་པའི་སྔགས་ཀྱིས། །རྟག་

ཏུ་བྱིན་གྱིས་བརླབ་བྱ་ཞིང་། །ཧ་ཧོ་ཧྲཱིཿཞེས་པའི་སྔགས་ཀྱིས། །སྦྱང་བ་དང་ནི་རྟོགས་

པཎ་ཆེན་བློ་བཟང་ཆོས་རྒྱན།

བྱ་སྟེ། །ཧ་ཡིག་ཁ་དོག་འཕྲོག་པར་བྱེད། །ཧོ་ཡིག་དྲི་རྣམས་འཕྲོག་པར་

བྱེད། །ཧྲཱིཿཡིག་ནུས་པ་བཅོམ་པ་དང་། །བདུད་རྩིའི་རྣམ་པའང་བསྟེན་པར་བྱ། །ལྷ་

གསུམ་ལ་སོགས་དང་བྲལ་བ། །གལ་ཏེ་སྲེད་ལྡན་འཐུང་གྱུར་ན། །དེ་ནི་དུག་འགྱུར་

ཐེ་ཚོམ་མེད། །སྔགས་ཀྱི་དངོས་གྲུབ་སྐྱེ་མི་འགྱུར། ཞེས་གསུངས་པ་ལྟར་བྱའོ། །དེ་

ལྟར་བྱས་ན་གདན་བཞི་ལས། གང་ཞིག་ཅུང་ཟད་བཟའ་བཏུང་རྣམས། །བསྔོ་བ་བྱས་

ནས་བཟའ་བར་བྱ། །འདི་ལྟར་སྤྱོད་པའི་རྣལ་འབྱོར་པ། །བུ་ལོན་དུ་ཡང་མི་འགྱུར་

རོ། །ཞེས་ཕན་ཡོན་ཤིན་ཏུ་ཆེ་བར་གསུངས་སོ། །གཞན་ཡང་རྩ་རྒྱུད་ལས། དེ་ནས་

རྣལ་འབྱོར་རྒྱུད་དུ་ནི། །རྙེད་དཀའི་དམ་ཚིག་ང་ཡིས་བཤད། །སྐྱེས་པ་བུད་མེད་

གཡོན་ནས་འགྲོ། །འདོད་པའི་དངོས་གྲུབ་སྟེར་བར་བྱེད། ཅེས་གཡོན་པའི་ཀུན་སྤྱོད་

དང་། བུད་མེད་མཐོང་ན། ཁྱོད་མ་བདག་ནི་བུ་ཡིན་ཏེ། །ཇི་སྲིད་བྱང་ཆུབ་འབྱུང་བར་

དུ། །བྱང་ཆུབ་ཡན་ལག་ནུ་མ་ལས། །བྱུང་བའི་རང་གི་ནུ་ཞོས་སྐྱོངས། །ཅེས་ཡིད་

ཀྱིས་གསོལ་བ་འདེབས་ཤིང་། ཕྱག་དང་བསྐོར་བ་བྱེད་པ་དང་། དམ་ཚིག་བརྒྱད་

སོགས་སྤྱི་དང་བྱེ་བྲག་གི་དམ་ཚིག་དང་སྡོམ་པ་ལས་མི་འདའ་བར་བྱའོ། །

ཉལ་བའི་ཚེ་ནི། ངག་གི་བྱ་བ་ཐམས་ཅད་ཨཱ་ལི་ཀཱ་ལིའི་བདག་ཉིད་དུ་ཆུད་

པར་བྱས་ལ། ༀ་ཚུར་སྤྱོན་ཚུར་སྤྱོན་དཔའ་བོ་ཆེ། །དག་པའི་ཚིག་ནི་སྟོན་པ་པོ། །སྐྱེ་

དང་འཇིག་དང་རང་འབྱུང་བ། །སྟོང་ཉིད་ཡེ་ཤེས་འདི་ཁོ་ནའོ། །ཞེས་བརྗོད། མཐར་

ཧཱུཾ་ཧཱུཾ་ཕཊ་སྦྱར་བའི་དབྱངས་གསལ་ཚར་གཅིག་བརྗོད་ལ་གཉིད་ཀྱང་འོད་གསལ་དུ་

མོས་པར་བྱའོ། །

ལྡང་བའི་ཚེ་ནི་འོད་གསལ་གྱི་ངང་ལས་རྟེན་དང་བརྟེན་པའི་འཁོར་ལོའི་

བདེ་མཆོག་ལཱུ་ཨི་པའི་བསྐྱེད་རིམ།

བདག་ཉིད་དུ་བཞེངས་པའོ། །དེ་ལྟར་ཉམས་སུ་བླངས་ན། རྩ་རྒྱུད་ལས། མི་མཆོག་

གང་ཞིག་ཀུན་སྤྱོད་པ། །སྡིག་པ་ཐམས་ཅད་རྣམ་དག་བདག །དེ་བཞིན་གཤེགས་

པའི་ས་འཐོབ་ཅིང་། །སྐྱེ་དང་སྐྱེ་བར་བདེ་གཤེགས་ཀྱི། །རིགས་སྐྱེ་རྒྱལ་པོ་ཆོས་

ལྡན་འགྱུར། །ཇི་ལྟར་སྔོན་བསགས་སྡིག་པ་ཡི། །མཚན་ཉིད་ཐམས་ཅད་དམན་པ་

སྟེ། །གང་ཞིག་འདི་ནི་རྟག་བསྒོམ་པ། །ས་ལ་འདོད་པ་ཀུན་དབང་ཕྱུག །དཔེར་ན་

མར་གྱིས་གང་བའི་སྣོད། །མེ་ཡི་དབུས་སུ་བཞག་ན་ནི། །མར་གསར་སྟེང་དུ་ཞུ་

འགྱུར་ཞིང་། །སྣོད་ཀྱི་དྲི་མ་འཇིག་པར་འགྱུར། །དེ་བཞིན་ཤྲཱི་ཧེ་རུ་ཀ་ཡི། །མཚན་

གྱིས་སྡིག་པ་འཇིག་པར་འགྱུར། །བསམ་གཏན་བསམས་པ་ཙམ་གྱིས་སམ། །ཀློག་

ཅིང་ཁ་ཏོན་བྲིས་པ་ཡིས། །མཐོ་རིས་ལོངས་སྤྱོད་འཐོབ་འགྱུར་བའམ། །ཡང་ན་

འཁོར་ལོས་བསྒྱུར་བ་འཐོབ། །རྣལ་འབྱོར་པ་རྣམས་འཕོ་ཚེ་དཔལ། ཁྲག་འཐུང་

སོགས་དཔའ་རྣལ་འབྱོར་མ། །མེ་ཏོག་སྣ་ཚོགས་ལག་ན་ཐོགས། །རྒྱལ་མཚན་བ་

དན་སྣ་ཚོགས་དང་། །རོལ་མོའི་སྒྲ་ནི་སྣ་ཚོགས་དང་། །གླུ་ཡི་མཆོད་པ་སྣ་ཚོགས་

ཀྱིས། །མཁའ་སྤྱོད་གནས་སུ་འཁྲིད་པར་བྱེད། ཅེས་གནས་སྐབས་དང་མཐར་ཐུག་

གི་ཕན་ཡོན་མཐའ་ཡས་པ་ཞིག་གསུངས་ཤིང་། དེའི་མཇུག་ཏུ། དེ་འདྲའི་དཔའ་

ཆེན་རྣལ་འབྱོར་མ། །ས་སྟེང་ན་ནི་རྙེད་པར་དཀའ། ཞེས་ཕན་ཡོན་ཆེན་པོ་དེ་ལྟ་བུ་

དང་ལྡན་པའི་ལམ་འདི་ཉམས་སུ་ལེན་པའི་རྣལ་འབྱོར་པ་དང་། རྣལ་འབྱོར་མ་ཤིན་

ཏུ་དཀོན་པར་བསྟན་པས། འདི་འདྲའི་ལམ་ལ་ཉམས་ལེན་བྱས་ཡོད་པའི་དུས་སུ། 

ཤིན་ཏུ་རྙེད་དཀའ་བར་ཤེས་པར་གྱིས་ལ། ལམ་འདི་ལ་ཐོས་བསམ་བསྒོམ་པ་

གསུམ་གྱི་སྒོ་ནས། དཔལ་འཁོར་ལོ་སྡོམ་པའི་ལུང་རྟོགས་ཀྱི་བསྟན་པ་ཕྱོགས་དུས་

པཎ་ཆེན་བློ་བཟང་ཆོས་རྒྱན།

ཀུན་ཏུ་རྒྱས་པར་བྱའོ། །    ། །

འདིར་སྨྲས་པ། གང་གི་མཚན་སྙན་མཁའ་སྤྱོད་གྲུབ་པའི་བཏམ། །སྒྲ་འཛིན་

དགའ་སྟོན་མཆོག་ཏུ་བསྟེན་པ་ཡང་། །བརྒྱ་ཕྲག་བསོད་ནམས་ཟོང་གིས་བསྒྲུབ་

དགོས་པའི། །དཔལ་ལྡན་འཁོར་ལོ་སྡོམ་པའི་ལམ་བཟང་མཆོག །རྒྱུད་གཞུང་གྲུབ་

པའི་མན་ངག་པདྨོའི་ཚལ། །བློ་བཟང་སྨྲ་བའི་ཉི་མས་གསལ་མཛད་པ། །ཟབ་དོན་སྦྲང་

རྩིའི་བཅུད་ཆགས་འདབ་སྟོང་ཅན། །སྐལ་བཟང་བུང་བའི་ཚོགས་ལ་འཛུམ་པ་

བཞིན། །ཧེ་རུ་ཀ་དཔལ་དུས་ཀྱི་ཐ་མར་ཡང་། །ངུར་སྨྲིག་འཇོ་སྒེག་རོལ་པ་ཅི་ཡང་

འཛིན། །མགོན་དེའི་གསུང་རབ་ལེགས་བཤད་འདོད་འཇོའི་མཚོ། །བསྲུབས་པ་ལས་

འོངས་ལེགས་བཤད་འོད་དཀར་ཅན། །ཐུབ་བསྟན་མཁའ་དབྱིངས་མཛེས་མའི་རྒྱན་

གྱུར་ཅིང་། །སྐལ་བཟང་སྐྱེ་བོའི་ཚོགས་ཀྱི་ལམ་སྟོན་འདི། །དཔལ་ལྡན་འཁོར་ལོ་སྡོམ་

པའི་རྣལ་འབྱོར་པ། །ཆོས་ཀྱི་རྒྱལ་མཚན་ཞེས་བྱས་ལེགས་པར་བསྐྲུན། །གསང་

ཆེན་རྒྱུད་སྡེའི་དགོངས་དོན་དཔག་པར་དཀའ། །བདག་ཅག་བློ་དམན་སྦྱངས་པའི་

སྟོབས་ཞན་པས། །ནོངས་པར་གྱུར་གང་ལྷ་དང་བླ་མ་དང་། །གནས་གསུམ་མཁའ་

འགྲོའི་ཚོགས་ལ་བཟོད་པར་གསོལ། །སངས་རྒྱས་ལས་ཀྱང་དཀོན་པའི་གདམས་པ་

མཆོག །ལེགས་པར་བཤད་པའི་དགེ་བ་མཐའ་ཡས་དེས། །མཐོང་བའི་ཆོས་ལ་དཔའ་

བོ་རྣལ་འབྱོར་མའི། །དབུས་སུ་ཟུང་འཇུག་གར་གྱིས་རོལ་བར་ཤོག །  ། །

ཅེས་དཔལ་འཁོར་ལོ་བདེ་མཆོག་ལཱུ་ཨི་པའི་ལུགས་ཀྱི་བསྐྱེད་རིམ་འདི་ཡང་

ཆོས་སྨྲ་བའི་བཙུན་པ་བློ་བཟང་ཆོས་ཀྱི་རྒྱལ་མཚན་གྱིས་དབེན་ས་ཆོས་ཀྱི་ཕོ་བྲང་

དུ་སྦྱར་བའོ། །   ། །མངྒ་ལཾ། །  

པར་བྱང་སྨོན་ཚིག

རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ། །

གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌། །

ཚིག་གི་གཟེགས་མ་རེས་ཀྱང་དུག་གསུམ་གྱི

དྲི་མ་ཡོངས་འཁྲུད་ལེགས་བཤད་བདུད་རྩི་འདི། །

དཔར་དུ་བསྐྲུན་པའི་རྣམ་དཀར་ཕུང་པོའི་མཐུས། །

ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ། །

གདངས་ཏེ་རྒྱུད་ལྔའི་འགྲོ་བ་མ་ལུས་པ། །

ངེས་ལེགས་ནོར་བུའི་མཛོད་ལ་དབང་འབྱོར་ཤོག །

ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེངྒེའི་རིང་

ལུགས་སྒོ་ཀུན་ནས་རྒྱས་པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་དམིགས། ནང་

བསྟན་གྲུབ་མཐའ་རིས་མེད་ཀྱི་གསུང་རབ་དག་དཔར་དུ་བསྐྲུན་དང་བསྐྲུན་འགྱུར་གང་ལའང་སྦྱར་

ཆོག་པའི་དགེ་བསྔོའི་སྨོན་ཚིག་ཏུ་ཤཱཀྱའི་དགེ་སྦྱོང་ཆོས་སྨྲ་བ་ངག་དབང་བློ་བཟང་བསྟན་འཛིན་

རྒྱ་མཚོས་སྦྱར་བའོ

༄༅ནམཿ སམནྟབུདདྷཱནཱཾ། ཨཙིནཏྱཱདབྷུཏརཱུཔཱིཎཱཾ། ༀཏཱརེསྭཱཧཱ།

ཡི་གེ་ཉི་ཤུ་རྩ་དྲུག་པ་འདི་དཔེ་ཆའི་ནང་དུ་བཞུགས་ཚེ་འགོམ་ཡུག་གིཉེས་པ་མི་འབྱུང་

བར་འཇམ་དཔལ་རྩ་རྒྱུད་ལས་གསུངས་སོ། །


	ངོ་སྤྲོད་མདོར་བསྡུས།
	ཞུ་སྒྲིག་པའི་གསལ་བཤད། 
	༄༅། །བཅོམ་ལྡན་འདས་དཔལ་འཁོར་ལོ་བདེ་མཆོག་ལཱུ་ཨི་པའི་ལུགས་ཀྱི་བསྐྱེད་རིམ་བཞུགས་སོ། །
	༼བདེ་མཆོག་སྤྱིའི་རྣམ་གཞག་བཤད་པ།༽
	༼སྒྲུབ་ཐབས་ཀྱི་གཞུང་དངོས་བཤད་པ།༽
	༼གང་གིས་བསྒོམ་པའི་རྟེན་བཤད་པ།༽
	༼གང་དུ་བསྒོམ་པའི་གནས་བཤད་པ།༽
	༼བསྐྱེད་རིམ་གྱི་སྐུ་གསུམ་གྱི་རྣམ་གཞག་རགས་ཙམ་བཤད་པ།༽
	༼སྤྱིའི་སྔོན་འགྲོ་མཆོད་གཏོར་བྱིན་གྱིས་བརླབ་པ།༽
	༼སྔོན་འགྲོའི་མཆོད་གཏོར་འབུལ་བ།༽
	༼རྡོར་སེམས་བསྒོམ་བཟླས་བྱ་བ།༽
	༼སྒོ་གསུམ་དག་པར་བྱས་ནས་ཚད་མེད་བཞི་བསྒོམ་པ།༽
	༼ཕུང་ཁམས་སྐྱེ་མཆེད་བྱིན་གྱིས་བརླབ་པ།༽
	༼བསྲུང་འཁོར་བསྒོམ་པ།༽
	༼ཚོགས་བསག་པ།༽
	༼བར་དོ་ལོངས་སྐུར་འཁྱེར་བའི་རྣལ་འབྱོར་བཤད་པ།༽
	༼གཞལ་ཡས་ཁང་གི་གདན་བསྐྱེད་པ།༽
	༼རྣལ་འབྱོར་བཞི་བསྒོམ་ཚུལ།༽
	༼རྟེན་དང་བརྟེན་པ་བཅས་པ་གསལ་འདེབས་ཚུལ།༽
	༼ཕྱོགས་མཐུན་གྱི་དག་པ་བསྒོམ་ཚུལ།༽
	༼ལུས་དཀྱིལ་བསྒོམ་ཚུལ།༽
	༼བཟླས་པ་དང་གཏོར་འབུལ་ཇི་ལྟར་བྱ་བ།༽
	༼ཐུན་མཚམས་སུ་ཇི་ལྟར་བྱ་བ།༽

	པར་བྱང་སྨོན་ཚིག


